
ገጽ  2የውጭ ቀጥተኛ ... ወደ ገጽ 4 ዞሯል

ዘላለም ግዛው 

መንግሥት በተያዘው በጀት ዓመት የውጭ ቀጥተኛ 
ኢንቨስትመንትን ከአምስት ቢሊዮን ዶላር በላይ 
ለማድረስ ማቀዱን ገልጿል። 

ማሕሌት ብዙነህ

አዲስ አበባ፡- በ2017 በጀት ዓመት ሦስት ወራት 
ውስጥ ብቻ 2 ነጥብ 9 ሚሊዮን ሰዎች በወባ በሽታ 
መያዛቸውን የጤና ሚኒስቴር አስታወቀ።

ዮርዳኖስ ፍቅሩ

ኢትዮጵያዊነት በርካታ መገለጫዎች እንዳሉት 
እሙን ነው። ሀገራችንን ባሰብን ጊዜ የሚሰማንን ጥልቅ 
ስሜት “ኢትዮጵያዊነት” ብለን ልንገልጸው እንችላለን። 
የዚህ ስሜት ጥልቀት እንደ አስተዳደጋችን፤ ስለሀገራችን 
በሚኖረን እይታ እና መረዳት ልክ ሊለያይ ይችላል። 

ለሀገራችን የምንሰጠው ዋጋ እና ሀገራችንን 
የምንወድበት መጠን የአንዳችን ከአንዳችን ቢለያይም 
ሀገሩ ቢያምርባት፣ ከድህነት ብትላቀቅ፣ ሕዝቦቿ 
መሠረታዊ ፍላጎቶቻቸው ቢሟሉና ባማረ ስፍራ ቢኖሩ 
የማይወድ፤ በዓለም አደባባይ ስሟ ከፍ ቢል፣ ከአደጉ 
ሀገራት ተርታ ብትሰለፍ የሚጠላ ኢትዮጵያዊ አይኖርም። 

እድገት በቅጽበት፣ ለውጥም በአንድ ጀንበር 
አይመጣምና የምንመኛት ኢትዮጵያ እውን ሆና ለማየት 
ከእያንዳንዱ የልማት ሥራ ጎን በቀናነት መሰለፍን፣ 
በብሔራዊ ጥቅሞቻችን ላይ ተመሳሳይ አቋም መያዝን 
ይጠይቃል። እንደ ማኅበረሰብ ልዩ ልዩ መልክ፣ ባሕል፣ 
ቋንቋ፣ አስተሳሰብና የፖለቲካ አቋም ቢኖርም በሀገር 
ጥቅምና እድገት ላይ የሚያስማማ አቋም ሊኖረን ይገባል። 
ሀገር የጋራ ናትና! 

የውጭ ቀጥታ ኢንቨስትመንት ዕቅዱ 
የስኬት መንገድ

ፕሬዚዳንት ታዬ አፅቀ ሥላሴ ለሁለቱ ምክር ቤቶች 
ባደረጉት የመክፈቻ ንግግራቸው ዕቅዱን ለማሳካት 
ብልሹ አሠራርን ማረምና አሠራሮችን ፈጣንና ቀልጣፋ 
ማድረግ ትኩረት ከሚደረግባቸው ተግባራት መካከል 
መሆናቸውን ጠቅሰዋል።    

የምጣኔ ሃብት ባለሙያዎች የተጀመረው ሪፎርም እየተሻሻለ 
ከሄደ ዕቅዱ ሊሳካ፤ ካልሆነ ግን ላይሳካ እንደሚችል ይጠቁማሉ። 

የምጣኔ ሃብት ባለሙያው አቶ ክቡር ገና እንደሚሉት፤    

በሦስት ወራት 2 
ነጥብ 9 ሚሊዮን 
ሰዎች በወባ በሽታ 

ተይዘዋል

ለብሔራዊ ጥቅም-ብሔራዊ አቋም

በሦስት ወራት ... ወደ ገጽ 4 ዞሯል ለብሔራዊ ጥቅም ... ወደ ገጽ 4 ዞሯል

- ሙሉጌታ ደበበ (ዶ/ር) 
የፖለቲካ ተንታኝ

“ኢትዮጵያ 
በየትኛውም ደረጃ 

ሉዓላዊነቷን 
የማስከበር በቂ 
ዝግጅት አላት”



ዜና

      አዲስ ዘመን   ሰኞ ጥቅምት 18 ቀን 2017 ዓ.ምገጽ 2

“ኢትዮጵያ በየትኛውም ደረጃ ሉዓላዊነቷን 
የማስከበር በቂ ዝግጅት አላት”

ሄለን ወንድምነው

አዲስ አበባ፡- ኢትዮጵያ በየትኛውም ደረጃ 
ሉዓላዊነቷን የማስከበር በቂ ዝግጅት አላት 
ሲሉ የፖለቲካ ተንታኙ ሙሉጌታ ደበበ (ዶ/ር) 
ገለጹ፡፡ 

የፖለቲካ ተንታኙ ሙሉጌታ ደበበ (ዶ/ር) 
ለኢትዮጵያ ፕሬስ ድርጅት እንደገለጹት፤ 
የኢትዮጵያ ጠላቶች የሀገሪቱን ሉዓላዊነት 
ለመንካት በየትኛውም ደረጃ ቢመጡና 
ቢተባበሩ ሀገሪቱ የመጠቃትና የመውደቅ ደረጃ 
ላይ አይደለችም፡፡

ጠላት በሃይማኖት፣ በብሔረሰብ እና 
በማንኛውም ሽፋን ቢመጣ ኢትዮጵያ 
ሉዓላዊነቷን ለማስከበር በቂ ዝግጅት ያላት ሀገር 
መሆኗን አስታውቀዋል፡፡

የኢትዮጵያ ሕዝብ ጠላት ሲመጣ በዘመቻ 

- ሙሉጌታ ደበበ (ዶ/ር) የፖለቲካ ተንታኝ

ሙሉጌታ ደበበ (ዶ/ር)

በጋዜጣው ሪፖርተር

አዲስ አበባ፡- የኦሮሚያ ክልል ጤና ቢሮ በክልሉ 
የጨቅላ ሕፃናትን ሞት መቀነስ የሚያስችሉ የሕክምና 
ማዕከላትና ግብዓት ማሟላት የሚያስችል ፕሮጀክት 
ይፋ አድርጓል።

ይፋ የተደረገው ፕሮጀክት የኦሮሚያ ክልል ጤና 
ቢሮ ከጤና ሚኒስቴርና ከአዲስ አበባ ዩኒቨርሲቲ ጋር 
በመተባበር በክልሉ የጨቅላ ሕፃናትን ሞት መቀነስ 
የሚያስችሉ የሕክምና ማዕከላትና ግብዓት ማሟላት 
የሚያስችል ነው ተብሎለታል።

በመድረኩ ላይ በጤና ሚኒስቴር የእናቶች፣ 
ሕፃናትና አፍላ ወጣቶች ጤና አገልግሎት መሪ ሥራ 
አስፈፃሚ ዶክተር ዓለማየሁ ሁንዱማ እንዳሉት፤ 
የጨቅላ ሕፃናት ሞትን ለመቀነስ ለማኅበረሰቡ ግንዛቤ 
ለመፍጠር እየተሠራ ነው።

በተለይም እናቶች በምጥ ጊዜ ፈጥነው ወደ ጤና 
ተቋማት እንዲደርሱ የትራንስፖርት አገልግሎት 
ችግር እንዳይኖር አምቡላንሶችን ተደራሽ የማድረግ 
እንዲሁም ፈጣንና ጥራት ያለው ሕክምና እንዲያገኙ 
ለማድረግ ከባለድርሻ አካላት ጋር በትብብር እየተሠራ 
መሆኑን ገልጸዋል። 

ከጨቅላ ሕፃናት ማሞቂያ በተጨማሪ የፅኑ 
ሕሙማን የሕክምና መርጃ ማዕከልን ለማደራጀትና 
የሕክምና ቁሳቁስ ለማሟላት እንዲሁም የጨቅላ 
ሕፃናት ሞት መንስኤዎችን በጥናትና ምርምር ለመለየት 
ከከፍተኛ ትምህርት ተቋማት ጋር በትብብር እየሠራን 
ነው ብለዋል።

የጨቅላ ሕፃናት ኢንፌክሽንና የመታፈን ችግሮችን 
ለይተን ከሠራን 90 በመቶ የሚሆነው ያለጊዜ 
የሚወለዱ የጨቅላ ሕፃናትን የጤና ችግር እንፈታለን 
ሲሉም ተናግረዋል።

ለዚህም ለፕሮጀክቱ ማስፈፀሚያ 8 ነጥብ 5 
ሚሊዮን የአሜሪካን ዶላር በጀት መመደቡን ዶክተር 
ዓለማየሁ ጨምረው ገልጸዋል።

የኦሮሚያ ክልል ጤና ቢሮ ምክትል ኃላፊ አቶ 
ደረጀ አብደና በበኩላቸው፤ የጨቅላ ሕጻናትን ሞት 
ትርጉም ባለው መልኩ ለመቀነስ በክልሉ እናቶች 
ጥራት ያለውና ቀልጣፋ የሕክምና አገልግሎት 
እንዲያገኙ እየሠራን ነው ብለዋል።

በክልሉ ያሉ የጤና ተቋማትም ለእናቶች ጤና 

በክልሉ የጨቅላ ሕፃናት ማሞቂያ ማዕከል ተደራሽ 
ማድረግ የሚያስችል ፕሮጀክት ይፋ ሆነ

ዶክተር ዓለማየሁ ሁንዱማ

የመነሳት ልምድ ያለው በመሆኑ ኢትዮጵያን 
ለማጥቃት መሞከር ከንቱ ልፋት ነው ብለዋል፡፡

እንደ ሙሉጌታ (ዶ/ር) ገለጻ፣ የጠላቶችን 
ዓላማ መረዳት ካልቻልን እንደሀገር ጸንተን 
ለመቆም ያዳግታል፡፡ የኢትዮጵያ ጠላቶች 
መንግሥትን እወጋለሁ ሀገርን አፈርሳለሁ 
ለሚሉ አካላት የሎጀስቲክስ ድጋፍ ሰለሚያደርጉ 
ሁሉም ኢትዮጵያውያን የጠላቶቻችንን ዓላማ 
መረዳት ይጠበቅብናል ሲሉ ተናግረዋል፡፡

ኅብረተሰቡ ከውጭም ከሀገር ውስጥም 
ከሚነሱ ጠላቶች ራሳቸውን መጠበቅና 
ሀገራቸውን ማስከበር እንዳለባቸውም 
ገልጸዋል፡፡

አልሸባብ ላለፉት ዓመታት በሰሜንም፣ 
በምሥራቅም፣ በደቡብ ምሥራቅም ሃይማኖትን፣ 
ዳር ድንበርን እና ብሔረሰብን ሽፋን አድርጎ 
ጥቃት ማድረጉን አስታውሰዋል፡፡ 

እንደ ሙሉጌታ (ዶ/ር) ገለጻ፣ አልሸባብን 
ከኋላ የሚገፉት ለኢትዮጵያ የረጅም ጊዜ 

ጠላት የሆኑ አሉ፡፡ የኢትዮጵያን መንግሥት 
የሚያዳክም፣ ሀገርን የሚያፈርስና ሉዓላዊነትን 
የሚነካ ድርጊት ሲኖር መከላከል ይገባል 
ብለዋል፡፡

ኢትዮጵያ የምትፈልገው ከማንም ሳትደርስ 
ሕዝቧን፣ ሀብቷን፣ ሠላምና ደኅንነቷን መጠበቅ 
ቢሆንም፤ አንዳንድ ሀገራት ጥቅሟን በመፈለግ 
ይበጠብጣሉ፡፡ እነዚህ ሀገራት ከድርጊታቸው 
ተቆጥበው በመከባበር አብረው ቢሠሩ 
ያዋጣቸዋል ብለዋል፡፡

ኢትዮጵያ ከቀጣናው ሀገራት ጋር አብሮ 
ለመልማት፣ ለማደግና ለመበልፀግ የጋራ 
የኢኮኖሚና ማኅበራዊ ትስስሮችን ለመፍጠር 
ጥረት እየተደረገ መሆኑን አመላክተዋል፡፡

ኢትዮጵያን በሀገር ውስጥና በውጭ ሀገር 
ሆነው የሚበጠብጡ አካላት ችግራቸውን 
በውይይት እንዲፈቱ ጥሪ አቅርበዋል፡፡   

ትኩረት በመስጠት በቅድመ ወሊድና ድህረ-ወሊድ 
ተገቢውን አገልግሎት በወቅቱ እንዲሰጡ፣ ምልልስ 
እንዳይኖር፣ በቂ የሰው ኃይል፣ መድኃኒትና የሕክምና 
መሣሪያዎች እንዲሟላ እየተደረገ ነው ብለዋል።

የጨቅላ ሕፃናት ሞት ትልቁ መንስኤ ኢንፌክሽንና 
መታፈን በመሆኑ ሕጻናት እንደተወለዱ ቀልጣፋና 
ጥራት ያለው የጤና አገልግሎት ማግኘት እንዳለባቸው 
ገልጸው፤ ለዚህም የጨቅላ ሕፃናት ማሞቂያ ተደራሽ 
ለማድረግ እየተሠራ መሆኑን ተናግረዋል።

በተለይም ያለጊዜ የሚወለዱ ጨቅላ ሕፃናትን 
ሕይወት ለመታደግ በጤና ተቋማቱ የጨቅላ ሕፃናት 
ማሞቂያ ማዕከል ከ50 በላይ በሚሆኑ የክልሉ 
ሆስፒታሎች ማደራጀቱን አስታውቀዋል።

በቀሪዎቹ ሆስፒታሎችና ጤና ጣቢያዎች ተደራሽ 
ለማድረግ በትኩረት እየተሠራ መሆኑን ገልፀዋል።

ይፋ በተደረገው ፕሮጀክት በሚቀጥሉት ሁለት 
ዓመታት እስከ 108 የሚደርሱ ሆስፒታሎች የጨቅላ 
ሕፃናት ሕክምናና ማሞቂያ ማዕከል እንዲኖራቸው 
ማድረግ ያስችላል ነው ያሉት።

የእናቶችና ጨቅላ ሕፃናት ጤናን ለይተን 
ማየት አንችልም ያሉት ምክትል ኃላፊው፤ ሕፃናት 
የኢንፌክሽንና የመታፈን ችግሮች እንዳይገጥማቸው 
ተገቢ የሆነ ክትትልና ሕክምና እንዲያገኙ ይደረጋል 
ብለዋል ሲል ኢዜአ ዘግቧል።

ጌትነት ምሕረቴ 

አዲስ አበባ፡- በደቡብ ኢትዮጵያ ክልል የአጀንዳ 
ማሰባሰብ የምክክር መድረክ ዛሬ ጥቅምት 18 ቀን 2017 
ዓ.ም በይፋ እንደሚጀመር የኢትዮጵያ ሀገራዊ  ምክክር 
ኮሚሽን አስታወቀ።

የኢትዮጵያ ሀገራዊ ምክክር ኮሚሽን ኮሚሽነር ዮናስ 
አዳዬ (ዶ/ር) በደቡብ ኢትዮጵያ ክልል ወላይታ ሶዶ 
ከተማ የሚካሄደው የምክክር መድረክ አስመልክተው 
ትናንት በወላይታ ሶዶ ከተማ በሰጡት መግለጫ 
እንዳሉት፤ በደቡብ ኢትዮጵያ ክልል በክልል ደረጃ 
የአጀንዳ የማሰባሰብ የምክክር ምዕራፍ ከዛሬ  ጀምሮ 
ለስድስት ቀን በተከታታይ ይካሄዳል። 

በክልል ደረጃ በሚካሄደው የአጀንዳ ማሰባሰብ 
ምዕራፍ በጥልቀት በመመካከር አጀንዳዎችን የማሰባሰብና 
በሀገራዊ ምክክር የሚሳተፉ ተወካዮች መረጣ 
እንደሚካሄድ ገልጸዋል።

በደቡብ ኢትዮጵያ ክልል በሚካሄደው የአጀንዳ 
ማሰባሰብ የምክክር ምዕራፍም የፖለቲካ ፖርቲዎች፣ 
የሃይማኖት ተቋማት፣ የሲቪል ማኅበረሰብ፥ ተፅዕኖ 
ፈጣሪ ሰዎችና ሌሎች የኅብረተሰብ  ክፍሎች ተወካዮች 

በደቡብ ኢትዮጵያ ክልል አጀንዳ 
ማሰባሰብ የምክክር መድረክ ዛሬ 

ይጀመራል

እንደሚሳተፉበት ጠቅሰዋል። 
በምክክሩም ከ12 ዞኖች የሚሳተፋ አንድ ሺህ 950 

እስከ 2000 የኅብረተሰብ ክፍሎች ይሳተፋሉ ተብሎ 
ይጠበቃል።

በሀገራዊ ምክክር ኮሚሽን ኮሚሽነር ተገኝ ወርቅ 
ጌጡ (ዶ/ር) በበኩላቸው በደቡብ ኢትዮጵያ ክልል 
የአጀንዳ ማሰባሰብ የምክክር ምዕራፍ ከዚህ በፊት በ12 
ዞኖች በኅብረተሰቡ የተመረጡ ተወካዮች ያሳትፋል። 
ሀገራዊ ምክክሩ አሳታፊና አካታች ነው። በክልሉ የሚገኙ 
ሁሉንም ወገኖችን የሚያሳትፍ ነው ብለዋል።

ይህ ታሪካዊ ሀገር የማሻገር ተልዕኮ ወሳኝ ምዕራፍ 
በመሆኑ እንዲሳካ ኅብረተሰቡና የሚመለከታቸው አካላት 
የበኩላቸውን ድርሻ እንዲወጡ ጥሪ አቅርበዋል።

የኢትዮጵያ ሀገራዊ ምክክር ኮሚሽን በክልል ደረጃ 
የአጀንዳ የማሰባሰብ የምክክር ምዕራፍ በጋምቤላ፣ 
በሲዳማ፣ በሶማሌ፣ በአፋር፣ በማዕከላዊ ኢትዮጵያ፣ 
በሐረሪ፣ በቤኒሻንጉል ጉሙዝ ክልሎች ያካሄደ ሲሆን 
በአዲስ አበባና በድሬዳዋ ከተሞችም አካሄዷል። 
በኦሮሚያ፣ በአማራ እና በትግራይ ክልሎች በቀጣይ 
የሚካሄድ ይሆናል።

ዜና

ገጽ 3

በጋዜጣው ሪፖርተር

አዲስ አበባ፡- የሥራ አጥነት ችግር በታሰበው 
ልክ እየቀነሰ እንዳልሆነ የደቡብ ኢትዮጵያ ክልል 
የሥራ ዕድል ፈጠራ  ኢንተርፕራይዞች ልማት ቢሮ 
አስታወቀ።

ቢሮው ይህን ያስታወቀው በሥራ ዕድል ፈጠራ 
ችግሮች ዙሪያ ባሰናዳው የንቅናቄ መድረክ ላይ ነው።

የቢሮው ኃላፊ አቶ ገብረ መስቀል ጫላ 
እንደገለጹት፤ በደቡብ ኢትዮጵያ ክልል የሥራ አጥ 
ዜጎችን ቁጥር ለመቀነስ አልተቻለም፡፡ ምክንያቱ ደግሞ 
በክልሉ የሥራ ባሕል መገንባት ባለመቻሉ እና ፍትሐዊ 
አገልግሎት ባለመኖሩ ነው፡፡

በደቡብ ኢትዮጵያ ክልል የሥራ ባሕል መገንባት 
አለመቻሉ እና ፍትሐዊ አገልግሎት አለመኖሩ 
እንደምክንያት ይጠቀስ እንጂ በክልሉ የሚሰጡ 
ሥልጠናዎች ከመንግሥት እቅድ ጋር ያልተገናዘቡ 
መሆናቸውም የሥራ አጥ ቁጥሩን ለመቀነስ አዳጋች 
ማድረጉን ተናግረዋል።

በተመሳሳይ በክልሉ ጤናማ የሆነ የብድር 
ሥርዓትን በመጣስ የሚሰጡ ብድሮች እና ብድሮች 
በወቅቱ አለመመለሳቸውም የሥራ አጥ ቁጥርን 
ለመቀነስ የሚደረገውን ጥረት ወደ ኋላ እየጎተተው 
እንደሆነ ነው ያብራሩት።

ከመሬት አቅርቦት ጋር ተያይዞ የሚስተዋሉ 
ችግሮችም ሊቀረፉ እንደሚገባ ሀሳብ ቀርቧል።

የደቡብ ኢትዮጵያ ክልል የሥራ ዕድል ፈጠራ 

በደቡብ ኢትዮጵያ ክልል የሥራ 
አጥነት ችግር በታሰበው ልክ 

እየቀነሰ አይደለም

አቶ ገብረ መስቀል ጫላ

ኢንተርፕራይዞች ልማት ቢሮ በክልሉ የሚስተዋለውን 
የሥራ አጦች ቁጥር ለመቀነስ እየሠራሁ ነው ብሏል።

የኢኮኖሚ ሥርዓቱ የተረጋጋ ሆኖ እንዲቀጥል 
ለሥራ ዕድል ፈጠራ ትኩረት ሰጥቼ እሠራለሁ ያለው 
ቢሮው፤ እየተካሄደ ያለው የንቅናቄ መድረክም ይህን 
ለማሳወቅ የተዘጋጀ መሆኑን ገልጿል። 

በክልሉ 63 ተኪ ምርት ላይ የተሰማሩ እና 8 
ምርቶቻቸውን ወደ ውጪ የሚልኩ ኢንተርፕራይዞች 
እንደሚገኙ ከቢሮው የተገኘ መረጃ ያመላክታል ሲል 
የዘገበው ኢቢሲ ነው።

ዘላለም ግዛው

አዲስ አበባ:- ሕዝባዊ አመኔታን ያተረፈ 
የዳኝነት ሥርዓት ለመገንባት ዲጂታል 
አስተውሎት እና ዲጂታል ፍትሕን ተግባራዊ 
ለማድረግ ትኩረት ሰጥቶ እየሠራ እንደሚገኝ 
የፌዴራል የመጀመሪያ ደረጃ ፍርድ ቤት ገለጸ። 

ፍርድ ቤቱ የ2016 አፈጻጸም ግምገማ፣ 
እውቅና እና ሽልማት፣ የ2017 ዓ.ም እቅድ 
ትውውቅ እንዲሁም ዲጂታል አስተውሎትና 
ዲጂታል ፍትሕ ዙሪያ ውይይት አካሂዷል፡፡ 

የፍርድ ቤቱ ፕሬዚዳንት አቶ ፉአድ ኪያር 
በመርሐ ግብሩ መክፈቻ፤ የአገልግሎት ጥራትን 
እና ቅልጥፍናን ለማሳደግ እና ተዓማኒነትን ያተረፈ 
የዳኝነት ሥርዓትን እውን ለማድረግ ቴክኖሎጂን 
ለማሳደግ ጥረት እንደሚደረግ ተናግረዋል፡፡ 

የፍርድ ቤት አሠራርን ተደራሽ፣ ቀልጣፋ 
እና ውጤታማ ለማድረግ፣ የዳኝነት ሥርዓቱንም 
ለማዘመን አሠራሩን በቴክኖሎጂ የተደገፈ 
ማድረግ ተገቢ መሆኑንም አብራርተዋል፡፡   

ፍርድ ቤቱ በ2016 ዓ.ም ከቀረቡለት 
155 ሺህ በላይ መዝገቦች መካከል ለ135 ሺህ 
233 መዝገቦች መፍትሔ መሰጠቱን፣ እስረኛ 
ያላቸውን መዛግብት ቅድሚያ ሰጥቶ መሠራቱንም 
ጠቁመዋል። ከ20 ሺህ በላይ መዝገቦች ደግሞ 
ወደ ተያዘው በጀት ዓመት መተላለፋቸውንም 
ነው የገለጹት።

ሕዝባዊ አመኔታን ያተረፈ የዳኝነት ሥርዓት ለመገንባት በቴክኖሎጂ 
የተደገፈ አሠራር ተግባራዊ እየተደረገ ነው

በጋዜጣው ሪፖርተር

አዲስ አበባ፡- የኢትዮጵያ የኅብረተሰብ ጤና 
ኢንስቲትዩት የእናቶችን ሞት በአምስት ሺህ መቀነስ 
የሚያስችሉ የምርምር  ጽሑፎች ይፋ አደረገ፡፡

ኢንስቲትዩቱ እናቶች በቅድመ ወሊድና ከወሊድ 
በኋላ ለሚገጥማቸውና ለሞት ለሚዳረጉበት የደም መፍሰስ 
ችግር መፍትሔ ይሆናል የተባለ የተለያየ የምርምር ጽሑፍ 
ይፋ አድርጓል፡፡

ጥናታዊ ጽሑፎቹን በውይይት ለማዳበር በተዘጋጀ 
መርሐ ግብር መክፈቻ ላይ የሥርዓተ ጤና ምርምር 
ዳይሬክቶሬት ተጠባባቂ ዳይሬክተር ዶክተር አደራጀው 
መኮንን እንደተናገሩት፤ ይፋ የሆኑት ጥናታዊ ጽሑፎች 
በተለያዩ አራት ተመራማሪዎች የተጠኑና በጤናው ዘርፍ 
ለውሳኔ ሰጪ አካላት ቀርበው ለውሳኔ አሠጣጥ የሚረዱ 
ናቸው፡፡

ጥናታዊ ጽሑፎቹ በኢንስቲትዩቱ የሥርዓተ ጤና 
ምርምር ዳይሬክቶሬት መጠናታቸውን የጠቆሙት ዶክተር 
አደራጀው፤ የሀገራችንን የጤና ሥርዓት ለማሳደግና 
ለማበልፀግ ከሚቻልባቸው መንገዶች አንዱ በጥናትና 
ምርምር የተደገፉ ንድፈ ሃሳቦችን ለውሳኔ ሰጪው አካል 
አዘጋጅቶ ማቅረብ መሆኑንም ገልፀዋል፡፡

በእርግዝናና ወሊድ ወቅት እናቶችን ለሕልፈት 
በመዳረግ ከፍተኛ ድርሻ የነበራቸው የጤና ሕመሞች 
በመቀነሱ ረገድ  በጤናው ዘርፍ ከፍተኛ መሻሻል መታየቱን 
የጠቀሱት ዶክተር አደራጀው፤ ሆኖም አሁንም የዓለም 
ጤና ድርጅት በ2030 ለመድረስ ካስቀመጠው ግብ አንፃር 
የሚፈለገውን ያህል አለመድረሱን ጠቁመዋል፡፡

አራቱ ጥናታዊ ጽሑፎች ለውሳኔ ሰጪው አካል 
ደርሰው ሲተገበሩ የእናቶችን ሞት በከፍተኛ መጠን 
የሚቀንሱና የዓለም ጤና ድርጅት በ2030 ለመድረስ 
ያስቀመጠውን ግብ ለማሳካት ያስችላሉ ተብሎ በመታሰብ 
መደረጋቸውንም ተናግረዋል፡፡

ከወሊድ በፊትና በኋላ የሚከሰት ከተገቢው መጠን 
ያለፈ የደም መፍሰስ፤ ውርጃ፣ ረዥም ምጥ፣ የማህፀን 

የእናቶችን  ሞት መቀነስ የሚያስችሉ  
የምርምር  ጽሑፎች ይፋ ሆኑ

መተርተር እናቶችን ለሞት ከሚዳርጉ ምክንያቶች ዋና 
ዋናዎቹ መሆናቸውንም አመልክተው፤ ጥናታዊ ጽሑፎቹ  
ለእነዚህ የእናቶች ጤና ችግሮች መፍትሔ በሚሆኑበት 
ዙሪያ በመርሐ ግብሩ ላይ ከባለ ድርሻ አካላት ጋር 
ውይይት መደረጉንና ገንቢ ግብዓቶች ማሰባሰብ መቻሉን 
ገልፀዋል፡፡

በመርሐ ግብሩ ላይ ከወሊድ በኋላ የሚከሰት ደም 
መፍሰስን አስመልክተው ጥናታዊ ጽሑፍ ያቀረቡት 
የኢንስቲትዩቱ የዕውቀት ሽግግርና ትግበራ ዳይሬክቶሬት 
ተመራማሪ  ፊርማዬ  ቦጋለ በበኩላቸው፤ የእርግዝና እና 
የወሊድ ወቅት በተለይም ከወሊድ በኋላ የሚከሰት ደም 
መፍሰስ በአሁኑ ወቅት እናቶችን ለሕልፈት ከሚዳርጉ 
ምክንያቶች አንዱ መሆኑን ተናግረዋል፡፡

ከ100 እናቶች ውስጥ ከአራት እስከ ስድስት 
የሚደርሱት ከወሊድ በኋላ በሚያጋጥም ለደም መፍሰስ 
አደጋ ሊጋለጡና ሕይወታቸውንም ሊያጡ ይችላሉ ያሉት 
ተመራማሪዋ፤ በተደጋጋሚ ማርገዝ፣ ከአምስት በላይ ልጅ 
መውለድ፣ የሚወለደው ልጅ የክብደት መጠን፣ የእንግዴ 
ልጅ ቅሪት በማህፀን ውስጥ መቅረት እናቶችን ከወሊድ 
በኋላ ለሚከሰት የደም መፍሰስ  የሚያጋለጡ እንደሆኑም 
አመልክተዋል፡፡

ጥናታዊ ጽሑፋቸው እነዚህን የእናቶች የጤና 
ችግር ለመቀነስ እንደ ዓለም የጤና ድርጅት፤ እንደ ጤና 
ሚኒስቴር፤ እንደ ኢንስቲትዩቱ እየተሠራባቸው ያሉ ወጥ 
ተግባራት ላይ ተደማሪ መፍትሔ የሚያመጣ መሆኑንም  
ገልፀዋል፡፡

የፖሊሲ ለውጥ ሊያመጡ የሚችሉ ሁለት 
መፍትሔዎችን ስለማስቀመጡም የጠቀሱት ተመራማሪዋ፤ 
ጥናቱ የእናቶች ሞትን አሁን ካለበት ስምንት ሺህ 321 ወደ 
አምስት ሺህ መቀነስ ያስችላልም ብለዋል፡፡

በመድረኩ ከዚህ በተጨማሪ የእናቶችን ህይወትን 
ለመታደግ የሚረዱ ስልቶች እና መንገዶች የሚጠቁም 
እና የማህጸን በር ካንሰር ምርመራን በማሻሻል ሞትን 
መቀነስ የሚያስችሉ ጥናታዊ ጽሑፎች ቀርበው በውይይት 
ዳብረዋል፡፡

የፍርድ ቤቱ ምክትል ፕሬዚዳንት አሸነፈች አበበ 
በበኩላቸው፤ በማስማማት ማዕከላት አንድ ሺህ 
127 መዛግብት በስምምነት እንዲያልቁ መደረጉንና 
በቀጣይ በስምምነት የሚያልቁ ጉዳዩችን ለማሳደግ 
ትኩረት እንደሚሰጥ ተናግረዋል፡፡ 

125 ሠራተኞች መልቀቃቸውንም በመጠቆምም፤ 
የአመራሮችና ሠራተኞችን ተነሳሽነት ለማሳደግ 
ጥረት እንደሚደረግ ተናግረዋል፡፡ ከኮሪደር ልማት 
ጋር ተያይዞ 41 ሺህ መዝገቦች መከፈታቸውን 
ጠቁመዋል፡፡ መዝገቦች በተቀጠሩበት ሰዓት 
ስለመስተናገዳቸው ጥብቅ ቁጥጥር ይደረጋልም 
ብለዋል፡፡   

የፍርድ ቤቱ ምክትል ፕሬዚዳንትና የፌዴራል 
ፍርድ ቤቶች ቃል አቀባይ አቶ ተስፋዬ ንዋይ 
‹‹ዲጂታል አስተውሎት እና ዲጂታል ፍትሕን›› 
በሚመለከት ባቀረቡት ጽሑፍ፤ የዳኝነት ሥርዓትን 
ዲጂታላይዝድ ማድረግ አማራጭ የሌለው ጉዳይ 
መሆኑን ተናግረዋል፡፡     

በፌዴራል ፍርድ ቤቶች በቴክኖሎጂ የተደገፈ 
የአሠራር ሥርዓት ለማስፋፋት ትኩረት መሰጠቱ 
በመጠቆምም፤ ጠንካራ የዳኝነት ሥርዓትን 
ለመገንባት ዳኞችም ሆኑ በዘርፉ የሚገኙ 
ባለሙያዎች የቴክኖሎጂ አጠቃቀማቸውን ማሳደግ 
እንደሚጠበቅባቸውም አሳስበዋል፡፡  

በፍርድ ቤቶች በወረቀት እየተተገበሩ 
የሚገኙትን አሠራሮች በቴክኖሎጂ በመተካት 
አሠራርን ማዘመን እንደሚገባም ተናግረዋል፡፡ 

በጠቅላይ ፍርድ ቤት መረጃ መስጫ እና 
ቅሬታ ማስተናገጃ መተግበሪያ ሥራ ላይ መዋሉን 
የጠቆሙት አቶ ተስፋዬ፤ በቀጣይ ሥራውን 
ለማስፋት ትኩረት እንደሚደረግ አመልክተዋል፡፡

ከድምፅ ወደ ጽሑፍ የመቀየሪያ ሥርዓትን 

በፍርድ ቤት በማስጀመር በሙከራ ትግበራ ላይ 
እንደሚገኝ ተናግረዋል፡፡ 

መዝገቦች ተከፍተው የደረሱበትን ደረጃ 
መከታተል የሚያስችል የጉዳዮች ፍሰት አስተዳደር 
ትግበራ ትኩረት ተሰጥቶት እየተሠራበት የሚገኝ 
መሆኑንም አቶ ተስፋዬ አመልክተዋል፡፡ 

ዲጂታል አስተውሎት እና ዲጂታል ፍትሕን 
ተግባራዊ ማድረግ ለውጤታማነት፣ ለፍጥነት 
እንዲሁም ለወጪ ቁጠባ ጉልህ አስተዋፅዖ 
እንዳለውም ነው የተናገሩት፡፡ በፍርድ ቤቶች 
የሚገኙ መረጃዎች በየጉዳዮቻቸው በመለየት 
በቂ መረጃ ለማግኘት እንደሚያስችልም ነው 
የተናገሩት፡፡ 

ቴክኖሎጂን በመጠቀም ሂደት፤ በዝግ 
ችሎት የሚታዩ ጉዳዮች ምስጢራቸውን የጠበቁ 
ከማድረግ አኳያ፣ ቴክኖሎጂ የመጠቀም ባሕል 
አለማደግ፣ ተጠያቂነትን ለማስፈን ተግዳሮት 
ሊሆን እንደሚችልም ስጋታቸውን ገልጸዋል፡፡   

የተለያዩ ሃገራት ዲጂታል ቴክኖሎጂን 
በኃላፊነት በመጠቀማቸው ተጠቃሚ ሆነዋል 
ያሉት አቶ ተስፋዬ፤ ኢስቶኒያዎች የጊዜ 
አጠቃቀም ላይ ጉልህ ተፅዕኖ ማምጣት 
መቻላቸውን፣ ቻይናውያን የዳኞችን ጫና መቀነስ 
መቻላቸውንና የመወሰን ብቃትን ማሳደጋቸውን፣ 
ሕንዶች ወደዘጠኝ ቋንቋዎች የሚቀይር ሥርዓት 
መተግበራቸውን በአብነት አንስተዋል፡፡   

አቶ ፉአድ ኪያር

ዜና

ከ1ኛ ገጽ የዞረ

የውጭ ምንዛሪ ሪፎርሙ፣ ፕራይቬታይዜሽን 
መጀመሩ፣ የባንክ ሊበራላይዝድ መሆን እና የውጭ 
ባንኮች መምጣት የውጭ ቀጥተኛ ኢንቨስትመንትን 
ሊስብ ይችላል። 

የፖቲካል ኢኮኖሚ ተንታኝ ሸዋፈራሁ ሽታሁን፤ 
የውጭ ቀጥተኛ ኢንቨስትመንት እንዲጨምር የሚያደርጉ 
የተለመዱ መለኪያዎች መሟላታቸውን ማረጋገጥ 
እንደሚያስፈልግ ይናገራሉ። 

የሰላምና ደኅንነት ጉዳይ ባለሃብቶች እንደመለኪያ 
ከሚመለከቷቸው ዋነኛ ጉዳዮች አንዱ  መሆኑን 
ጠቅሰው፣ ደኅንነቱ አስተማማኝ ባልሆነበት ሀገር የውጭ 
ቀጥተኛ ኢንቨስትመንት ይመጣል ተብሎ እንደማይታሰብ 
ይጠቁማሉ። 

የቢዝነስ አሠራርን ቀላል ማድረግ ስለሚያስፈልግ 
ቢሮክራሲው የሚያሠራ መሆን እንዳለበት የሚገልጹት 
ተንታኙ፤ መንግሥት ከአንድ ባለሀብት እንዲሟሉ 
የሚፈልጋቸው የታክስ አከፋፈል፣ ፍቃድ አሰጣጥ እና 
እድሳት ቀላል መሆን እንዳለባቸው ይናገራሉ።

አቶ ክቡርም ይህንን ሃሳብ በመጋራት፤ ባለሀብቶቹ 
በሚሰማሩባቸው አካባቢዎች በቂ የሰው ኃይል መኖሩ፣ 
የቢሮክራሲው መቀላጠፍ፣ የኤሌክትሪክ ኃይል፣ የውሃ 
እና የቴሌኮሙኒኬሽን አቅርቦት ገብተው ሀብታቸውን 
ለማፍሰስ እንዲወስኑ ከሚያደርጓቸው መስፈርቶች 
መካከል እንደሚመደቡ ይጠቁማሉ።  

በባንክ አሠራር የሚፈልጉት ነገር ካለም ፈጣን 
ምላሽ እንዲያገኙ ማድረግ ወሳኝ ጉዳይ ነው የሚሉት 
አቶ ሸዋፈራሁ፤ ባለሀብቶቹ ትክክለኛ ሀብት እንዳላቸው 
መረጋገጥ አለበት። ትንሽ ነገር አሳይተው የሀገርን 
ሃብት ወደውጭ እንዳያግዙ መጠንቀቅ ይገባል ሲሉም 
ይመክራሉ።  

መንግሥት የሚሰጠው ድጋፍ ወሳኝ መሆኑን 
የሚጠቁሙት አቶ ክቡር ደግሞ፤ አምስት ቢሊዮን ዶላር 
የሚያወጣ የውጭ ቀጥተኛ ኢንቨስትመንት ለማምጣት 
ከሌላ ሀገር ጋር ተወዳድሮ ማሸነፍ እንደሚያስፈልግ 

የውጭ ቀጥታ ኢንቨስትመንት...

በጤና ሚኒስቴር በሽታዎች መከላከልና 
መቆጣጠር መሪ ሥራ አስፈጻሚ የወባና ሌሎች 
ትንኝ ወለድ በሽታዎች መከላከልና መቆጣጠር 
ዴስክ ኃላፊ አቶ ጉዲሳ አሰፋ ለኢፕድ 
እንደገለጹት፤ በበጀት ዓመቱ ሦስት ወራት 
ውስጥ ለ6 ነጥብ 7 ሚሊዮን የወባ ተጠርጣሪ 
ሕሙማን ምርመራ የተደረገ ሲሆን 2 ነጥብ 9 
ሚሊዮን የሚሆኑ ሰዎች የወባ ሕሙማን ሆነው 
ተገኝተዋል።

የወባ በሽታ ወቅታዊ እና ከቦታ ወደ ቦታ 
የሚለያይ መሆኑን ጠቅሰው፤ በሀገሪቱ ዋናውን 
የክረምት ዝናብ መውጣት ተከትሎ በተለይም 
ከመስከረም እስከ ታኅሣሥ ወር ከፍተኛ ስርጭት 
ወቅት መሆኑን ተናግረዋል። 

በሽታውን ለመከላከልና ለመቆጣጠርም 
በተሠራ የወባ ትንኝ ቁጥጥር ሥራ በበጀት ዓመቱ 
ሦስት ወራት 2 ነጥብ 2 ሚሊዮን አጎበሮችን 
ከፍተኛ የወባ ጫና ባለባቸው ወረዳዎች ስርጭት 
ተደርጓል ብለዋል። 

በቀጣይም በአጠቃላይ 3 ነጥብ 3 ሚሊዮን 
አጎበሮች የሚሰራጩ ሲሆን እስከ ታኅሣሥ ወር 
ባሉት ጊዜያት አንድ ነጥብ ሦስት ሚሊዮን አጎበር 
ለማሰራጨት የታቀደ መሆኑን አስታውቀዋል።

በተጨማሪም ይበልጥ ተጋላጭ በሆኑ 
167 ወረዳዎች በሚገኙ አንድ ነጥብ ዘጠኝ 
ሚሊዮን በላይ ቤቶች የቤት ውስጥ የፀረወባ 
ኬሚካል ርጭት በማድረግ 5 ነጥብ 8 ሚሊዮን 
ሕዝብ ተጠቃሚ ማድረግ መቻሉን አቶ ጉዲሳ 
ጠቅሰዋል።

እንዲሁም በበጀት ዓመቱ 6 ነጥብ 6 ሚሊዮን 
የወባ መመርመሪያ ኪት የጤና ኬላዎች የተሰራጨ 

መሆኑን አንስተው፤ ከ8 ነጥብ 7 ሚሊዮን ሰዎችን 
ማከም የሚችል የተለያዩ የፀረ ወባ መድኃኒቶች 
ተሰራጭተዋል ብለዋል።

አቶ ጉዲሳ እንደገለጹት፤ የወባ በሽታ በተለይም 
የክረምት ዝናብ ሲወጣ በየቦታው የታቆረ ውሀ 
ቦታዎችና ጎርፍ የተከሰተባቸው አካባቢዎች 
ለትንኝ መራባት ምቹ ሁኔታዎች የሚፈጥር 
መሆኑ እንዲሁም የእርሻ ምርት የሚሰበሰብበት 
ወቅት ከመሆኑ ጋር ተያይዞ የሰዎች እንቅስቃሴ 
ስለሚበዙ የወባ ስርጭት ይጨምራል።

በሽታው ከቦታ ወደ ቦታ የሚለያይ የስርጭት 
መጠን ቢኖረውም በደቡብ ምዕራብ ኢትዮጵያ፣ 
አማራ ክልል፣ ምዕራብ ኦሮሚያ ክልል፣ ደቡብ 
ኢትዮጵያ ክልል ከፍተኛ ስርጭት አለ። የወባ 
በሽታ ስርጭት እየጨመረ ስለሆነም የወባ 
ምርመራና ሕክምና የማይሰጡ የጤና ኬላዎችን 
ወደሥራ በማስመለስ አገልግሎት የማስፋት ሥራ 
እየተሠራ ይገኛል ብለዋል።

የበሽታውን ስርጭት ለመከላከልና 
ለመቆጣጠር በተሠራ ሥራ እንደሀገር ከፍተኛ 
የወባ ስርጭት የሚከሰትባቸውና 76 በመቶ 
የወባ ጫና የሚይዙ 222 ወረዳዎችን በ9 ክላስተር 
በመመደብና ባለሙያዎችን በማሠማራት ሥራዎች 
እየተሠሩ ነው ሲሉ ተናግረዋል።

ወቅቱ የወባ በሽታ በስፋት የሚሰራጭበት 
ወቅት መሆኑን በመገንዘብ የሚሰጡ አጎበሮችን 
በትክክለኛው መንገድ ከመጠቀም ጀምሮ 
አጠቃላይ የወባ መተላለፊያና መከላከያ 
መንገዶቹን በመተግበር ከፍተኛ ጥንቃቄ ማድረግ 
እንደሚገባ አሳስበዋል።

በሦስት ወራት 2 ነጥብ 9 ሚሊዮን...
ከ1ኛ ገጽ የዞረ ፖለቲከኛው አቶ ግርማ ሰይፉ የሀገር ፍቅር አለኝ 

ብሎ የሚያስብ የትኛውም ዜጋ፣ ሀገር ውስጥ የሚከናወን 
የልማት ሥራን የእኔ ነው ብሎ መያዝ አለበት ይላሉ። እንደ 
እርሳቸው ሐሳብ፣ በአንድ ሀገር ውስጥ ተቃዋሚ የፖለቲካ 
ፓርቲዎች ቢኖሩ፣ በተራ በተራ ሀገር እንመራለን ተብሎ 
ነው የሚታሰበው፣ እንደዛ ካሰብን ደግሞ ገዢው ፓርቲ 
በሚያስተዳድርበት ጊዜ የሚሠራቸውን ሥራዎች በሙሉ 
መንቀፍ ሥራችን መሆን አይኖርበትም ሲሉ ያስረዳሉ። 

ገዢው ፓርቲ በሚሠራቸው የልማት ሥራዎች 
ችግሮች ቢቃለሉ እኛ ሥልጣን ብንይዝ የእኛ ችግር ነው 
የሚቃለለው ብሎ ማሰብ እንደሚያስፈልግም ያብራራሉ።

በመምህርነት የሚያገለግሉት አቶ ዘላለም ግርማም 
በበኩላቸው በሀገራችን ሊቀረፉ የሚገቡ ችግሮች 
በርካታ ናቸው የሚል ሀሳብ በማንሳት አስተያየታቸውን 
ይጀምራሉ። እነዚህን ችግሮች እየፈታን ለመጓዝ ከሕዝብ 
ዘንድ መንግሥትና ማኅበረሰብ በሚሠሯቸው የልማት 
ሥራዎች ጎን መሰለፍ እንደሚያስፈልግ ያስረዳሉ። 

ዛሬ የተሻለች አድርገን የምንገነባት ኢትዮጵያ 
ልጆቻችን ከእኛ የተሻለ ሕይወት የሚመሩባት ትሆናለች 
ያሉት መምህሩ የትኞቹንም የልማት ሥራዎችና የብሔራዊ 
ጥቅም ጉዳዮችን ስናስብ ለዛሬ ብቻ ሳይሆን ትውልድን 
እያሰብን መሆን አለበት ይላሉ።   

አቶ ግርማ፣ ያደጉ ሀገራት የፖለቲካ መከራከሪያ 
አጀንዳዎቻቸውን ስንመለከት እዚህ ግባ የሚባል ዓይነት 
እንዳልሆነ ያነሳሉ። እርሳቸው እንዳሉት፣ በእነዚህ ሀገራት 
የነበሩ ቀደምት ትውልዶች በርካታና መሠረታዊ የልማት 
ሥራዎችን ሠርተው ለተተኪው በማስረከባቸው የክርክር 
አጀንዳዎቻቸው የእኛ አጀንዳ ከሆኑት ከእነ መብራት፣ 
መንገድ ውሃና ሌሎችም የልማት ጥያቄዎች ያለፈ ነው። 
እነርሱ የስደተኞችን፣ ተጨማሪ የሥራ ዕድልን መፍጠርን 
አጀንዳቸው ሲያደርጉ እኛ ግን የመሠረተ ልማት ፍላጎትን 
እናሳካለን እያልን ነው የምንከራከረው። እንደ እኛ ሀገር፣ 
ያደጉ ሀገራት ቀደምት ትውልዶች እነዚህን ሥራዎች 
አሳድረውባቸው ቢሆን ኖሮ፣ የእነርሱም የክርክር አጀንዳ 

ውሃና መብራት ይሆን ነበር። ስለዚህ ልማትን ማንም 
ይሥራው ለሀገር የሚጠቅም ከሆነ በጋራ ልንቆምለት 
ይገባል ያሉት ፖለቲከኛው፣ አሁን እየገጠመን ያለው 
ችግር ግን ልማቱ ጥሩ ነው ከተባለ በኋላ “ግን” ተብሎ 
የሚከተለው ነገር ነው ብለዋል።

መምህር ዘላለምም የልማት ሥራዎች ሲሠሩ ብዙዎን 
ጊዜ ከአንዳንድ ወገኖች ዘንድ አሉታዊ አስተያየቶች 
እንደሚደመጡ ያነሳሉ። ልማት ተሠርቶ ሲጠናቀቅ የመጡ 
ለውጦችን አለማስተዋልና እያዩ ዓይኔን ግንባር ያድርገው 
አይነት ቀና ምልከታ ለመስጠት ወደኋላ የማለት ልማድ 
ከአንዳንድ አካላት ዘንድ ማስተዋላቸውን በመጥቀስ፣ 
የመቃወም ልማዳችን መልካሙንም የምንቃወም አይነት 
አድርጎናልና ይህ አይነት እይታ መቀየር እንዳለበት፤ በጎ 
በጎውን ማበረታታት ጥቅሙ ለራስ መሆኑን መረዳት 
ያሻል በማለት አስተያየት ይሰጣሉ። 

መምህር ዘላለምም እንዳሉት፣ የልማት ሥራዎች 
ሲከናወኑ ብቻ ሳይሆን የሀገርን ሉዓላዊነት በሚፈታተኑ 
ጉዳዮች ሲገጥሙን ብሎም ብሔራዊ ጥቅሞቻችንን 
ሊያሳጡን የሚሞክሩ አካላት ሲነሱብንም ጭምር 
ልክ እንደ ከዚህ ቀደሙ ለሀገራችን በጋራ ልንቆም 
ይገባል። “ፖለቲከኞች ያልፋሉ ሀገርና ትውልድ ግን 
ይቀጥላል። ሀገርን ለማስተዳደር ዕድል ያገኘ መንግሥት 
የሚያከናውናቸው የልማት ሥራዎችና ከዓለም ሀገራት 
ጋር የሚከራከርባቸው ብሔራዊ ጉዳዮች እንደ ሀገር 
የሚጠቅሙን እንጂ ለግለሰብ አሊያም ለፖለቲካ ፓርቲ 
ጥቅም የሚውሉ አድርጎ ማሰብ ተገቢ አይደለም።  

የሀገራችን ኢኮኖሚ ሊደግፉ፣ ምርቶቻችን ወደ 
ውጪ ለመላክ ምቹ ሁኔታን የሚፈጥርልንን የባሕር በር 
እና ወደብ ጉዳይን ጨምሮ ሌሎችንም የልማት ሥራዎች 
የሚቃወሙ አካላት ጤናማ ናቸው ብዬም አላስብም 
በማለት የተናገሩት አቶ ግርማ፣ በልማት ጉዳይ ላይ ልዩነት 
ካለም ልማቱ እንዴት ነው የሚመጣው የሚለው እንጂ 
ይጠቅማል አይጠቅምም የሚለው ሊሆን አይገባም የሚል 
አስተያየት ይሰጣሉ። 

 

ከ1ኛ ገጽ የዞረ

ለብሔራዊ ጥቅም-ብሔራዊ...

ይገልጻሉ። ለአብነትም በአየር መንገድ ረገድ ከሌሎች ጋር 
ለመገናኘት የሚያስችል አቅርቦት መኖሩን እንደአማራጭ 
ሊመለከቱት ይችላሉ ባይ ናቸው። 

የውጭ ቀጥተኛ ኢንቨስትመንት ኬንያ ወይንም 
ደግሞ ታንዛንያ መሄድ የሚችል ከሆነ ለምን ኢትዮጵያ 
ይመጣል? ከሌሎች ጋር አወዳድሮ ስለሚወስን ከሌሎች 
አገሮች የተሻለ ጥቅም ማቅረብ ያስፈልጋል ሲሉም 
ያክላሉ።   

የኤሌክትሪክ አቅርቦት እና የታክስ ክፍያን ከኬንያም 
ሆነ ከታንዛኒያ በተሻለ ዋጋ ማቅረብ ከተቻለ፣ የሠራተኛ 
ደመወዝ አከፋፈል ከሌሎቹ ተወዳዳሪ ወይንም የሚቀንስ 
ሆኖ ከተገኘ እና መሰል ምቹ ሁኔታዎች ከተፈጠሩላቸው 
ለመምጣት እንደሚመርጡም አቶ ክቡር ይጠቅሳሉ።               

አያይዘውም የውጭ ቀጥተኛ ኢንቨስትመንት የባንክ፣ 
የቴሌኮም ፕራይቬታይዜሽን እንዲፋጠን ይፈልጋል። 
ይህ በኢትዮጵያ እውን እየሆነ ነው። የሚመጣው ለራሱ 
ጥቅም እንጂ ለሀገር ጥቅም ብሎ አይደለም ነው የሚሉት። 

የውጭ ቀጥተኛ ኢንቨስትመንት ጠንካራ እና 
ኃይለኛ ሆኖ ከመጣ ተመሳሳይ ሥራ የሚሠሩ ሀገሪቷ 
ኢንዱስትሪዎችን ፈተና ውስጥ የሚጥልበት ዕድል 
በመኖሩ ጥንቃቄ ማድረግ ያስፈልጋል ሲሉ ያስረዳሉ። 

ዝም ብሎ በር መክፈት አይገባም ሲሉ የሚያሳስቡት 
አቶ ክቡር፤ የቻይናን ወይንም የጃፓንን አሊያም የሌሎች 
ሀገራት ተሞክሮ ብንመለከት የሚፈልጉትን እየመረጡ 
ነው የሚያስገቡት ነው የሚሉት። 

አቶ ሸዋፈራሁ ኢትዮጵያ የገበያ ሥርዓቱን ነፃ 
ማድረጓን ተከትሎ የውጭ ባለሀብቶች በችርቻሮም 
በጅምላም ንግድ ሥራ ላይ መሠማራት የሚችሉበት አዋጅ 
መፅደቁን ያስታውሳሉ። የሚመጡ ባለሀብቶች ከሀገር 
ውስጥ ነጋዴዎች ጋር እኩል ተወዳድረው ትርፋቸውን 
የሚወስዱበት አጋጣሚ መፈጠሩንም ያነሳሉ። 

እንዳይጎዱ ለሀገር ውስጥ አምራቾች ከለላ ይደረግ 
ቢባል ግን ከፖሊሲ ውጭ ያደርጋል። ከዓለም ባንክና 
ከዓለም አቀፉ የገንዘብ ተቋም ጋር ሊያጋጭ ይችላል 
በማለት የአቶ ክቡርን ሃሳብ ይቃወማሉ።  

የኢኮኖሚ ሪፎርሙ ለእነርሱ ጥሩ ጥቅም ስላለው 
እንደመልካም አጋጣሚ ተመልክተው ሊሳቡ ይችላሉ። 
የገበያ ሥርዓቱ ነፃ መሆኑ ምናልባት ችግር የሚሆነው 
በሀገር ውስጥ ብር ለምንጠቀም እንጂ፤ ዶላር ላላቸው 
ሰዎች ተጠቃሚ ስለሚያደርጋቸው በኢትዮጵያ ካላቸው 
መልካም አጋጣሚ ይህ አንዱ ነው ይላሉ አቶ ሸዋፈራሁ።   

ባለሀብቶቹ ሲመጡ ተነጋግረው ነው። ለምሳሌ 
የታክስ ቅነሳ ጥያቄ ሊያቀርቡ ወይም ለተወሰነ ጊዜ ታክስ 
እንዳይከፍሉ እፎይታ ሊሰጣቸው ይችላል። ዋናው 
ፍላጎቱ የውጭ ቀጥተኛ ኢንቨስትመንት መሳብ እስከሆነ 
ድረስ በሕግም ደረጃ ቢሆን የሌሎች ሀገራት የበለጠ 
ሳቢ እና የሚያበረታታ ከሆነ ኢትዮጵያ የሚመጡበት 
ሁኔታ እንዳይቀንስ ከሌሎቹ ጋር ተወዳዳሪ በሆነ 
መልኩ የሚስብና የሚያበረታታ መሆን አለበት ሲሉም 
ይመክራሉ። 

አቶ ሸዋፈራሁ ፕራይቬታይዝድ የሆኑ ኩባንያዎች 
መኖራቸውም ይጠቅመኛል ብለው እንዲገምቱ 
ያደርጋቸዋል። ጥሩ ትርፍ አግኝተው ትርፋቸውን 
ወደሀገራቸው ለመውሰድ የሚያስችል ሁኔታ 
እንደሚፈጠር ስለሚያስቡ የውጭ ምንዛሪም በገበያ መር 
መሆኑም ሊስባቸው ይችላል ነው የሚሉት።  

ፕራይቬታይዜሽን መምጣቱ ተመሳሳይ የሆነ የሕግ 
ሥርዓት እና አሠራርን የሚያበረታታ የታክስ ሁኔታ 
ይፈጠራል የሚል ሃሳብም ሊኖራቸው እንደሚችል ነው 
የሚናገሩት።  

በመንግሥት በኩል በኢኮኖሚ ሪፎርም የተወሰዱ 
ርምጃዎች ለውጭ ባለሀብቶች በጣም ጠቃሚ ናቸው። 
ውጭ ያለ ባለሀብት ፋብሪካ ለማቋቋም 100 ሺህ 
ያስፈልገው ከነበረ አሁን በ50 ሺህ ዶላር ያቋቁማል። 

ገበያው ይምራው ሲባል በተወሰነ መልኩ ገንዘቡ 
ዋጋውን ማጣቱ የውጭ ቀጥተኛ ኢንቨስትመንትን 
እንዲመጣ ከሚያደርገው አንዱ ምክንያት ሊሆን ይችላል። 
ፕሬዚዳንቱ በንግግራቸውም የገለጹት በዚህ ምክንያት 
ሊሆን ይችላል ሲሉም ግምታቸውን ያስቀምጣሉ። 

መንግሥት የውጭ ቀጥተኛ ኢንቨስትመንትን 

በመሳብ አስገባለሁ ላለው አምስት ቢሊዮን ዶላር እቅድ 
የመሠረተ ልማት ያለመሟላት፣ የትራንስፖርት፣ የኃይል 
አቅርቦት ወይም መቆራረጥ ተግዳሮት እንዳይሆን 
መፍትሔ መስጠት እንደሚገባ የሚጠቁሙት አቶ 
ሽፈራው፤ ኤልሲ ለመክፈትና ሌሎች የባንክ ሥርዓቱ 
ቢሮክራሲዎች ባለሀብቶችን ተስፋ እንዳያስቆርጡ 
ትኩረት መደረግ አለበት፣ ሠላም መስፈንም አለበት ባይ 
ናቸው። 

መሠረተ ልማት በሚፈለገው ደረጃና መጠን መቅረብ 
እንዳለበት እና ቢሮክራሲው በተቻለ መጠን ሥራውን 
ማቀላጠፍ የሚችልበት ሥርዓት ሊዘረጋ እንደሚገባ 
አመላክተው፤ የቪዛ አሰጣጥ፣ አቀባበል እና የአየር 
ትራንስፖርት አገልግሎቱ የተፋጠነ መሆን የውጭ 
ቀጥተኛ ኢንቨስትመንት ወደሀገር እንዲመጣ አስተዋፅዖ 
እንዳላቸው ይጠቁማሉ። 

አቶ ሸዋፈራሁ፤ ከተፅዕኖ መላቀቅ የሚቻለው በሥራ 
ነው። ለስኬቱ ጠንክሮ በሀገር ውስጥ ምርታማነትን 
ማስፋት ያስፈልጋል። እያንዳንዱ ሰው በተሠማራበት 
ዘርፍ ላይ ጠንክሮ በመሥራት ተወዳዳሪ መሆን ይገባዋል 
ነው የሚሉት።  

በሀገር ውስጥ ገንዘብ በማዞር የሚመጣ ለውጥ 
አይኖርም፤ ተወዳዳሪነትም አይሰፋም። ለውጥ 
ማምጣት የሚቻለው ከተለያዩ የውጭ ሀገራት የውጭ 
ምንዛሪ ማስገባት ሲቻል እንደመሆኑ፤ የውጭ ምንዛሪ 
በማከማቸትና በየጊዜው እንዲጨምር በማድረግ እድገት 
እንዲመጣ ማድረግና የሥራ ባሕል ለውጥ ያስፈልጋል 
ሲሉም ይመክራሉ። 

እንደሚባለውም የውጭ ምንዛሪ እጥረት ከሌለ 
‹‹በኢትዮጵያ ኢንቨስት ባደርግ ትርፌን ይዤ እመለሳለሁ›› 
በሚል ተስፋ ባለሀብቶች ሊመጡ እንደሚችሉና 
የተባለውን እቅድ ማሳካት እንደሚቻልም ይስማማሉ። 

እቅዱን ለማሳካት መሠረተ ልማት ማሟላት፣ 
የቢዝነስ አሠራርን ቀላል ማድረግ፣ ሠላም ማስፈንና 
የባንክ አገልግሎትን ማዘመን ትኩረት እንዲሰጣቸውም 
ያሳስባሉ።

ርዕሰ አንቀፅ ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

ግንቦት 30 ቀን 1933 ዓ.ም ተቋቋመ

አዲስ ዘመን

የኢትዮጵያ ፕሬስ ድርጅት ዋና ስራ አስፈጻሚ
ስልክ ቁጥር - 011-126-42-22

ኢሜል ፡- epa@press.et
ዋና አዘጋጅ

አንተነህ ኃ/ብርሃን ወ/መድህን 
አድራሻ 

ንፋስ ስልክ ላፍቶ ክ/ከ 
ወረዳ 06

የቤት ቁጥር 319
ኢሜይል - anteneh.hailebirhan@press.et

ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

የማስታወቂያ መቀበያ ክፍል
ስልክ ቁጥር - 011-156-98-73

ፋክስ - 011-126-58-12

ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et
       wendwesonshimelis@gmail.com 

የዜና ማዕከል ዋና አዘጋጅ 
ወርቁ ማሩ
Email:- workumaru2@gmail.com
የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ   

ማከፋፈያ :- ስልክ ቁጥር - 011-157-02-70

ሕገ ወጥነት ዘረፈ ብዙ ብቻ ሳይሆን፤ መልከ ብዙም ነው፡፡ ዘርፈ ብዙነቱ፣ የሕገ ወጥ ተግባራት በየትኛውም እና 
በማንኛውም ቦታና ሁኔታ ውስጥ ያለ ወሰን የሚከናወን ተግባር በመሆኑ ነው፡፡ በዚህ ረገድ ሕገ ወጥነት በማኅበራዊ 
ዘርፎች፣ በፖለቲካዊ መስኮች፣ በንግድና ኢንቨስትመንት ዓውዶች፣ በሠላምና ፀጥታ ምኅዳሮች፣ በጤና እና ፍትሕ 
ሰፈሮች፣… ብቻ የማይገባበት ጓዳ ጎድጓዳ፣ መስክና ዓውድ የለውም፡፡

በእነዚህ መስኮች ያለ ገደብ ሲካሄድ ደግሞ እንደየዘርፎቹ ተጨባጭ ሁኔታ መልኩን፣ ቴክኒክና ታክቲኩን እየቀያየረ 
የሚከሰት ነው፡፡ ትናንት ውስብስብ የሕገወጥነት ስልት የተባሉት አካሄዶች ዛሬ ላይ ኋላ ቀር በመሆናቸው፤ እሱም 
ለአካሄዱ የሚውል ዘመናዊ የሕገወጥ ተግባራትን መከወኛ ብልሃቶችን ፈጥሯል፡፡ ካልሆነም ዘመን አመጣሹን ቴክኖሎጂ 
ለራሱ በሚሆን መልኩ አበጃጅቶ ጥቅም ላይ አውሏል፡፡

በዚህ ረገድ ክቡር የሆነውን የሰው ልጅ ከማዘዋወር ጀምሮ፤ የጦር መሣሪያ፣ የመድኃኒትና ምግብ፣ የአልባሳትና 
መዋቢያዎች፣ የኤሌክትሮኒክስና ተሽከርካሪ፣ የአደንዛዥ ዕፅና ጌጣጌጥ፣ የቁም እንስሳትን ጨምሮ የግብርና ምርቶች፣ 
ማዕድናት እና ሌሎችም የሀገር ውስጥ ሃብቶች ወደ ውጪ የሚሸሹበት፤ ለሀገርና ሕዝብ ጎጂ የሆኑ ምርቶችን ጨምሮ 
ደግሞ ከውጪ ወደ ሀገር ውስጥ እንዲገቡና እንዲወጡ ሲደረግ ማየትና መስማት የተለመደ ሆኗል፡፡

እነዚህ ሕገወጥና የኮንትሮባንድ እንቅስቃሴዎች ታዲያ፣ ሀገርን እንደ ሀገር፤ ሕዝብንም እንደ ሕዝብ ዋጋ 
የሚያስከፍሉ፤ የመንግሥትንም ሕልውና በእጅጉ የሚፈታተኑ ተግባራት ናቸው፡፡ ምክንያቱም፣ ሕገወጥና ኮንትሮባንድ 
በመጀመሪያ ኢኮኖሚን ይጎዳል፡፡ ይሄ ሲባል በሕገወጥና ኮንትሮባንድ ፍሰቱ ምክንያት ሀገር ማግኘት ያለባትን ገቢ 
በእጅጉ ያሳጣል፡፡ የንግድና ኢንቨስትመንት ሥርዓቱንም ይረብሻል፡፡

በዚህ መልኩ መንግሥት ከንግድና ኢንቨስትመንት መስኮች ማግኘት የሚገባውን ገቢ አላገኘም፤ ግብርና ቀረጥም 
አልሰበሰበም ማለት ደግሞ፤ እንደ መንግሥት የሕዝቦችን ጥያቄ ለመመለስ፣ የሀገርንም ልማት ለማፋጠን አቅም 
የሚሆነው የገንዘብ ሃብት ያጥረዋል ማለት ነው፡፡ አንድ መንግሥት ደግሞ የሥራ ማስኬጃ ሃብት አጠረው ማለት 
በማኅበራዊውም፣ በፖለቲካዊውም፣ በኢኮኖሚና ሌሎችም መስኮች የመፈጸም አቅሙ ችግር ይገጥመዋል ማለት ነው፡፡

ይሄ ሲሆን ደግሞ፣ ሕገወጦችና ኮንትሮባንዲስቶች አቅም እየፈጠሩ፣ በመንግሥትና በዜጎች መካከል መራራቅና 
መጠራጠር እንዲፈጠር ሁሉን አቀፍ ሴራ እየፈጸሙ፤ አለፍ ሲልም ዜጎች በመንግሥታቸው ላይ እምነት እንዲያጡና 
በሕገወጦችና ኮንትሮባንዲስቶች እሳቤ እንዲጠለፉ የሚሆኑበትን ዕድል እስከመውለድ ሊደርስ ይችላል፡፡

ምክንያቱም፣ መንግሥት ሃብት አጥቶ የሕዝቦችን የልማት፣ የማኅበራዊ ጉዳይ፣ የፖለቲካ እንዲሁም የሠላምና 
ፀጥታ ጉዳዮች በልኩ መመለስ የሚችልበት አቅም ከተፈተነ፤ ዜጎች እነዚህን ጥያቄዎች ማንሳታቸው አይቀሬ ነው፡፡ 
በዚህ ረገድ አንድም ከለውጡ በፊት የነበረውን ሀገራዊ እውነት ማስታወሱ ተገቢ ሲሆን፤ ለውጡም የዚሁ የሕዝቦች 
ጥያቄ ማደግ እና የመንግሥት የሕዝብን ጥያቄ የመመለስ አቅም ማጣት ፍሬ መሆኑ የሚታወስ ነው፡፡

ይሄ የሕገወጦችና ኮንትሮባንዲስቶች ተግባር ታዲያ የለውጡን የመጀመሪያ ዓመታት ጉዞ ፈትኖ እንደነበር 
የሚታወቅ ነው፡፡ ምክንያቱም በኮንትሮባንድ ላይ ተመሥርቶ ሀገር መበዝበዝና ሀገር መናጥ የለመደ ግለሰብና ቡድን፤ 
ከዚህ የፈረጠመ የፈላጭ ቆራጭነት መስመሩ መውጣት አይችልም፡፡ እናም የሕዝቦችን ኢኮኖሚያዊ ጥያቄ በማባባስ፣ 
የማኅበራዊ ጉዳዮች በማመሳቀል፣ ፖለቲካዊ አጀንዳዎች በመጥለፍ እና የሠላምና ፀጥታ አደጋዎችን በመጋበዝ በዜጎች 
ችግርና ሰቆቃ ውስጥ ሕልውናውን ለመገንባት መታተሩ አይቀሬ ነው፡፡

ባለፉት አምስትና ስድስት ዓመታትም አንዴ ሞቅ፣ ሌላ ጊዜ ቀዝቀዝ እያሉ እዚህም እዚያም የሚታዩ ዘርፈ ብዙ 
ችግሮች የሕገወጥና ኮንትሮባንድ ጉዳይ ዛሬም ድረስ ሕለው ሆኖ የመዝለቅ አንድ አብነቶች ናቸው፡፡ ምክንያቱም፣ ዛሬም 
ሕገወጥ የጦር መሣሪያ ዝውውሩ በተለያየ ቦታ ያሉ አማፅያንን ለመደጎም እየዋለ ነው፡፡ ይሄ ደግሞ በሠላምና ፀጥታ 
ሥራው ላይ የራሱ ችግር መፍጠሩ አይቀርም፡፡

በተመሳሳይ የማዕድን፣ የግብርና ምርቶች፣ የቁም እንስሳት፣ የገንዘብ እና ሌሎችም ኢኮኖሚያዊ ፋይዳ ያላቸው 
ምርቶች ከውስጥ ወደ ውጪ፤ ከውጪም ወደ ውስጥ የሚመላለሱበት ሁነት አለ፡፡ ይሄ ደግሞ እንደ ሀገርና ሕዝብ 
ከሚፈጥረው የኢኮኖሚ ጫና ባሻገር፤ በመንግሥት ገቢ ላይ ጫና የሚፈጥር፤ የንግድና ኢንቨስትመንት ዘርፎችንም 
ተወዳዳሪነትን የሚያቀጭጭ ነው፡፡

ከዚህ በተጓዳኝ የአደንዛዥ ዕፅ ዝውውር መልክና ስልቱን እየቀያየረ መከሰት፤ በዜጎች ማኅበራዊ ጉዳዮች ላይ ከፍ 
ያለ ጫና እየፈጠረ ያለ፤ በተለይም ከጤና እና የአዕምሮ ብሎም የሥነልቡና ችግሮችን በመፍጠር አምራች ዜጎች ወደ 
ጥገኝነት እንዲሸጋገሩ የሚያደርግ ነው፡፡ ሕገወጥ የሰዎች ዝውውርም የዚሁ አንድ ዘርፍ ሲሆን፤ ይሄ ደግሞ በሰው ልጅ 
አካልም፣ ሕይወትም ላይ ከፍ አደጋን እያስከተለ ያለ ነው፡፡

እነዚህ እና ሌሎች በርካታ ማሳያዎች የሚጠቀሱለት ሕገወጥነትና ኮንትሮባንድ ታዲያ፤ ዛሬ ላይ እንደ ሀገር ያለውን 
ጉልህ አሉታዊ ተፅዕኖ በመገንዘብ እንደ መንግሥት ትኩረት ተሰጥቶ እየተሠራበት ይገኛል፡፡ በዚህም በተግባሩ ላይ 
ተሰማርተውም፣ ተሳትፈውም የተገኙ አካላት ላይ እየተወሰዱ ያሉ ርምጃዎች ዓቢይ ማሳያ ናቸው፡፡

ይሁን እንጂ ከችግሩ ስፋትና ረቂቅነት አኳያ በመንግሥት ብቻ ተሠርቶ ግቡን የሚመታ ባለመሆኑ፤ ሁሉም ዜጋ 
ችግሩን መከላከል ማለት ከፍ ያለ ማኅበራዊ፣ ኢኮኖሚያዊ፣ ፖለቲካዊ እንዲሁም የሠላምና ፀጥታ ጉዳዮች ላይ የራስን 
አበርክቶ ማድረግ መሆኑን በመገንዘብ ሕገወጥነትንና ኮንትሮባንድን የመከላከል ኃላፊነትን መወጣት ይገባል፡፡

ሕገ-ወጥነትን በመከላከል ዘርፈ ብዙ 
ኃላፊነታችንን እንወጣ!

ፍስሐ ተስፋይ 

ለውጥ የሚለው ቃል ሲሰማ ሁሉም በየድርሻው፤ 
በየፊናው የሚመጣበት ሀሳብና ትዝታ ይኖራል። በብዙ 
ኢትዮጵያውያን የለውጥ ወይም የአብዮት ጊዜ ተብሎ 
የሚታወቀው የቀዳማዊ ዓፄ ኃይለ ሥላሴ ንጉሣዊ ሥርዓት 
አክትሞ ዘመነ ደርግ በጀመረበት ጊዜ ነው። በእውነትም 
ይህ ወቅት ሀገሪቷ በደግም ይሁን በክፉ በርካታ ለውጦችን 
ያስተናገደችበት ነበር ለማለት ያስደፍራል። 

በመቀጠል ደግሞ ኢሕአዴግ ተከተለ፡፡ ኢሕአዴግ 
በመምጣቱ፤ የተደሰቱበት እንዳሉ ሁሉ የተከፉበትም  
አልታጡም ነበር። ይህም ሆኖ ሀገሪቷም ሕዝቡም በለውጥ 
በተስፋም ውስጥ በመሆን ሦስት አሰርት ዓመታት ለተጠጋ  
ጊዜ መዝለቅ ችሏል። ይህኛውም ለውጥ ግን ጊዜው ደረሰና 
የሕዝቡም ጥያቄ ጨመረና አዲስ ነገር በማስፈለጉ ሌላ 
የለውጥ ሂደት በሀገሪቱ ለመከሰት በቃ። 

የዛሬው የጽሑፌ ማጠንጠኛ የሚሆነው ግን ለውጥን 
ተከትሎ የሚመጡ ውጤቶችን በምን ያህል ጊዜ ውስጥ 
ማግኘት እንችላለን የሚል ይሆናል። ይህንን ለማለት ያነሳሳኝ 
ሀሳብ እንደ ሀገር ለውጥ ተከሰተ ከተባለ እለት ጀምሮ 
በአንድ ጀንበር ሀሳባቸው እና ምኞታቸው ሁሉ የሚሳካ 
ለሚመስላቸው የዋሆች እያስተዋልኩ ስለሆነ ነው። 

በነገራችን ላይ እንዲህ አይነት አመለካከቶች እንደ 
ሀገር የተከሰቱ ለውጦችን ተከትሎ ብቻ ሳይሆን በአንዳንድ 
ተቋማት የሚካሄዱ ትንንሽ ሹም ሽሮችንም ተከትሎ መላ 
ሕይወታቸው እንዲቀየርላቸው ለጥያቄያቸው ሁሉ መልስ 
እንዲሰጣቸው የሚፈልጉ ብዙዎች ናቸው። እንዲህ አይነት 
ምኞት ካላቸው መካከል ጥቂት የማይባሉት ለተከሰተው 
ለውጥ ምንም ዓይነት አስተዋፅዖ ያልነበራቸው ሊሆኑ 
ይችላሉ ።

የነዚህን ግለሰቦች ፍላጎት ለውጡን ያመጡት አካላት 
ራሳቸው የሚረዱት አይደሉም። በመሠረቱ ከለውጥ 
እንዲመጣ የሚጠበቀው እያንዳንዱ ውጤት የሚፈልገው 
የራሱ የሆነ ጊዜ ይኖረዋል። በዚህ ላይ ደግሞ በኢትዮጵያ 
እንደተከሰቱት አይነት ሀገራዊ ለውጥ ሲሆን፤ ነገሩ ጊዜ 
ከመውሰዱም ባለፈ የሚያስከትላቸው በርካታ ተጨማሪ 
ጥያቄዎች ይኖራሉ።

ለዛሬ ጽሑፌ መነሻ የሆነኝ ከዓመታት በፊት በኢትዮጵያ 
ተከስቶ የነበረው ለውጥና ዛሬ ያለው ሁኔታ ነው።  በወቅቱ 
ሀገሪቷ በዘርፈ ብዙ ችግሮች ውስጥ ተዘፍቃ እንደነበር 
የአደባባይ ምስጢር ነው። ይህም ማለት የሠላም እጦት፤ 
የኢኮኖሚ ድቀት፤  የፖለቲካ ውጥረት ገኖ ወጥቶ  ነበር።  

ከችግሮቹ ስፋትና ግዝፈት አንፃር ብዙዎች ‹‹ኢትዮጵያ 
አበቃላት የዘመነ መሳፍንት ታሪክ ሊደገም ነው፤ ልትበታተን 
ነው›› እያሉ በአደባባይ ሲተነብዩ ነበር። በእርግጥም ለሀገራዊ 
አንድነት ቅድሚያ በመስጠት በብዙ መስዋዕትነት ነገሩን 
መቆጣጠር ባይቻል ኖሮ የተሰጋው መድረሱ አይቀርም 
ነበር።

የሆነው ሆኖ ነገሮች እየተስተካከሉ ሲመጡና ውጥረቶች 
መርገብ ሲጀምሩ ሁሉም የየራሱን ጥያቄ ይዞ ከተደበቀበት 
መውጣት ጀመረ። አንዳንዶቹ ጥያቄዎች ከለውጡም በፊት 
ሲነሱ የነበሩ ቢሆኑም፤ ከፊሎቹ ግን የለውጡን አጋጣሚ 
እንጠቀም በሚል መንፈስ በብልጣብልጥነት የሚቀርቡ 
ነበሩ። 

በእርግጥ የየትኛውም ማኅበረሰብ ጥያቄ ቢሆን 
በሠላማዊና በሕጋዊ መንገድ ሥርዓት ይዞ እስከቀረበ ድረስ  
ለጊዜውም ቢሆን የጥያቄው አይነት ችግር የሚኖረው 
አይመስለኝም። አሁን አሁን ግን እያስተዋልን ያለነው ፋታ 
የማይሰጥ አካሄድ ግን ለማንም የሚበጅ አይመስለኝም። 
ይህንን ያልኩት ደግሞ በሁለት መሠረታዊ እሳቤዎች ነው።  

የመጀመሪያው የሀገሪቱ አቅም ነው። ይህንን ስል 
በሁለት አይነት መንገድ ነው። የመጀመሪያው በቀጥታ 
ከኢኮኖሚ ጋር የተያያዘ ነው። እንደሚታወቀው ኢትዮጵያ 
ድሃ ከሚባሉ ሀገራት ተርታ የምትሰለፍ ሀገር እንደመሆኗ 
በአንድ ጀንበር ከመቶ ሚሊዮን በላይ የሚገመትን ሕዝብ 
ጥያቄ ለመመለስ አይቻልም። 

 መንግሥት ራሱ ፈቃደኛ ሆኖ አቅሙ ኖሮት 
ፕሮጀክቶችን ቢጀምር እንኳን ራሳቸው ፕሮጀክቶቹ 
የሚፈልጉት ዓመታትን የሚወስድ ጊዜ እንደሚኖር መገንዘብ 
ያስፈልጋል። ሌላው ከአቅም ጋር የሚነሳው ጉዳይ የሠላም 
ማስጠበቅ እንቅስቃሴው ነው። ይህም ቢሆን መታየት 
ያለበት በቀጥታ ሊሆን ከሚገባው ጋር ብቻ በማያያዝ 

ሳይሆን የነበርንበትንም መነሻ በማድረግ ነው።  
ይህም ማለት አዲሱ ለውጥ በሀገሪቱ ከመከሰቱ 

በፊት ለውጡ በተከሰተባቸው ወራቶችና ከዛም በኋላ 
በተለያዩ አካላት የተሸረቡ በርካታ ሴራዎች ነበሩ። ሴራዎቹ 
ደግሞ እንደቀልድ የተሠሩ ሳይሆን፤ ሀገሪቱ እና ሕዝቦቿ 
ያሉባቸውን ችግሮች በማጥናት በጥንቃቄ እንደ ሸረሪት 
ድር ተወሳስበው የተሸረቡ ናቸው። እነዚህን ውስብስብ 
የተንኮልና የጥፋት ገመዶች ለመበጣጠስ መንግሥት ምንም 
ያህል አቅሙና ቁርጠኝነቱ ቢኖረውም ጉዳዮቹ በራሳቸው 
የሚፈልጉት ጊዜ መኖሩ ሊታወቅ ይገባል ። 

ሁለተኛው እንደ ሕዝብ የምናነሳቸው ጥያቄዎች እርስ 
በእርስ የሚጠላለፉ እና የሚደራረቡ መሆናቸው ነው።  
በአንዳንድ የማኅበረሰብ ክፍሎች የሚቀርቡ ጥያቄዎች 
በቀጥታም ይሁን በተዘዋዋሪ ተፅዕኖ የሚፈጥሩበትና ጥያቄ 
እንዲያስነሳ የሚያደርጉት የማኅበረሰብ ክፍል ይኖራል። 
መንግሥት ደግሞ ማሰብም መሥራትም ያለበት እንደ ሀገር  
ሁሉንም ነገሮች ከግምት በማስገባት መሆን አለበት። 

ይህም ማለት የአንድን ማኅበረሰብ ጥቅም ሲያስከብርም 
ሆነ ሌሎች ጥያቄዎችን ሲመልስ የሌላ ማኅበረሰብን ጥቅም 
በመጋፋትና ሌሎችን በማስቀየም ሊሆን አይገባም። ይህን 
ለማድረግ ደግሞ ጥናቶችን ማድረግ በባለሙያዎችና 
የሕዝብ ለሕዝብ ምክክር ማካሄድ የግድ የሚሉ ይሆናል። 
እንደ «የኢትዮጵያ ሀገራዊ ምክክር ኮሚሽን» ማለቴ ነው። 
ይህም ቢሆን ችግሮች እና ተመልሰው የሚነሱ ጥያቄዎች 
እንዳይኖሩ በጥንቃቄ ጊዜ ሰጥቶ መሥራት የሚጠበቅ 
ይሆናል ።  

ዛሬ ዛሬ እያየነው እና እየሰማነው ያለነው ግን ከዚህ 
በፍጹም የተቃረነ ነው። ሁሉም ያቀረበው ጥያቄ በአንድ 
ጀንበር እንዲመለስለት ይፈልጋል። አንዳንዱማ ጥያቄው 
ለምን እንደዘገየ ጠይቆ ምላሽ ከመስማት ይልቅ ‹‹እኔ 
ተገልያለሁ፤   እኔ ተገፊ ነኝ›› በሚል መንፈስ ለውጡን 
እስከማማረር ሲደርስ እየተመለከትን ነው። ይህ አካሄድ 
ደግሞ ጥሩ አይደለም ብቻ ሳይሆን በዚሁ ከቀጠልንበት 
የሚያመጣብን ችግር መኖሩ አይቀርም። ሲጀመር እንደ 
ሀገር የምናስብ ከሆነ ኢትዮጵያ ብቻችንን የምንኖርባት 
እንዳለመሆኗ ሁሉ ለብቻችን የሚሰጠን ምላሽ የትም 
እንደማያደርሰን ልንገነዘብ ይገባል። 

በተጨማሪ የመንግሥትን ኃላፊነትና ግዴታ ከራሳችን 
ጉዳይና ፍላጎት ጋር ብቻ ማገናኘቱ በራሱ ጤነኝነት 
አይደለም። በነጋ በጠባ ይሄን ጠይቀን ነበር ... መንግሥት 
ይሄን አደርጋለሁ ብሎ ቃል ገብቶ ካደን... ከማለታችን 
በፊት ራሳችንንም ሆነ በቅርባችን ያሉ የመንግሥት አካላትን 
ፊት ለፊት ሄደን ለምን እንዲህ ሆነ? አልያም ለምን እንዲህ 
አልተደረገም? ብለን መጠየቅ መቻል አለብን። የእኛ 
የየግላችን ጉዳይ የየራሳችን የየግላችን ብቻ ነው።

መንግሥት ጉዳይ የሚያደርገው ግን የሁላችንንም 
ጉዳይ የሁላችንንም ጥያቄ ነው። በዛ ላይ ሀገራዊ የሚባል 
ከውጪ ሀገራት ጋር የሚሠራቸውም ሁላችንንም ተጠቃሚ 
የሚያደርጉ እንደ ህዳሴው ግድብና የወደብ ጉዳይ ያሉ 
ኃላፊነቶችም አሉበት።  በመሆኑም ጥያቄ መጠየቅ  ችግር 
ባይሆንም ለመልሱ ጊዜ መስጠትና በትዕግስት ነገሮችን 
መጠበቅ የግድ ይላል።  ቸር እንሰንብት። 

ጥያቄዎቻችን ለምላሾቻቸው ጊዜ 
እንደሚፈልጉ አንዘንጋ   

በእርግጥ የየትኛውም 
ማኅበረሰብ ጥያቄ ቢሆን 

በሠላማዊና በሕጋዊ መንገድ 
ሥርዓት ይዞ እስከቀረበ 
ድረስ  ለጊዜውም ቢሆን 
የጥያቄው አይነት ችግር 

የሚኖረው አይመስለኝም። 
አሁን አሁን ግን እያስተዋልን 

ያለነው ፋታ የማይሰጥ 
አካሄድ ግን ለማንም 
የሚበጅ አይመስለኝም

ውይይት - ከግጭት የሚታደግ የድል መሣሪያ
ቴልጌልቴልፌልሶር (የኩሽ አሸክታብ)

ወደ ፍቅር ጉዞ..
ተያይዞ..
ቂምን ከሆድ ሽሮ..
ኦላን ይዞ..
ድምጻዊ ክብር ዶክተር ቴዎድሮስ ካሳሁን 

ኢትዮጵያ በተሰኘ አልበሙ ላይ ኦላ የሚል ቃልን 
ተጠቅሟል። (ኦላ ማለት ፈጣሪ ማለት ነው። ፈጣሪን 
ይዘንና አስቀድመን በፍቅር ምሬት፣ ቂምን በመሻር 
ወደፍቅር ቤት እንግባ የሚል መልዕክት አለው። 
ቴዲም ሆነ ሌሎች ድምጻውያን በሙዚቃቸው ፍቅርን 
ሰብከዋል፣ አንድነትን ነግረውናል፣ ኢትዮጵያዊነትን 
መስክረዋል። በዚህ ልክ ለኢትዮጵያዊነት ከቀረብን 
ስለምን መግባባትና ሰላማዊ ፖለቲካ መፍጠር አቃተን 
የሚለው በቀዳሚነት የሚነሳ ጥያቄ ነው፡፡

ጥላቻ ወለድ ከሆነ ዘረኝነት እና የፖለቲካ እድፍ ጋር 
ሚዛን ላይ ብንቀመጥ ኢትዮጵያዊነትና ወንድማማችነት 
ገዝፎ በሚታይበት የእርስ በርስ ጉርብትና ውስጥ 
እንገኛለን። ከኋላ የመጡ የትርክት እዳዎች ፊተኛ 
መልኮቻችንን አወይበው በሰው ፊት በሞገስ እንዳንቆም 
አድርገውናል።   አሁናዊ ልባዊ መሻታችን ከፉክክር 
ወጥተን በውይይት ነጻ አውጪ ድልን ለመቀዳጀት 
ነው።

በውይይት የሚመጣ ነጻ አውጪ ድል ሀገርን 
የሚያስቀድም፣ ብዙሃነትን የዋጀ፣ ለዘረኞች የማይመች 
አካሄድ ነው። ካለፈው ይልቅ ለሚመጣው የሚተጋ፣ 
በሰላማዊ ፖለቲካ ሰላማዊ ትግልን የሚያቀነቅን ብዙሃነ 
መርህ የሆነ ነው። በምክክር የሚመጣ ህብረብሄራዊ 
ገድል ትናንትን ሽሮ ዛሬን ዋጋ ባለው ጠቃሚ ምክረ 
ሃሳብ የሚጨብጥ፣ ፍቅርና ይቅርታን፣ እርቅና ምክክርን 
እንደ ነጻ አውጪ የድል መሣሪያ ወስዶ ትውልድ ላይ 
የሚሠራ አስተሳሰብ ነው። 

ሀገር በቀደመችበት የትስስብ ፖለቲካ ሚዛን 
ደፍተን ጉድፎቻችንን ካላጠራን፣ እንከኖቻችንን 
ካልነቀስን እዳችን አስከፊ ነው። እውነት በራቃቸው 
ከዛም ከዚም በተነዙ የጥላቻ ስብከቶች ወገባችን 
ጎብጧል። መሠረት በሌላቸው፣ ታሪክ ባልከተባቸው 
የአሉባልታ ወሬ ፍቅር ያሰመረው ዳናችን  ጠፍቷል። 
ወዴት እንደምንሄድ ባልገባንና በማይገባን ርምጃ መሀል 
ነን። ሀገርን የሚያህል፣ ትውልድን መሳይ ትልቅ የጸሀይ 
መውጫ አድማስ በሃላፊነት ይዘን ወዴት እንደምንሄድ 
አለማወቅ ከጥያቄም በላይ አፋጣኝ መልስ የሚፈልግ 
ነው፡፡

የነጻነት ምኩራቦቻችን፣ የፍቅር መጎናጸፊያችን ፣ 
የአብሮነትና የወንድማማችነት መነሻዎቻችን በዘረኝነት 
መሠረታቸው እየጠፋ ይገኛል። እንደሀገር ያበለጸጉን፣ 
ልዩና ብርቅ አድርገው በጉርብትና ያስጠሩን እሴትና 
ባህሎቻችን የፍቅር ሳይሆን የልዩነት አተሃራ ፈሶባቸው 
ገርጥተዋል። በትርክትና በፖለቲካ ሽኩቻ የተጠነሰሰ 
ጫንቃችን ላይ የተሸከምናቸው የጥላቻ መንፈሶች 
አጓርተው እስካልወጡ ድረስ፣ ኢትዮጵያዊነትን 
አስቀድመን በውይይት መርህ በአንድ ሰርጥ ላይ 
እስካልተከተልን ድረስ ከችግሮቻችን በላይ ሆነን 
መፍትሄ ማምጣት አይቻለንም፡፡

ክፉዎች ከነገሩን፣ ከራስ ወዳዶች ከሰማነው፣ 
እዚያም እዚህም ጆሯችን ከተማገደ የጥላቻ ወሬ 
በላይ ስለኢትዮጵያና ኢትዮጵያዊነት እናውቃለን። 
ፖለቲከኞቻችን ሹክ ካሉን ትርክት በላይ፣ ዘረኞች 
በአደባባይ ካስጨበጡን የክፋት ሃሳብ በበለጠ 
ስለአብሮነትና ወንድማማችነት የገባን ነን። በየቦታው 
ከተሰራጩ የበቀልና የእልህ መንፈስ፣ ጦርነትና ክፋት 
ነጋሪ ከሆኑ አፎች በላይ ስለፍቅርና ስለይቅርታ 
የሰማነው ይበልጣል። እንደዚህ ከሆነ ስለምን ለክፋት 
ተቧደንን? ስለምን ጦርነትን ብቸኛ ነጻ አውጪ የድል 
ጎዳና አደረግን? የሚሉ አይጠፉም፡፡

ችግር የሆነው ያለንን እና የነበረንን አለማወቃችን 
ነው። የነበረን በጊዜያዊ የክፋት ሃሳቦች ጨቅይቶ 
የነበረንን ፍቅር እንዳናይ ከልሎብናል። ላሉብንና 
ወደፊትም ለሚኖሩብን ማህበራዊና ፖለቲካዊ ችግሮች 
እንደመፍትሄ የሚቀመጠው ኢትዮጵያዊነት ለንጽጽር 
ሚዛን ላይ የማይቀመጥ ብቸኛ የአብሮነት አርማችን 
እንደሆነና ጦርነትን ሽሮ በሃሳብና በውይይት የዳበረ 

ፖለቲካ መፍጠር ነው። ከዚህ ጋር አብረው የሚነሱ 
እንደበጎ እሴትና ሀገርና ሕዝብ የቀደሙበት እሳቤዎች 
ያሉ ለእርቅና ለአብሮነት መንገድ የሚከፍቱ አያሌ 
የትስስር ገመዶች መኖራቸው ሀቅ ነው፡፡

ከምናውቀውና ከሰማነው በጎ ወሬ በላይ የጥላቻ 
ወሬዎች ገዝፈው ጥንተ ጠዋታችንን ደመናማ 
አልብሰውት አሁን ላይ በደመና ስር በጭፍጋጌ 
እንገኛለን። የጥላቻ ፖለቲካ፣ የዘር ቡዳኔ ትርፍ 
የለውም። ሀገራችንን እንደየመንና አፍጋንስታን ታሪክ 
አልባ ከማድረግ ባለፈ ይሄ ነው የሚባል ዋጋ የሌለው 
ነው። የዘር አቀንቃኞች ሄደው ሄደው ዳር መቅረታቸው 
አይቀርም። በብዙሃነት በተደወረች ሀገር ላይ ጋቢ 
የሚሠራ ድውር ሃሳብ እንጂ በነጠላነት የሚጠራ 
ወደአንድ ወገን ያዘነበለ ትርክት አያስፈልገንም፡፡

ሀገራችን የእምነት ሀገር ናት.. የእምነት መለኪያውና 
መመዘኛው ደግሞ የኔ በሚሉት ፈጣሪ ፍቃድ ውስጥ 
መኖር ነው። ሁላችንንም በሚያግባባ መልኩ የፈጣሪ 
ፍቃድ ፍቅርና ሰላም፣ ከሰው ልጆች ጋር ሁሉ ተቻችሎ 
መኖር ነው። የፈጣሪ ፍቃድ በይቅርታና በመከባበር 
የጸና ነው። ከዚህ ውጪ የሆነ የትኛውም አይነት አካሄድ 
የነበረንን ከማሳጣት ባለፈ ትርፍ የሌለው እንደሆነ 
በበርካታ ታሪኮቻችን ላይ አስተውለናል፡፡

የሚጠቅመን ድምጻዊ ቴዎድሮስ ካሳሁን እንዳለው 
ኦላን ይዞ ወደ ፍቅር መሄድ ነው። የሚጠቅመን ቂምን 
ከሆድ ሽሮ ወደ ፍቅር መጓዝ ብቻ ነው። የሚጠቅመን 
ኢትዮጵያን አስቀድመን በወንድማማችነት መተባበር 
ነው። የእኛን ሰላም፣ የእኛን ፍቅር፣ የእኛን አንድነት 
የሚሹ በርካታ ሀገራዊ ጉዳዮች ከፊታችን አሉ። ፍቅርን 
ለብሰን፣ ሰላምን ተጎናጽፈን በጦርነትና በመለያየት 
በከሰርነው ልክ የምናተርፍበት የእርቅ ጊዜ እንዲመጣ 
ሁላችንም  መተባበር ያስፈልገናል። በእርቅና በምክክር 
የጎደሉትን የምንሞላበት፣ ያጣነውን የምናገኝበት 
የኢትዮጵያዊነት ጊዜ ያስፈልገናል፡፡

ሰላምና ፍቅር በሌለበት ልብ ውስጥ የሚመጣ 
ጸጋና በረከት የለም። ሀገራችን በረከት የራቃት በእኛ 
በልጆቿ ሰላም አልባነት ነው። ሕዝባችን በችግር፣ በኑሮ 
ውድነት የሚሰቃየው ፍቅር ባልነካው ልባችን ነው። 
ሀገራችን በረከቷ እንዲመለስ ፍቅርን አፍቅረን፣ ሰላምን 
አስቀድመን መራመድ አለብን። ራሳችንን ከፍቅርና 
ከሰላም ስናርቅ የእግዚአብሄር መንፈስ ይርቀንና 
በምንም የማይሞሉ ብዙ ጎደሎዎችን፣ ብዙ ቀዳደዎችን 
እንፈጥራለን። እነዚያ ቀዳዳዎች ወደጦርነት፣ ወደጥላቻ፣ 
ወደ መገፋፋት ወስደውን እኛንም ሀገራችንንም 
ያከስሩናል። አሁንም  ባለፉት ጊዜያትም እየሆነ ያለው 
ይኸው ነው። 

ዝማኔ ቀለሙ በሃሳብ ልዕልና መዳበር ነው። 
ስልጥንና ከሚተረጎምባቸው መንገዶች ውስጥ አንዱ 
ልዩነትን በምክክር መፍታት ነው። የሚቀረን ይሄ ነው..
ችግሮቻችንን በሰላማዊ መንገድ መፍታትና ልዩነትን 
በምክክር ማርገብ። እንደሚታወቀው ሀገራችን 
በድግግሞሽ ፖለቲካ፣ በድግግሞሽ አስተሳሰብ፣ 
በድግግሞሽ ልማድ ውስጥ ለበርካታ ዘመን ኖራለች 
ይሄ አጉል ልማድ ከኪሳራ ባለፈ ያተረፈልን ነገር 
የለም። አሁን ፖለቲካችንንም፣ አስተሳሰባችንንም፣ 
ልማዳችንንም ከትናንት አላቀን ሰላምና ፍቅርን ታሳቢ 
ባደረገ መልኩ ልንለማመደው ይገባል፡፡

ታሪኮቻችን የአንድነት ታሪኮች ናቸው። ታሪኮቻችን 
የሰላም ታሪኮች ናቸው። ከዚያ እዚህ የደረስነው አብረን 
እየበላን አብረን እየጠጣን በክፉና በደጉ ተያይዘን ነው። 
እኚህ እሴቶቻችን ዳብረው በመሀከላችን እንደአስታራቂ 
መግባት ከቻሉ ብዙ ነገሮቻችንን ሊቀይሩልን አቅም 
አላቸው። ስለኢትዮጵያ በጋራ እስካልቆምን ድረስ 
የምንደርስበት የስኬት ተራራ የለም። በፍቅርና በይቅርታ 
ኢትዮጵያን እያሰበ የሚኖር ትውልድ መፍጠር አለብን። 

ለሀገራችን ብዙ ምኞት አለን። ብንጠየቅ 
ስለሀገራችን የምንመልሰው በጎ መልስ አለ። ሕዝባችንን 
ከድህነት ማውጣት የሁላችንም የጋራ ፍላጎት ነው። 
ግን እንዴት የሚለውን መልስ አልደረስንበትም። 
ህልምና ምኞት እንጂ ህልምና ምኞታችንን ወደመሆን 
የሚያመጣ ጥበብ የለንም። የሆነ ቦታ ላይ ጥበብ 
ጎሎናል..በችግሮቻችን እየተሸነፍን፣ ለችግሮቻችን እጅ 
እየሰጠን የመጣንበት ሁኔታ ነው ያለው። የሰው ልጅ 
ሰላም እስካልገባው ድረስ ምንም ቢገባው ትርጉም 

የለውም። የምንፈልጋቸው ነገሮች ሁሉ ህልውና 
የሚያገኙት በሰላም ውስጥ ነው፡፡

ሰላም ሀገር ከሚገነባባቸው፣ ትውልድ 
ከሚቀረጽባቸው አውዶች ውስጥ አስኳሉ ነው። 
ለሀገራችን መሀል መሆን አለብን..መሀል ስንሆን ዳርም 
አለን። ዳር ስንቆም ግን ሌላ ነን። ዳር ቆመን ስለሰላም 
ማውራት አንችልም። ለሀገራችን ችግር የሆኑ ሰዎች ዳር 
የቆሙ ሰዎች ናቸው። በሀገራችን ጉዳይ ላይ መሀል ሆነን 
ስለሰላም መናገር መቻል አለብን፡፡

ሀገራዊ ህልሞቻችን የሚሳኩት ችግሮቻችንን 

በሰላም መፍታት ስንችል እንደሆነ ቢገባን ለንትርክ 
ጊዜ ባላጠፋን ነበር።  አሁን ላይ አምነን መቀበል 
የሚገባን እውነት ይሄ ብቻ ነው። ሀገራችንን ከፍ 
ለማድረግ ልዩነቶቻችንን በንግግር ከመፍታት የተሻለ 
ሌላ አማራጭ የለንም። ልንለማመደው የሚገባን 
ሕይወት ሰላምን በሰላም ማምጣት እና ሀገርን በምክክር 
መፍጠርን ነው። በጦርነት ሰላምን ማምጣት ሞክረነው 
ያልተሳካልን ነገር ነው። ስለሀገርና ሕዝብ የምናስብ 
ከሆነ፣ ስለ ተሻለች ኢትዮጵያ የምንጨነቅ ከሆነ ሰላምን 
በሰላም መምጣትን መለማመድ አለብን፡፡

ችግሮቻችንን በችግር እየፈታን፣ በተፈጠረና 
በተደራረበ ችግር ውስጥ እየኖርን ህልሞቻችንን መኖር 
አንችልም። በችግር ላይ ችግር ደርበን ሕዝባችንን 
ከድህነት ማውጣት ያልቻልነው ልዩነታችንን በምክክር 
ማጥበብ ተስኖን ነው። ፍየል ወዲህ ቅምዝምዝ ወዲያ 
ከሆነ ፖለቲካ መላቀቅ አለብን። ፍላጎታችን ሰላም ከሆነ 
ስለሰላም ብቻ ማውራት አለብን። ጀግኖቻችንን ሰላም 
ውስጥ እንውለዳቸው። በጦርነት መጀገን ይብቃንና 
ፊታችንን ወደትቅቅፍ እንመልስ፡፡

በጦርነት አረር ደስታ፣ ፍንደቃ ሩቃችን ከሆኑ 
ሰንብተዋል። እፎይታ፣ እልልታ ከተለያዩን ከርመዋል። 
እኚህ ነገሮች እንዲመለሱ ስለሰላም በሰላም እናውጋ። 
በየትኛውም መስፈርት ቢታይ ኢትዮጵያ ሀገራችን 
የሚያስፈልጋት ሰላም ብቻ ነው። ሕዝባችን በብዙ 
ድህነት፣ በብዙ ማጣት ውስጥ ያለ ሕዝብ ነው። 
ጦርነትና ሽብር ጨምረንበት በስቃዩ ላይ ስቃይ 
ልንሆነው አይገባም። ዝቅታውን ለምን እንመርጣለን? 
ጦርነት እኮ ዝቅታ ነው፣ ጥላቻ እኮ ዝቅታ ነው። 
ከፍታውን እንምረጥ..ፍቅር ያለበትን፣ ሰላም የሞላበትን 
ከፍታ እንከተል። አንድነት የሞላበትን፣ ይቅርታ 
የተትረፈረፈበትን ከፍታ የእኛ እናድርግ፡፡

ሰላም ብዙ ትርፍ አለው.. በሰላም ማሸነፍን 
ስላልተለማድን ግን ትርፉን አናውቀውም። በእኔና 
በእናተ ሰላም፣ በፖለቲከኞቻችን ሰላም የምታተርፈው 
ኢትዮጵያ ናት። በኢትዮጵያ ትርፍ ውስጥ ደግሞ ሕዝብ 
ተጠቃሚ ይሆናል። በኢትዮጵያ ትርፍ ውስጥ ደግሞ 
ትውልድ ይፈጠራል። የመልማት፣ የማደግ፣ የመበልጸግ 
ህልሞቻችን ሁሉ እውን የሚሆኑት ኢትዮጵያ ሀገራችን 
በሰላም ማሸነፍ ስትችል ነው።  ማሸነፊያችንን ጦርነት 
ሳይሆን ሰላም እናድርግ፤ መለያየትን ሳይሆን አንድነትን 
እናድርግ። በሰላም የሚያሸንፉ ልቦች፣ በሰላም 
የሚያሸንፉ መሪዎች፣ በሰላም የሚያሸንፉ ፖለቲከኞች 
እነሱ እውነተኛ የሕዝብ አገልጋዮች ናቸው። እነሱ 
እውነተኛ የሥልጣኔና የዘመናዊነት መጀመሪያዎች 
ናቸው፡፡

እስከዛሬ ዋጋ ያስከፈሉን ነገሮች እጅግ ቀላል የሆኑ 
ነገሮች ናቸው። ሰው እጅግ ቀላል ለሆኑ ነገሮች እጅ 
ሲሰጥ ዋጋ ያላቸውን ጸጋዎቹን መሰወር ይጀምራል። 
ልብ ብለን ካየን በሰላምና በእርቅ ማለቅ በሚገባቸው 
ጉዳዮች ነው እየሞትንና መከራ እየደረሰብን ያለው። 
ማስተዋል ከቻልን ከጦርነት በኋላ በምንታረቅባቸው 
ነገሮች ነው ከጦርነት በፊት መነጋገር ያልቻልነው። 
ልብ ካልን ሊረቱን አቅም በሌላቸው ነገሮች ነው 
እየተረታንና ሰላማችንን እያጣን ያለነው። ሰላማችንን 
ለትንሽ ነገር አሳልፈን መስጠታችን ይቁም። በትንሽ 
ነገር ትልቅ ነገራችንን ማጣታችን በዚህ ትውልድ 
ላይ መቆም አለበት። ሃይላችንን፣ እውቀታችንን፣ 
ወንድማማችነታችንን ለትንሽ ነገር አሳልፈን ስንሰጥ 
ትልቅ ነገር ይርቀናል፡፡

ወደ ላይ እንያ.. ከላይ ሁሉም አለ። ሰላም እርቦን፣ 
አንድነት ናፍቆን በየሃይማኖታችን ሰማይ ስናይ 
እንያ። ሞትና መርዶ ባደበየው ልባችን ላይ የሰላምን 
ጮራ እንፈንጥቅ። በእርቅና በይቅርታ በልባችን ላይ 
ጸሀይ እናውጣ.. ንጋትን እንፈንጥቅ። ሰላም ጠምቶት 
የደነደነው  ጭንጫ ልባችን በፍቅር ይረስርስ። ነፍሳችን 
እፎይ ትበል..በሰላም እንረፍ። ለመከራዎቻችን ሳይሆን 
መከራዎቻችን በእኛ ተሸንፈው እጅ እንዲሰጡን የሰላም 
ሰዎች እንሁን። 

በገባሁበት ልውጣ…
ወደ ፍቅር ጉዞ..
ተያይዞ..
ቂምን ከሆድ ሽሮ..
ኦላን ይዞ..

ሰላም ሀገር 
ከሚገነባባቸው፣ 

ትውልድ ከሚቀረጽባቸው 
አውዶች ውስጥ አስኳሉ 
ነው። ለሀገራችን መሀል 
መሆን አለብን..መሀል 
ስንሆን ዳርም አለን። ዳር 
ስንቆም ግን ሌላ ነን። 
ዳር ቆመን ስለሰላም 
ማውራት አንችልም። 
ለሀገራችን ችግር የሆኑ 
ሰዎች ዳር የቆሙ ሰዎች 
ናቸው። በሀገራችን 
ጉዳይ ላይ መሀል ሆነን 
ስለሰላም መናገር መቻል 
አለብን

ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው። በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም። 

ፖለቲካ እና ወቅታዊ

ግብርና   
ተስፋ የተጣለበት የእንስሳት ተዋጽኦ ምርቶች አውደ ርዕይ

ማህሌት አብዱል  

የዓለም ምግብ ድርጅት መረጃ እንደሚ 
ያመለክተው፤ የእንስሳትሀ ባደጉት ሀገራት 40 በመቶ 
የሚጠጋውን፣ በማደግ ላይ ባሉ ሀገራት 20 በመቶውን 
የግብርና ምርት ይሸፍናል። በዚህም 13 ቢሊዮን 
የማያንሱ የዓለም ሕዝቦችን ኑሮ ይደግፋል። 

የእንስሳት ተዋጽኦ ምርቶች የዓለም አቀፍ የምግብ 
ሥርዓት ምሰሶዎች መሆናቸው ይገለጻል። መረጃዎች 
እንዳሰፈሩት፤ በአፍሪካ በሕዝብ ቁጥር ማደግ፣ 
በተጠቃሚዎች የመግዛት አቅም መጨመር እና 
በከተሞች መስፋፋት ምክንያት የእንስሳት ተዋጽኦ 
ምርት ፍላጎት በፍጥነት እያደገ ይገኛል። ይህን ፍላጎት 
ተከትሎ አምራቾችና ሌሎች የሚመለከታቸው አካላት 
በእንስሳት እርባታ ሥርዓትና የእሴት ሰንሰለት ላይ 
ከፍተኛ ኢንቨስትመንት እንደሚያደርጉ ይጠበቃል። 
የአፍሪካ የእንስሳት ሀብት ልማት በአህጉሪቱ እድገት 
ላይ ጉልህ እና ዘላቂ ተጽዕኖ እንዲኖረው ለማስቻል 
ልማቱን በጠንካራ መሠረት ላይ ማስቀመጥ ወሳኝ 
ነው። 

ከፍተኛ የእንስሳት ሀብት ባለቤት የሆነችው 
ኢትዮጵያም በዘርፉ ያላት ምርታማነትና የነፍስ 
ወከፍ ፍጆታ ከዓለም ዝቅትኛ መሆኑን መረጃዎች 
ይጠቁማሉ። በሀገሪቱ የእንስሳት ተዋፅኦ ምርት ፍላጎት 
እየጨመረ ቢመጣም፣ የሀገር ውስጥ ምርት አቅርቦት 
ግን በሚፈለገው መጠንና ጥራት የምርት ፍላጎቱን 
ማዳረስ አልቻለም። 

ይህን የተረዳው  መንግሥት የዘርፉን ምርታማነት 
ለማሳደግ በሌማት ትሩፋት ዕቅዱ የአራት ዓመት 
መርሃ-ግብር ነድፎ እየሠራ ይገኛል። በዚህ እቅድም 
የወተት፣ ዕንቁላልና የዶሮ ስጋ እንዲሁም የማር ምርት 
ለማሳደግ እንቅስቃሴ ተጀምሯል። በዕቅዱም የላም 
ወተት ምርትን አሁን ካለበት ስድስት ነጥብ ዘጠኝ 
ቢሊዮን ሊትር ወደ  ዘጠኝ ነጥብ ሰባት ቢሊዮን ሊትር 
ለማሳደግ፤  የዕንቁላል ምርትን ከሶስት ነጥብ ሁለት 
ሁለት ቢሊዮን ወደ 91 ቢሊዮን ከፍ ለማድረግ፤   የዶሮ 
ስጋ ምርትን ከ 90 ሜትሪክ ቶን ወደ 296 ሺ ሜትሪክ 
ቶን እንዲሁም የማር ምርትን ከ 147 ሺ ወደ 296 ሺ 
ሜትሪክ ቶን ለማሳደግ ግብ አስቀምጦ እየተንቀሳቀሰ 
ይገኛል፡፡

ከዚሁ ጎን ለጎን ዘርፉን ለማሳደግና እንደሀገር 
ያለውን የግብርና ኢንቨስትመንት መጠን ከፍ 
ለማድረግ የሚያስችሉ በርካታ ሥራዎች እየተሠሩ 
ናቸው። ከእነዚህ ሥራዎች መካከል ይህን የልማት 
ሥራ ለማስተዋወቅና የውጭ ኢንቨስትመንትን 
ለመሳብ በመንግሥትና በአጋር አካላት እየተከናወኑ  
ያሉ ሥራዎች ይጠቀሳሉ። 

ከእነዚህ ሥራዎች መካከልም  ዓለም አቀፍ 
የእንስሳት ዘርፍ አውደ ርዕይና ጉባዔ ማካሄድ 
ይጠቀሳል። አውደ ርዕዩ በተለይም በእንስሳት ሀብት 
ልማት የተሠማሩ ዓለም አቀፍ ኩባንያዎችን በመሳብና 
የቴክኖሎጂ ብሎም የእውቀት ሽግግር እንዲመጣ 
አይነተኛ ሚና እየተወጣ ይገኛል። 

ባለፉት ዓመታት የተካሄዱት ዓውደርዕዮች 
እና ጉባዔዎች ለዶሮ፣ እንቁላል፣ ወተት፣ እና ስጋ፣ 
ንዑስ ዘርፎች ዕድገትና ልማት ከፍተኛ አስተዋፅኦ 
ማበርከታቸው ይገለጻል። እነዚህ ኹነቶች የዘርፉ 
ባለሙያዎችና የንግዱ ማህበረሰብ ዋና ዋና 
ማሰባሰቢያዎች በመሆናቸው የገበያ ትስስር በመፍጠር፣ 
አዳዲስ ቴከኖሎጂዎችንና የኢንቨስትመንት እድሎችን 
በማስተዋወቅ፣ የእውቀት ሽግግርን በማምጣት ወዘተ. 
ለዘርፉ ልማት ያላቸውን ከፍተኛ አስተዋጽኦ ማረጋገጥ 
መቻላቸውን አውደርዕዩን ያዘጋጀው የፕሬና ኢቨንትስ 
መሥራችና ማኔጂንግ ዳይሬክተር አቶ ነብዩ ለማ 
ይናገራሉ። 

እንደእርሳቸው ማብራሪያ፤ ዘንድሮ የሚካሄደውና 
ከመጪው ጥቅምት 21 እስከ 23 ቀን 2017 ዓ.ም 
በሚሊኒየም አዳራሽ የሚከናወነው ይኸው ዓለም 
አቀፍ ዓውደ ርዕይ ከ14 ሀገራት የተውጣጡ ከ100 
በላይ ዓለም አቀፍ የእንስሳት ሀብት ዘርፍ ተዋናዮችና 
የዘርፉ ባለሙያዎች እንዲሁም የንግድ ጎብኚዎች 
ይሳተፉበታል ተብሎ ይጠበቃል። አውደርዕዩ 13ኛው 
የኢትዮ ፖልተሪ ኤክስፖ (ኢትዮፔከስ)፤ ዘጠነኛው 
የአፍሪካ እንሰሳት ዓውደርዕይና ጉባዔ (አሌከ) 
እንዲሁም አራተኛው  የአፒካልቸር እና አኳካልቸር 

ኢትዮጵያ ዓለም አቀፍ የንግድ ትርዒትና ዘንድሮ 
የሚጀመረው የባዮ-ኢነርጂ የንግድ ትርዒት እና ጥራት 
ያላቸው የዘርፉ ዋነኛ አንቀሳቃሾች  ይሳተፉበታል። 

ሁሉን አቀፍ የእንስሳት ሀብት እሴት ሰንሰለት 
በመፍጠር ረገድም  ንግድ ትርዒቱ ወሳኝ ሚና 
እንዳለው ይታመናል። በዚህ ረገድም የኢትዮ ዶሮ 
ኤከስፖ፣ በኢትዮጵያ ባህላዊ የዶሮ ርባታ በስፋት 
የሚዘወተር ልምድ በመሆኑ ዘመናዊ የዶሮ ርባታን 
በማስፋፋት የምግብ ዋስትናን ለማረጋገጥ በሚደረገው 
ጥረት ውስጥ አስፈላጊውን አስተዋፅኦ ለማድረግ 
የሚዘጋጅ የዘርፉ ዓለም አቀፍ ኹነት መሆኑንም አቶ 
ነብዩ ጠቁመዋል። 

‹‹የኢትዮጵያ የዓሳ ኤክስፖ በዓለም በከፍተኛ 
ደረጃ እያደገ የሚገኘውን ይህንን ዘርፍ በሀገራችን 
የሚስፋፋበትን ሁኔታ ለመፍጠር ያስችል ዘንድ ኋላ 
ቀር የሆነውን የዓሳ ዘርፍ በመቀየር ለምግብ ዋስትና 
እንዱ አማራጭ እንዲሆን ዘርፉ የሚተዋወቅበት 
ዓውደርዕይ ነው›› ሲሉም ይጠቅሳሉ። በኢትዮጵያ 
የማር ኤክስፖ በተጓዳኝ እንደሚካሄድ አስታውቀዋል፤ 
‹‹ሁኑቱ ሀገሪቱ በአፍሪካ ትልቁ የማር አምራች ሀገር 
እንደመሆኗ ከዚህ ሀብት ተጠቃሚነቷን ለማረጋገጥ 
ዘርፉን ለማዘመን ለሚደረገው ጥረት ትልቅ አስተዋጽኦ 
እንዲያደርግ ታስቦ የተጀመረ ዓለም አቀፍ መድረክ 
ነው›› በማለት ያብራራሉ። 

አቶ ነብዩ እንዳስታወቁት፤ በዓውደ ርዕይና 
ጉባዔው አጠቃላይ የእሴት ሰንሰለቱን የሚወከሉ 
መሠረታቸውን በቻይና፣ ቼክ ሪፐብሊክ፣ ኢትዮጵያ፣ 
ፈረንሳይ፣ ጀርመን፣ ህንድ፣ ኬንያ፣ ጆርዳን 
ኔዘርላንድሰ፣ ስኮትላንድ፣ ቶጎ፣ ቱርክ፣ ዩጋንዳ እና 
አሜሪካ ያደረጉ ዓለም አቀፍ የዘርፉ መሪዎች እና 
ጠንካራ የሀገር ውስጥ ኩባንያዎች ከንግድ ጎበኚዎች 
ጋር ጠንካራ የሥራ ግንኙነት ለመፍጠር ዝግጅት 
አድርገዋል። በኹነቱ ከሶስት ሺ በላይ የኢትዮጵያ፣ 
የምስራቅ አፍሪካና ዓለም አቀፍ ሀገራት ጎብኚዎች 
እንደሚሳተፉ ይጠበቃል።

የኤክስፖ ቲም ዋና ስራ አስፈጻሚ ሚስተር ኦሳማ 
ሙስጠፋ እንዳሉት፤  ኹነቱ በየዓመቱ ከፍተኛ እድገት 
እያስመዘገበ ይገኛል፤ ዘንድሮም ከተሳታፊዎች ጥራትና 
ከብዝሃነት አንጻር ትልቅ ውጤት እንደሚመዘገብበት 
ይጠበቃል።  ከዓለም አቀፍ የዘርፉ መሪዎች በተጨማሪ 
በሀገሪቱ ያሉ ትላልቅ የአንድ ቀን ጫጩት አቅራቢዎች፣ 
መኖ አምራቾች ያደርጋሉ፤ ይህም ዘርፉን አንድ ርምጃ 
ወደፊት እንደሚያስመነድገው ይጠበቃል። በንግድ 
ልውውጥ መድረኩ አስፈላጊው የመንግሥት ድጋፍ 
ከታከለበት የእንስሳት ተዋጽኦ ምርቶች የወጪ ንግድን 
ሊያሳድግ እንደሚችል ይገመታል፡፡

የዘንድሮው ጉባዔ “የእንስሳት ርባታ አሁን እና 
ወደፊት አሁናዊ ዕድሎች፣ ተግዳሮቶችና የወደፊት 
ተስፋ’’ በሚል መሪ ቃል ከፍተኛ የመንግሥት 
ባለሥልጣናት፣ የግሉ ዘርፍ መሪዎችና ዓለምአቀፍ 
ድርጅቶች የሚሳተፉበት የውይይት መድረክ 
እንደሚካሄድም ያመለክታሉ። 

ጉባዔው በሦስት መሠረታዊ ጉዳዮች ላይ 
እንደሚያተኩር ጠቅሰው፣ በዶሮ ርባታና በእንቁላል 
ምርት ላይ የገጠሙ ተግዳሮቶች የወተትና የወተት 
ተዋፅኦ ገበያ ትስስርና የተሻሻሉ የፈጠራ ሥራዎች፤ 
የቴክኖሎጂ ውጤቶች የመድሃኒት አቅርቦትና የመኖ 
ቀመሮች ማሻሻያና የአንስሳት ጤና ላይ  ውይይት 
እንደሚደረግም ጠቁመዋል። በዘርፉ ተዋንያን በሳል 

ውይይት የሚደረግበት ይህ ዓለም አቀፍ ጉባዔ 
ለሕግ አውጪዎች ግብዓት ሊሆን የሚችሉ ጉዳዮች 
የሚነሱበት መሆኑን ጠቅሰው፣ የፖሊሲ አርታቂዎች 
በንቃት ይሳተፉበታል ብለዋል፡፡

የኔዘርላንድ ኤምባሲ የግብርና አማካሪ ሚስተር 
ሚዩዌስ ብሩወር በበኩላቸው፤ በዓውደ ርዕዩ ከዶሮ 
ርባታ ጋር የተያያዙ እንደ መኖ፣ ማምረቻ መሣሪያ፣ 
ክትባቶችና የማርቢያ ቴክኖሎጂ ያሉ ምርቶችንና  
አገልግሎቶች እንደሚቀርቡበት ጠቁመዋል። 
የባለድርሻ አካላትን ትስስር  ለማጠናከር፣  የንግድ 
እድሎችን ለማሰስ፣ ከኢንዱስትሪ ባለሙያዎች 
ደንበኞች እና አቅራቢዎች ጋር የሚገናኙበት እድል 
እንደሚፈጠርም አመልክተዋል። ባለሙያዎች ስለ 
የዶሮ ርባታ ኢንዱስትሪው የተለያዩ ገፅታዎች፣ 
የምርት ቴክኒኮችን ፣ በሽታን መከላከል እና የገበያ 
አዝማሚያዎችን ጨምሮ ግንዛቤዎችን እና እውቀትን 
የሚጋሩበት መድረክ እንደሚሆን ጠቁመዋል። 

በግብርና ሚኒስቴር የእንስሳትና ዓሳ ሀብት 
ልማት መሪ ሥራ አስፈፃሚ ወይዘሮ ፅጌሬዳ ፍቃዱ 
እንደተናገሩት፤ የእንስሳት ሀብት ልማት  ለሀገሪቱ 
ኢኮኖሚ እድገት እያበረከተ ያለው አስተዋፅኦ ከፍተኛ 
ነው።  ሀብቱን  ወደ ሥራ በመቀየር ዜጎችን ተጠቃሚ 
ለማድረግ በመንግሥት በኩል በርካታ ሥራዎች 
እየተሠሩ ይገኛሉ። ለዚህም እንዱ ማሳያ በቅርቡ  
ይፋ የሆነው የግብርና እና ገጠር  ልማት ፖሊሲ 
እንዲሻሻል መደረጉ  ተጠቃሽ ነው። ፖሊሲው ከእስከ 
አሁኑ  በላቀ የግል ባለሀብቱን ሊያሳትፍ በሚችልና 
ሁሉንም አሠራሮች ባቀፈ መልኩ ተሻሽሎ  እንዲፀድቅ 
ተደርጓል። 

ሌሎችም የአሠራር ማነቆዎችም በመመሪያ 
እንዲፈቱ ጥረት እየተደረገ መሆኑን ወይዘሮ ፅጌሬዳ 
ጠቅሰው፤ በተለይ በቅርቡ የፀደቀው ኮንትራት 
ፋርሚንግ  ባለሀብቱና አርሶአደሩ ሌሎች ወጣቶች  
ተቀናጅተው  እንዲሠሩና የዘርፉን አሠራር ለማሻሻል 
እንደሚያስችል አመልክተዋል።  

ተጠቃሚነትን ለማሳደግም ለአራት ዓመታት 
የሚተገበር የሌማት ቱሩፋት መርሃ ግብር አቅድ 
እየተተገበረ መሆኑን ጠቅሰው፣ ይህም ዘርፉን 
ወደ ከፍተኛ ደረጃ ያደርሳል ተብሎ እንደሚጠበቅ 
ይናገራሉ። ‹‹ባሳለፍናቸው ሁለት ዓመታት ብዙ 
ሠርተናል፤ በርካታ ንቅናቄዎች በሁሉም ክልሎች 
ተካሂደዋል። ይህም ከፍተኛ  የምርት እድገት 
አምጥቷል›› ይላሉ።  

እሳቸው እንዳሉት፤ የምግብ ዋስትናን ማረጋገጥ፣ 
ለዜጎች የሥራ እድል መፍጠር፣ ከውጭ የሚገቡትን 
ምርቶች በሀገር ውስጥ ምርቶች በመተካት  የውጭ 
ምንዛሬ ግኝትን ማሳደግ የመርሃ-ግብሩ ዋና ዋና 
ዓላማዎች ናቸው። ከዚህ አኳያ  በእንስሳት ሀብት 
ልማት ብዙ ሥራዎች ተከናውነዋል። በመርሃግብሩ 
ለሀገሪቱ ከፍተኛ የምርት እድገት መጥቷል። ይህም 
የሚበረታታና በቀጣይ በትኩረት ሊሠራበት 
የሚያስችል፤ ብዙ ማህበረሰብን ተጠቃሚ የሚያደርግ 
ነው። 

በቀጣዮቹ ዓመታትም ሰፋፊ ሥራዎችን  ለመሥራት 
እንቅስቃሴ እየተደረገ ነው። እቅዱን ለማሳካት 
በተለይም ከዶሮ ጋር ተያይዞ የመሥራች ዘር አቅርቦትን 
ለማሳደግ በከፍተኛ ትኩረት እየተሠራ ይገኛል። 
‹‹ከዚህ በፊት የዶሮ ቅድመ ወላጅ  ከውጭ ነበር 
የሚመጣው፤ አሁን  በሀገራችን  ቅድመ ወላጅ ማዕከል 

ተቋቁሟል፤ በዚህ ዓመት መጨረሻ የማሠራጨት ሥራ 
ይጀመራል›› ሲሉ ጠቅሰው፣  ይህም ከውጭ በከፍተኛ 
የውጭ ምንዛሬ የሚመጣውን ቅድመ ወላጅ ዶሮ 
በሀገር ውስጥ ለመተካት እንደሚያስችል እንዲሁም 
ለአርቢዎች በቀላሉ ተደራሽ ለማድረግ እየተሠራ 
መሆኑንም አስታውቀዋል። 

የዶሮና የዓሳ ጫጩት ማባዣ ማዕከላትን 
በመገንባት በስፋት ግብዓት ለማቅረብ እየተሠራ 
መሆኑንም ወይዘሮ ፅጌሬዳ ይጠቅሳሉ። ‹‹በንብ ማነብ 
ሥራም ዘመናዊ ቀፎ  በስፋት እያሰራጨን ነው።  
ከወተት ሀብት  ልማት ጋር ተያይዞ ደግሞ በተለይ 
ዝርያ ማሻሻል ላይ በስፋት እየሠራን ነው›› ይላሉ። 

እሳቸው እንዳሉት፤ ከዚህ ጎን ለጎን በመኖ ልማት 
በእንስሳት ጤና አገልግሎት እንዲሁም ኤክስቴንሽኑን 
ለማጎልበት ጥረት ተደርጓል። ቀደም ሲል የእንስሳት 
ኤክስቴንሽኑ ከግብርና ጋር አብሮ የሚሰጥበት ሁኔታ 
ነበር፤ አሁን ራሱን ችሎ የእንስሳት ሀብት ልማት 
ኤክስቴንሽን አገልግሎት ተቋቁሟል፤ በዚህም 
የአርሶአደሩንና አርብቶአደሩን አቅም ለመገንባት ጥረት 
እየተደረገ ይገኛል።  

በመንግሥት በኩል ዘርፉን ለማሳደግ  እየተከናወኑ 
ያሉ ሥራዎች  ከግብ እንዲደርሱ በማድረግ ረገድ 
እንዲህ አይነትአውደ ርዕዩች ወሳኝ ሚና  አላቸው።  
ዓለምአቀፉ የእንስሳት ዘርፍ አውደርዕይ እና ጉባዔ 
ለረጅም ዓመታት እየተካሄደ  እንደመሆኑ ለእንስሳት 
ሀብት ልማቱ መጎልበትም ሆነ ዘርፉን እንደሀገር 
ለማስተዋወቅ ከፍተኛ አስተዋፅኦ እያበረከተ ይገኛል። 

ከሌላ አካባቢ የተሻለ እውቀት  ወደ ሀገሪቱ 
እንዲመጣ  በማድረግና ግንዛቤን በማሳደግ ረገድ 
እያበረከተ ያለው አስተዋፅኦ የሚመሰገን ነው። 
በዘርፉ ዓለምአቀፍ ኢንቨስተሮችን ትኩረት ለመሳብ 
የሚያስችል በመሆኑ ሁሉም ባለድርሻ አካላት 
በተለይም የዘርፉ ተዋናዮች የተፈጠረውን እድል 
በመጠቀም ኃላፊነታቸውን ሊወጡ ይገባል፡፡

የግብርና ባለሥልጣን የእንስሳት ሪጉላርቶሪ ዘርፍን 
ወክለው የተገኙት ዶክተር ሰለሞን ከበደ  በበኩላቸው 
እንደተናገሩት፤ ባለሥልጣኑ በአዲስ መልክ ከተቋቋመ 
ወዲህ በተለይም የኢትዮጵያን  የእንስሳትና እፅዋት 
ምርቶች ጥራትና ደህንነት በመቆጣጠር በዓለም ገበያ 
ተወዳዳሪ ሆነው እንዲቀርቡ ለማድረግ የበኩሉን ሚና 
እየተጫወተ ነው። 

 ከዚህ ቀደም በእንስሳትና በእፅዋት ግብዓትና 
ውጤቶች  በተለያየ ሁኔታ  ቁጥጥር ሲደረግ የነበረ 
ሲሆን፤ በአሁኑ ወቅት ባለሥልጣኑ በተቀናጀና 
በተደራጀ መልኩ ቁጥጥርና ክትትል በማድረግ የሀገሪቱ 
ምርቶች ጥራታቸውን  አስጠብቀው እንዲቀጥሉ 
ለማድረግ ጥረት እያደረገ ነው።  በተለይም ጥራቱ፣ 
ደህንነቱና ፈዋሽነቱ የተረጋገጠ  የእንስሳት መድሃኒትና 
ክትባት ለዘርፉ ተደራሽ ለማድረግ ያስችል ዘንድ 
እየተከናወኑ ባሉ ሥራዎችም ውጤት እየተገኘ 
መሆኑንም ጠቅሰዋል። 

አውደ ርዕዩ ዘርፉን ለማሳደግ እያበረከተ ካለው 
አስተዋፅኦ  ባሻገር ባለሥልጣኑ በመድረኩ በመሳተፍ 
የሚሠራቸውን ሥራዎች ለተጠቃሚዎች ለማስተዋወቅ 
እድል እንደሚፈጥረለትም አስታውቀዋል።  በአሁኑ 
ወቅት  በተለይም የሌማት ቱሩፋት መርሃ ግብር 
መጀመርን ተከትሎ እየጎለበተ የመጣውን የእንስሳት 
ሀብት ልማት ይበልጥ ለማጠናከር እንደሚያስችል  
ጠቁመዋል። 



      አዲስ ዘመን   ሰኞ  ጥቅምት 18 ቀን 2017 ዓ.ምገጽ 8 
ማህበራዊ

አስኳላ 
የትምህርት ሥርዓቱን እየተገዳደረ ያለው መሠረታዊ ችግር

ግርማ መንግሥቴ

የሠላም እጦትን እንደ አንድ መሠረታዊ ችግር 
ወስደን፣ “ሠላም ከሌለ ትምህርት የለም” ብለን ብንነሳ 
“ኧረ ሁሉም ነገር  የለም” የሚል ተጨማሪና አጎልባች 
አስተያየት መነሳቱ የሚጠበቅ ነው። ምክንያቱም ሠላም 
ከሌለ ምንም ስለሌለ ማለት ነው። ነገር ግን አምዳችን 
“አስኳላ” ስለትምህርትና ተያያዥ ጉዳዮች ቁም ነገር 
የምንለዋወጥበት ነውና ሠላምን ከትምህርት፤ ወይም 
ትምህርትን ከሠላም ጋር አያይዘን ሃሳብ ለመለዋወጥ 
ብንነሳ ስህተት ሊሆን ባለመቻሉ እንቀጥል።

ከድህረ 1983 ዓ·ም ጀምሮ  የሀገራችን የትምህርት 
ሥርዓት  ወለም ዘለም እያለ  ዛሬ ላይ ደርሷል።  አሁን 
ደግሞ በአንዳንድ አካባቢዎች በሠላም እጦት ምክንያት  
መንገዳገድ  ቀጥሏል።  

በ”ተደራሽነት” ሲፎክር የነበረው “አዲሱ”  
የትምህርት ፖሊሲ “ጥራት”ን ወደ ጎን በማድረጉ 
ምክንያት ዋጋ  እያስከፈለ  ይገኛል ። እየተያያዙ በመጡ 
ችግሮች ምክንያት የአብዛኞቹ ተማሪዎቻችን ውጤት 
ከ50 በላይ ሊሆን ቀርቶ ለ50 በመቶ ጥቂት ፈሪ መሆን 
እንኳን አቅቶት ብዙዎችን ለቅስም ስብራት ዳርጓል። በቦሃ 
ላይ ቆረቆር እንዲሉ፣ አሁን ደግሞ በአንዳንድ አካባቢ  
በሚታየው የሰላም መደፍረስ ምክንያት የትምህርት ጉዳይ 
እጅግ አሳሳቢ ሁኔታና ይዞታ ላይ ይገኛል።

ይህ ዋጋ የማስከፈሉ ጉዳይ አሁናዊና ከውጤት አኳያ 
ብቻ የሚታይ ሳይሆን፣ ወደ ፊት ከሙያና ባለሙያዎች፤ 
እንዲሁም ከማህበራዊና ሥነልቦናዊ ሁኔታዎች ጋር 
ተያይዞ ክፍተት መፍጠሩ እና ዋጋ የማስከፈሉ ጉዳይ  
የሚቆም አይደለም።

በየትኛውም የዓለም ክፍል በጦርነቶችና ግጭቶች 
ግንባር ቀደም ተጠቂ ትምህርትና የትምህርት ተቋማት 
ናቸው። መጠቃት ብቻም አይደለም፤ ከናካቴውም 
ወደ ጦር ካምፕነት ሁሉ ሊቀየሩ ይችላሉ፤ እየተቀየሩም 
አይተናል። የተማሪዎችና መምህራን እጣ ፈንታም ከዚሁ 
የተለየ አይደለም - ከትምህርት ማቆምና መፈናቀል ባለፈ 
ሕይወታቸውን ሳይቀር አሳልፈው በመስጠት አላስፈላጊ 
ዋጋን ሊከፍሉ ሁሉ ይችላሉ። አሁን እኛን የገጠመንም 
ይኸው ነው።

«ሀገር ሰላም ባለመሆኑ» ምክንያት የተፈጠረ ችግር 
እንደ አጠቃላይ የዓለማችን ችግር ነው እንበል እንጂ፣ 
በተናጠል ካየነው እንደ አፍሪካ አህጉር በሰላም እጦት፣ 
በግጭቶችና ጦርነቶች መንሰራፋት ምክንያት ሠላሙን 
ያጣ፤ ህልውናው ያልተናጋ የለም። ከአፍሪካም ከሰሀራ 
በታች ደግሞ ጉዳዩ የሚለያይ ሲሆን፣ ድሮም በተለያዩ 
ሰው ሰራሽ ችግሮች ተጎሳቁሎ የሚገኘው የአፍሪካ  ቀንድ  
አካባቢ የዓለሙ ሁሉ መጠቋቆሚያ እንደ ሆነ አለ።

መቸም እውነታውን ተንተርሰን እናውራ ካልን 
የአሁኑ ትውልድ እሚሠራው ለራሱ ብቻ ሳይሆን 
ለመጪው ትውልድ ጭምር ነው። መጪው ትውልድ 
ከሚያስፈልጉት መሠረታዊ ጉዳዮች መካከል ደግሞ አንዱ 
ትምህርት ነው። ታዲያ “ሁለቱ አይቃረኑም ወይ?”፣ 
ለሚለው ያለ ምንም ማንገራገር መልሱ “ይቃረናሉ” 
የሚለው ነው። ምክንያቱ ደግሞ ለመጪው ትውልድ 
አስባለሁ፤ ለመጪው ትውልድ እሠራለሁ የሚል ወገን 
መጪው ትውልድ የሚያስፈልገውን መሠረታዊ ጉዳይ 
ሳያገኝ እንዴት ነው ለመጪው ትውልድ አስባለሁ ማለት 
የሚቻለው?

የትምህርት ሚኒስቴር መረጃ (ነሀሴ 2016 ዓ·ም) 
ብዙም ባልተብራራ መልኩ “በአንዳንድ ክልሎች በተከሰቱ 
የተፈጥሮና ሰው ሰራሽ ችግሮች [ምክንያት] ተማሪዎች 
ወደ ትምህርት ቤት እንዳይመጡ የተፈጠረውን ችግር 
ለመቅረፍ ግጭቱ በተረጋጋባቸው አካባቢዎችና ክልሎች 
ለመምህራን ሥልጠና በመስጠት የተፋጠነ ትምህርት 
አሰጣጥ ዘዴን በመተግበር የመማር ማስተማር ሂደቱ 
እንዲቀጥል ጥረት ተደርጓል።” ይላል። የሚኒስቴሩ 
ሪፖርት ይህን  ቢልም ችግሩ ወደ 2017 ዓ·ም አልተሻገረም 
ማለት  ግን አይቻልም።

በ2016 ዓ·ም ‹‹ከ12 ሺህ በላይ ተማሪዎች ከትምህርት 
ገበታ ውጪ ሆነዋል›› ብሎ ነበር። ሰሞኑን የአማራ ክልል 
ትምህርት ቢሮ ምክትል ሃላፊ ከየዞኑ በመጡ የትምህርት 
ጽሕፈት ቤት ሃላፊዎች ጋር ውይይት ባደረጉበት ወቅት 
ይፋ ያደረጉትን አሚኮ እንደዘገበው ፤ ለ2017 የትምህርት 
ዘመን በክልሉ የተመዘገቡ ተማሪዎች ከጠቅላላው 31 
በመቶ ያህሉ ብቻ ናቸው።

የክልሉ ትምህርት ቢሮ ሃላፊ ሙሉነሽ ደሴ (ዶ/ር) 
“በክልሉ በተከሰተው ጦርነት 298 ትምህርት ቤቶች 
በከፊል እና ሙሉ በሙሉ ወድመዋል” ያሉት እንዳለ 
ሆኖ፤ እንደ ቢሮው ምክትል ሃላፊ መኳንት አደመ 
መግለጫ  ከሰባት ነጥብ አንድ ሚሊዮን በላይ ተማሪዎችን 
ለመመዝገብ ታቅዶ እስከ መስከረም 8 ቀን 2017 
ዓ·ም ድረስ  ከቅድመ አንደኛ እስከ 12ኛ ክፍል ድረስ 
የተመዘገቡት ተማሪዎች ሁለት ነጥብ  ሁለት ሚሊዮን 
ብቻ ናቸው። ይህ ደግሞ አይደለም ሊጨምር ከባለፈው 
ዓመት ጋር ሲወዳደር ያነሰ ቁጥር ነው። በሰሜን፣ 
በምእራብና ምስራቅ ጎጃም ብቻ ወደ ትምህርት ገበታቸው 
ለመመለስ የተመዘገቡት 10 በመቶ እንኳን አይሞሉም። 
ይህ መምህራን ሳይቀር ወደ ማስተማር ተግባራቸው 
እንዳይመለሱ ያደረገ ሲሆን፣ ችግሩ መምህራኑ ላይ 
እያሳደረ ያለው ሙያዊና ኢኮኖሚያዊ ተፅእኖ በቀላሉ 
የሚታይ አይደለም።

እንደ ቢሮው ምክትል ሃላፊ ይህ እንዲለወጥና 
ከአምስት ሚሊዮን በላይ ተማሪዎች ወደ ትምህርት 
ገበታቸው እንዲመለሱ ከተፈለገ “ማንኛውም ለክልሉ 
እድገት የሚያስብ አካል ለትምህርት ቅድሚያ መስጠት 
ይገባዋል”።

የጉዳዩ አሳሳቢነት ግጭቶቹም ሆኑ ጦርነቶቹ 
ትምህርት ቤቶችን ማእከል ያደረጉ እስኪመስሉ ድረስ 
በመማር-ማስተማሩ ሂደት ላይ እንቅፋት ፈጥረዋል። 
በተማሪዎች የመማር መብት ላይ ብቻ ሳይሆን የህልውና 
አደጋ እስከ መሆን ዘልቀዋል። በመሆኑም አሁን ችግሩ 

መቆምና የመማር ማስተማሩ ተግባር መቀጠል አለበት። 
የመምህራኑም ጉዳይ ቢሆን በተመሳሳይ አፋጣኝ 
መፍትሄን የሚፈልግ ነው።

ባለፈው አመት ሪፖርቱ ‹‹ሁለት ነጥብ አራት  
ሚሊዮን ተማሪዎች ወደ ትምህርት ገበታ እንዲመጡ 
እንጠብቃለን›› ብሎ የነበረው የትግራይ ክልል ትምህርት 
ቢሮ በጦርነቱ ምክንያት በትምህርት ቤቶች ላይ 
የደረሰውን የጉዳት መጠን ለመገምገም የሚያስችለውን 
ጥናት በመቐለና ሌሎች አምስት ዞኖች ውስጥ የሚገኙ  
ሁለት ሺህ 54 ትምህርት ቤቶች ላይ ካደረገ በኋላ፤ 
የክልሉ የትምህርት ዘርፍ ስለሚገኝበት ሁኔታ፣ በጦርነቱ 
ስለደረሰበት ውድመት፤ እንዲሁም ሙሉ ለሙሉ 
ለማገገም የሚያስፈልጉ ሥራዎችን በተመለከተ የትምህርት 
ቢሮው ከባለድርሻ አካላት ጋር  ውይይት አድርጓል።

“የትግራይ ክልል የትምህርት ዘርፍን መልሶ ሙሉ 
ለሙሉ ለማቋቋም አምስት ነጥብ 65 ቢሊዮን ዶላር” 
ማስፈለጉን ይፋ ማድረጉን አስከትሎ “ከፊል ውድመት 
የደረሰባቸው  አንድ ሺህ 238፤ 575 ትምህርት ቤቶች 
ደግሞ ሙሉ ለሙሉ” መውደማቸውን ገልጿል። 

ከፕሪቶሪያው ስምምነት በኋላ በክልሉ በጤናው 
ዘርፍ (መቐለ ዩኒቨርሲቲ ከሚያስተዳድረው ሆስፒታል) 
ከተሰማሩ ባለሙያዎች መካከል 400 ያህሉ ከሀገር 
የተሰደዱ ሲሆን፤ ይህም በህክምናው ዘርፍ ብቻ ሳይሆን 
በመቐለ ዩኒቨርሲቲ ስር ባለው የጤና ሳይንስ ኮሌጅ 
በሚሰጠው የጤና ትምህርት ላይ ሳይቀር የራሱን ጫና 
መፍጠሩም ከዛው ከመቐለ የተገኘው (የሰሞኑ ሪፖርተር 
ጋዜጣ እንዳስነበበው) መረጃ አመልክቷል።

ሰሞኑን ከጥቅምት 7 እስከ 9 /2017 ዓ·ም በአዳማ 
ከተማ 37ኛ ጉባዔውን ያካሄደው የመምህራን ማህበር 
(ኢመማ) “በጦርነት ምክንያት ሥራ ያቆሙ መምህራንን 
ማዘዋወር ካልተቻለ ወደ ሥራቸው እስኪመለሱ ባሉበት 
ደመወዛቸው እንዲከፈላቸው” የጠየቀ ሲሆን፤ አጠቃላይ 
መምህራኑን ያጋጠሟቸውና እያጋጠሟቸውም ያሉ 
ችግሮች ይፈቱላቸው ዘንድ ጥሪ አቅርቧል። 

የጥር 2015 ዓ.ም የትምህርት ሚኒስቴርን መረጃ 
እንኳን ብንወስድ “የትግራይ ክልልን ሳይጨምር  ሶስት 
ሺህ 300 ትምህርት ቤቶች በጦርነቱ ምክንያት ሙሉ 
ለሙሉ መውደማቸውንና አራት ሺህ የሚሆኑት ደግሞ 
በከፊል ጉዳት ደርሶባቸዋል”።

እንደ ትምህርት ሚኒስቴር የነሀሴ 2016 ዓ·ም 
መረጃ “በትምህርት ለትውልድ እንቅስቃሴ 30 ቢሊዮን 
ብር ለማሰባሰብ ታቅዶ 27 ነጥብ 389 ቢሊዮን 
ብር በማሰባሰብ የትምህርት ቤት መሠረተ ልማቶች 
እንዲሻሻሉ ተደርጓል።” ይህ ተጠናክሮ በመቀጠል 
የትምህርት ተቋማት ተመልሰው ወደ መደበኛ ሥራቸው 
እንዲገቡ ማድረግ ጊዜ የሚሰጠው ጉዳይ አይደለም። 
ይህ ደግሞ በቅድሚያ የሚጠይቀው መሠረታዊ ጉዳይ 
ቢኖር አካባቢዎቹ ከማንኛውም ግጭትና ትርምስ ነፃ 
ሆነው ሥፍራው ሠላም የሰፈነበት እንዲሆን ነውና ለዚህ 
የሁሉም ርብርብ ያስፈልጋል።

ከላይ “አፍሪካ ቀንዱ አካባቢ” ብለናልና ጉዳዩን 
ቀጣናዊ እናድርገው ካልን ወደ ሱዳን ጎራ ማለታችን 
የግድ  ይሆናል። ጦርነቱ (ሚያዝያ ወር 2015 ዓ.ም) 
በተጀመረ ገና በስድስት ወራት ውስጥ (October 15, 
2023 የተመድ ዓለም አቀፍ የሕፃናት ፈንድ እና የዓለም 
የሕፃናት አድን ድርጅት በጋራ አውጥተውት በነበረው 
መግለጫ አስታውቀውት እንደ ነበረው) “19 ሚሊዮን 
ተማሪዎች ከትምህርት ገበታቸው መራቃቸው”ን፤ ከሦስት 
ሕፃናት አንዱ ማለትም  ስድስት ነጥብ አምስት ሚሊዮን 
ታዳጊዎች በብጥብጥና በፀጥታ መቃወስ ምክንያት  
የትምህርት ዕድል አጥተዋል፤  በግጭት ቀጣናዎች ውስጥ 
ያሉ 10ሺህ 400 ትምህርት ቤቶች ተዘግተዋል። 

እንደ ዩኒሴፍና ሴቭ ዘ ቺልድረን ሪፖርት ጦርነቱ 
በዚሁ እየቀጠለ ከሄደ “በሱዳን አንድም ታዳጊ የትምህርት 
ቤት ደጅን መርገጥ አይችልም።” 

ዓለም አቀፉ የሠብዓዊ መብቶች ድንጋጌ የሰው ልጆች 
ትምህርት የማግኘት መብት፣ በማንኛውም ሁኔታ ሊገደብ 
የማይችል መሆኑን በግልፅ  ደንግጓል።  የትምህርት 
እጦት በትውልዱ ላይ የጤና እክል፣ የገቢ መቀነስና 
አዕምሯዊና ሥነ ልቦናዊ ችግር ማስከተሉ በተለያዩ 
ጥናትና ምርምር ሥራዎች  ተረጋግጧል።  አንድ ታዳጊ 
ከትምህርት ገበታ የሚርቅበት ጊዜ በረዘመ ቁጥር ወደ 
ተማሪ ቤት የሚመለስበት ዕድል እየጠበበ እንደሚሄድ 
የታወቀ ቢሆንም፤ በግጭት ቀጣና ያሉ ታዳጊዎች በተለይ 

ሴቶች ያለ ዕድሜያቸው ለማግባት ከመገደድ ጀምሮ 
ለበርካታ ፆታ ተኮር ጥቃቶች  ይጋለጣሉ።  ኢትዮጵያን 
ጨምሮ ሱዳን፣ ሶሪያ፣ የመን፣ በርማ፣ ጋዛ፣ ዩክሬን፣ 
ናጎርኖ ካራባኽና በሌሎችም የግጭት ቀጣናዎች በርካት 
ታዳጊዎች በትምህርት ዕጦት (የመማር መብት ጥሰት) 
የሚቀጡባቸው አካባቢዎች” ስለ መሆናቸውም በተለያዩ 
ሪፖርቶች እየተገለፀ ይገኛል።

የድህነት አዙሪትን በአንድ ማኅበረሰብ ከሚፈጥሩ 
ችግሮች ዋናውና ቀዳሚው ደግሞ፣ የትምህርት ዕጦት 
ወይም መቋረጥ (ባለሙያዎች ‹‹ኢዱኬሽን ሎስ›› 
ይሉታል) አንዱ መሆኑም ከላይ በገለፅናቸው ድርጅቶች 
የጋራ ሪፖርት ውስጥ ተንፀባርቋል። 

በትምህርትና በሕፃናት ዕድገት ላይ የሚሠራው 
የአማኑኤል የልማት ድርጅት መሥራችና ዋና ዳይሬክተር 
ተሰማ በቀለ (ዶ/ር) ከሪፖርተር ጋር አድርገውት በነበረው 
ቆይታ እንደተናገሩት የትምህርት መቆራረጥ ጉዳት ዘርፈ 
ብዙ ሲሆን፤ ኢዱኬሽን ሎስ በኢኮኖሚ ይተመን ከተባለ 
በሀገር ላይ ትልቅ የጂዲፒ (ጥቅል ዓመታዊ ኢኮኖሚያዊ 
ገቢ) ጉዳት ያመጣል፡፡

የድህነት ዓይነቶችን በዑደታቸው ‹‹ኦኬዥናሊ 
ፑር፣ ሳይክሊካሊ ፑር፣ ዩዡዋሊ ፑርና ኦልወይስ 
ፑር›› በማለት በአራት ምድቦች የመደበው የእነ ዩኒሴፍ 
ሪፖርት የትምህርት ዕጦትን ዘለዓለማዊ የድህነት ነቀርሳን 
የሚያስከትል ችግር እንደ ሆነ ያትታል።

ብዙዎች እንደሚስማሙበት፣ እድሜያቸው ከ15-
60 ዓመት የሆኑ ቁጥራቸው ቀላል የማይባል የትምህርት 
እድል ያላገኙ ወጣቶችና ጎልማሶች መኖራቸው ሳያንስ፤ 
ጭራሽ ከትምህርት ገበታቸው የተገለሉ በየእለቱ 
እየጨመሩ መምጣታቸው በየትኛውም መመዘኛ የአንድን 
ሀገር ጤንነት አያመለክትም።

ለእነዚህ የትምህርት እድል ላላገኙ የሕብረተሰብ 
ክፍሎች ትምህርትን ማዳረስ ብሎም የትምህርትን 
ጥራትና ፍትሐዊነትን ማስጠበቅ ወሣኝና አማራጭ 
የሌለው ርምጃ መሆን ሲገባው፤ በየአመቱ ወደ መስመር 
የገባውን ከመስመር ማስወጣት በየትኛውም መለኪያ 
የአንድን ማህበረሰብ የተሟላ ደህንነት አያሳይም።

የልጆች “ዶክተር መሆን እፈልጋለሁ” ምኞት 
እየተሰናከለ፤ የተማሪዎች ሳይንቲስት የመሆን ጥልቅ 
ፍላጎት ከወዲሁ እየተቀጨ፤ “ጠቅላይ ሚኒስትር 
ሆኜ ሀገሬን ማገልገል እፈልጋለሁ” እና የመሳሰሉት 
የተማሪነት ህልሞች በራሳችን፤ እራሳችን በፈጠርነው 
ችግር እየተቀጩና ባጭር እየቀሩ ይገኛሉ። ይህ ደግሞ፣ 
ከላይ እንዳልነው፣ በየትኛውም መመዘኛ የአሁኑንም ሆነ 
የወደፊቱን ደህንነትና ጤንነት አያመለክትም። በመሆኑም፣ 
ማህበረሰብ እንደ ማህበረሰብ የትምህርት ሥርዓታችንም 
ሆነ የመማር-ማስተማሩ ተግባር በሥርዓት ይጓዝ ዘንድ 
የሚጠበቅበትን ሃላፊነት ባፋጣኝ ሊወጣ ይገባል።

በመጨረሻም፣ ‹‹ኢትዮጵያ በትምህርት መቆራረጥ 
ችግር አዙሪት ውስጥ ትገኛለች፤ ከ1960ዎቹ ጀምሮ ብዙ 
ትውልድ በዚህ ችግር ምክንያት ባክኗል፤ ከ1966/67 
እስከ 1970 ዓ.ም መምህራን የሌሉበት፣ በአብዛኛው 
በረሃ የገቡበትና ሥርዓቱ የተረባበሸበት ነበር፡፡ በሶማሊያ 
ጦርነት፣ በኢሕአፓም ሆነ በድርቅና ረሃብ፣ ችግሮች 
ብዙ ተማሪዎች ትምህርት ሳያገኙ ሕይወታቸው ሁሉ 
የተቀጠፈበት ነበር፡፡ ያ ችግር ከተወሰነ ጊዜ በኋላም 
በተወሰኑ አካባቢዎች ተመልሶ እንደገና መጣ፡፡ ይህ ራሱን 
መልሶ የሚደግም የትምህርት ዘርፍ የቀውስ አዙሪት 
ነው››።

‹‹በመላ ኢትዮጵያ በተለያዩ ምክንያቶች በኮሮና፣ 
በድርቅ፣ በጎርፍ፣ በጦርነትና በመሳሰሉ ችግሮች 
የትምህርት መደነቃቀፍ እያጋጠመ ቆይቷል፡፡ ለዚህ ሲባል 
የትምህርት ሥርዓቱን ማጠናከር ያስፈልጋል፡፡ ለሚገጥሙ 
የትምህርት መስተጓጎል ችግሮች ምላሽ አሰጣጥን 
ማጠናከር ያስፈልጋል፤ የሰላም ትምህርት  በካሪኩለም 
ቀርፆ መስጠትም አስፈላጊ ነው። የሞራልና ግብረ ገብ 
ትምህርት አስፈላጊ መሆኑ ታምኖበት ለታዳጊዎች ከታች 
ጀምሮ እንደሚሰጠው ሁሉ የሰላም ትምህርት መስጠት 
ለኢትዮጵያ ጠቃሚ ነው።

‹‹አሁን በሀገራችን የሚታየው መናናቅ፣ መጠላላትና 
መናቆር እንዳይኖር ከሥር ጀምሮ ዜጎችን በሞራልና በሥነ 
ምግባር ኮትኩቶ የሚያሳድግ ትምህርት መኖር አለበት›› 
በማለት በገለፁት በአዲስ አበባ ዩኒቨርሲቲ የትምህርት 
ጥናት ኢንስቲትዩት ዳይሬክተር በላይ ሐጎስ (ተባባሪ 
ፕሮፌሰር) አስተያየት ሃሳባችንን እንቋጫለን።

ግጭቶችም ሆኑ 
ጦርነቶች ትምህርት 

ቤቶችን ማእከል ያደረጉ 
እስኪመስሉ ድረስ 

በመማር-ማስተማሩ 
ሂደት ላይ እንቅፋት  

ፈጥረዋል። በተማሪዎች 
የመማር መብት ላይ ብቻ 
ሳይሆን የህልውና አደጋ 
እስከ መሆን ዘልቀዋል

“የናይል ትብብር ስምምነት የቅኝ ግዛት ውሎችን  
ግብዓተ መሬት የሚያስገባ ነው” 

አልማዝ  አያሌው 

የዛሬ የወቅታዊ  እንግዳችን  ፕሮፌሰር 
ብሩክ ኃይሉ በሻህ ይባላሉ። የቀድሞ 
ዲፕሎማትና የፖለቲካል ሳይንስ ምሁር ሲሆኑ፤  
በአሜሪካ ሀገር  በኖርዝ ካሮላይና እና  በተለያዩ  
ዩኒርሲቲዎች  ለረጅም  ዓመታት በመምህርነትና 
በተማራማሪነት   የሠሩ  ትውልደ ኢትዮጵያዊ 
ናቸው ። ፕሮፌሰር ብሩክ  በናይል  ወንዝ  
የትብብር ስምምነት ማዕቀፍ ዙሪያ  ማብራሩያ 
ለመስጠት  በቂ እውቀትና ልምድ ያላቸው ምሁር  
በመሆናቸው በጉዳዩ ዙሪያ እንግዳችን እንዲሆኑ 
መርጠናቸዋል። መልካም ንባብ ፡-

አዲስ ዘመን፡- የናይል ወንዝ የትብብር 
ስምምነት ላለፉት አስር ዓመታት የመጣበትን 
በፈተናዎች  የተሞላ  መንገድ እንዴት ያዩታል ?

ፕሮፌሰር ብሩክ፡- የባለፈው መንገድ  እጅግ 
አስቸጋሪና እልህ አስጨራሽ  ነበር ማለት ይቻላል። 
እንደውም  ሰነዶች እንደሚያሳዩት  የናይል  ቤዝንን 
በጋራ ተመካክረንና  ተቀራርበን እንሥራ የሚለው 
ሃሳብ እ.አ.አ በ1997 የዛሬ 28 ዓመት የተጀመረ ነው። 
ይሄ ቀላል አልነበረም፤ ምክንያቱም በርካታ ሀገራት 
በናይል ቤዝን  ውስጥ  ተካተዋል።  እነዚህም  ኤርትራን 
ጨምሮ  አስራ አንድ  ሀገራት ናቸው ።  ኤርትራ  
በዚህ ውስጥ ሙሉ አባል ሳትሆን ተመልካች (ታዛቢ) 
ናት።   እነዚህ  ሀገራት የተለያየ የፖለቲካ ሥርዓት፣ 
የተለያየ  አመራር ፣ የተለያዩ መሪዎች ያሉበት ናቸው። 
ሁልጊዜም ግብጽ በዓባይ  ላይ  የመሪነት፤ ዓባይ የኔ ነው   
የሚል  እሳቤና አቋም ስላላቸው  ነገሩን ያባብሰዋል። 

በሌላ በኩል ደግሞ የብሉ ናይል  86 በመቶ 
ውሃ   የሚገኘው ከኢትዮጵያ ቢሆንም፤ ውሃውን  
በእኩልነትና በፍትሃዊነት እንጠቀም የሚል እሳቤ አለ። 
ኢትዮጰያ ለብቻዬን ልጠቀም አላለችም፡፡ ኢትዮጵያ  
የሁላችንም   በመሆኑ  በጋራ እንሥራ  የሚል  አቋም  
አላት። ይህንንም  አቋሟን ጨዋነት በተሞላበት 
የዲፕሎማሲያዊ ሥራ   ሁላችንም  በፍትሃዊነት  
እንጠቀም ያለች  ብቸኛ  ሀገር  ናት ። 

ኢትዮጵያ ምክንያታዊ ናት። ፍትህ  የምትፈልግ 
ሀገር  ናት፤ በአብዛኛው ግብጽ ደግሞ  ሁሉም  የእኛ 
ነው  የሚል ሃሳብ አላት። ሌሎቹ  ዘጠኝ ሀገሮች ደግሞ 
መሃል ላይ የሚንሳፈፍ አቋም  አላቸው።  በመሆኑም  
ወደ ስምምነቱ ለመድረስ  ንግግሩ  እጅግ በጣም  
ከባድ ነበር። እልህ አስጨራሽም ነበር ።   ሆኖም ግን  
ትዕግስት ጥሩ ነው፤ ከብዙ ዓመታት በኋላ   ለመጽደቅ 
በቅቷል።  እኔም እንደ አንድ  ትውልደ ኢትዮጵያዊ  
በጣም ተደስቻለሁ። የናይል ተፋሰስ የትብብር ማዕቀፍ 
ስምምነት  የትግላችን  ውጤት በመሆኑም ኮርቻለሁ። 

አዲስ ዘመን፡- ይህንን ፈተና ተቋቁሞ ጸንቶ 
ለመቆም በኢትዮጵያ  በኩል የነበረው ቁርጠኝነት  
በምን መልኩ ይገለጻል? 

ፕሮፌሰር ብሩክ፡- በእኛ  በኩል  ትልቅ 
ቁርጠኝነት አለ። እኔ የማስታውሰው  ከፍተኛ 
ዲፕሎማት ሆኜም  ፤ አውሮፓም አሜሪካም  
ዩኒቨርሲቲ ውስጥ ስሠራ  የማየው እና የምከታተለው  
ጉዳይ ነበር።  የውጭ ጉዳይ ብቻም ሳይሆን   ጉዳዩ 
የሚመለከታቸው መሥሪያ ቤቶች ሁሉ ባለሙያ 
መድበው  ከአቅማቸውና  ከጊዜያቸው ወደ ኋላ 
ሳይሉ   ጽንሱ  ልጅ ሆኖ እንዲወለድ  የማይተካ  ጥረት 
አድርገዋል።  ከቁርጠኝነት አንጻርም  ቀደም ሲል 
የነበሩት መንግሥታትም ሆኑ አሁን ያለው የብልጽግና 
መንግሥት   ቁርጠኛ  ሆነው  ሠርተዋል።   ይሄ  የድል 
ውጤት የሁሉም ዐሻራና አስተዋጽኦ  አለበት ማለት 
ይቻላል። 

አዲስ ዘመን፡- አሁን  ላይ  የናይል ወንዝ 
የትብብር ስምምነት  ተግባራዊ ሆኗል ፤ ምን 
አዲስ ነገር ይዞ ይመጣል ? 

ፕሮፌሰር ብሩክ፡- እንግዲህ   የናይል ወንዝ 

የትብብር ስምምነት ለኢትዮጵያ ብዙ ነገሮችን ይዞ 
ይመጣል። ደቡበ ሱዳን ከጥቂት ቀናት በፊት  ወሳኝ 
ድምጽ ሰጥታ አብዛኛው የተፋሰሱ ሀገራት  ስለተቀበሉ 
አፍሪካ ህብረትም  እንዲረከብ ይደረጋል ። እናም አሁን  
ተግባራዊነቱ  ተጠናክሮ  ይቀጥላል። ለኢትዮጵያም 
ያለው ጥቅምን በተመለከተ ለአብነት እንጥቀስ ከተባለ  
በተናጥል ሳይሆን  በጋራ  የምትሠራበት ሁኔታ 
ይፈጠራል።  እስካሁን የእኛን ጥረት ስናየው እ.አ.አ 
2011  የዛሬ 13 ዓመት  የታላቁ ህዳሴ ግድብ  መሠረት 
ሲጣል  የነበረው በተናጠል እንቅስቃሴ ነበር።  ይህን  
ስናደርግ ግን  በጨለማና በደባ ሳይሆን ዓለም  ያወቀው 
፤ ጸሀይ የሞቀው   እንደሚባለው የአፍሪካ ሀገራት ፣ 
ጎረቤት ሀገራት ባወቁት  መልኩ ነበር።   ሆኖም  ግን 
ጥረቱ የብቻችን ነበር። 

ከአሁን በኋላ ግን የሚደረገው ጥረት  ለብቻችን  
አይሆንም።   በስምምነቱ  ውስጥ ትልቅ ተቋም 
ይቋቋማል።  አሁንም “ናይል ቤዚን ኢንሸቲቭ “ አለ።  
ቀጥሎ  የሚቋቋመው “ናይል  ቤዚን ኮሚሽን” የሚባል  
ነው ።  ኮሚሽኑ ራሱን የቻለ ቋሚ አካል ነው። የራሱ 
ጽህፈት ቤት ይኖረዋል ።  የተለያየ  አወቃቀር አለው  
፤ ስለዚህ  ዓባይ ላይ የሚደረገው ምንም አይነት 
እንቅስቃሴ  በሙሉ  በህብረት ተናቦ ይሆናል። ይሄ  
ለኢትዮጵያ  የበለጠ ጥንካሬና  አቅም ይሆናል።  ከዚህ 
ቀደም ግን ይሄንን ትልቅ ጉዳይ በፊርማ መተማመኛ 
ማጽደቅ ስላልነበረ የምናስኬደው በራሳችን  ነበር። 
በእርግጥ አንዳንድ ሀገሮች ተቋውሞ ባለማቅረብ  
ድጋፍ ያደርጉልን ነበር ። 

በተለይ ከግብጽና ከሱዳን ተቃውሞ ነበር። አሁን 
ግን ማንኛውም የሚከወን  ፕሮጀክት የሚሆነው 
በምክክር ነው ። በማሳወቅ ፣ መረጃ በመለዋወጥ 
የሚደረገው ነው።  እዛ ላይ ደግሞ ኢትዮጵያ በዚህ 
ጉዳይ ግዙፍ  ፕሮጀክት በመሥራት ልምድ አላት ። 
ግንባር ቀደም ሆናም ልምዷን  ለታችኛው  ተፋሰስ 
ሀገራት  ምክር  በመስጠት ፣  ባለሙያዎችን  በመላክ  
(የግዙፍ ፕሮጀክት ልምድ ስላለን) መሪ ሀገር  ሆነን 
በዚህ ተቋም ውስጥ እንንቀሳቀሳለን የሚል እይታ  
አለኝ። 

አዲስ ዘመን፡- የስምምንቱ መፈረም 
የኢትዮጵያ የዲፕሎማሲ ውጤት ማሳያ ተደርጎ 
ይወሰዳል? ይህንን  እንዴት ያዩታል ?

ፕሮፌሰር ብሩክ፡-  የኢትዮጵያ  ዲፕሎማሲ 
አካሄድ  የረቀቀ ነው። ያልተሸነፍነው  በረቀቀ  ሁኔታ  
የዲፕሎማሲ እንቅስቃሴ  ስለምናደርግ ነው።  ያንን 
ስናደርግ  ብዙ  ብሔራዊ ጥቅማችንን በማስቀደም 
ነው።  ሌላው ደግሞ  የአካባቢውን  ሀገራት የአፍሪካ 
ቀንድ ሀገራትን   እሳቤ ሁሉ በመውሰድ ነው። 
በተለይ  ብሩንዲ ፣ሩዋንዳ ፣ኡጋንዳ ፣ ታንዛኒያ ፣ 
ደቡብ  ሱዳን እና ኬንያ የእኛ ዐሻራ በቀጥታም 
ባይሆን በተዘዋዋሪ  መንገድ  ያርፍባቸዋል። ሁሌም 
ስናግባባ  ከምንገኝባቸው ከማንኛውም አህጉራዊም 
ሆነ ዓለም አቀፍ ስብሰባዎች ጎን ለጎን  የኢትዮጵያ  
ዲፕሎማቶች እስከ  ሀገር መሪዎች በሳል የሆነ በፍላጎት 
ላይ የተመሠረተ  የማግባባት  ሥራ  ሠርተዋል። 
አብረን ብንሠራ በገንዘብ፣ በእውቀትና በሰው ሃይል  
የበለጠ ውጤት እናመጣለን በሚል  መንገድ የረቀቀ 
የዲፕሎማቲክ ሥራ ተሠርቷል። 

አዲስ ዘመን፡- ስምምነቱ  በተፋሰሱ ሀገራት 
መካከል አዲስ የትብብር ምዕራፍ ከማብሰር 
ባለፈ ፤  የእጅ አዙር ቅኝ  አገዛዝ  አስተሳሰብን 
ከአህጉሪቱ  ከመንቀል አኳያ እንዴት  ይታያል ?

ፕሮፌሰር ብሩክ፡-  ግብጾች የሚመኩበት ፤ 
ሱዳንም በተወሰነ መልኩ የሚኮሩበት   እ.አ.አ የ1959 
ቀደም ሲልም  እ.አ.አ 929 ላይ  የወጣ  የውሃ ክፍፍል 
“አግሪመንት” አለ። ሰሞኑን የጸደቀው የናይል  ትብብር 
ስምምነት  በአንደኛነት  ሁሉንም  የቅኝ ግዛት ውሎች  
ግብዓተ መሬት የሚያስገባና የሚደመስስ ነው። 

ሁለተኛም ኢትዮጵያ   ለብሉ ናይል  ከፍተኛውን 

የውሃ ሀብት እያበረከተች  “የውሃ  ክፍፍል አግሪመንት” 
አባል   ሀገር ባልሆነችበትና ባልተገኘችበት  ሁኔታ 
ብቻቸውን ተመካክረው ያጸደቁት ነው። ይሄ   ውል 
ኢትዮጵያን አይመለከትም።  ለምሳሌ  የ “1959 
አግሪመንት” የሚባለውን  የውሃ ክፍፍል  ለግብጽ 55 
ነጥብ 5 ቢሊዮን  ኪዩቢክ ሜትር ፤ ለሱዳን ደግሞ 
18  ነጥብ 5 ኪዩቢክ ሜትር   ሆኖ መከፋፈላቸው 
ይታወቃል።  ቀደም ሲልም  ከእንግሊዞች ጋር በቅኝ 
ግዛት ነበር፤  ይሄ በጣም  የሚያሳዝንና ተንኮል ላይ 
የተመሠረተ ነው። 86  በመቶ ውሃ የምታመነጭን 
ሀገር ወደ ጎን የገፋ  በአንጻሩ  ደግሞ  ዜሮ በመቶ የውሃ 
አስተዋጽኦ ያላትን ሀገር የበላይነት የሰጠ ነው። ግብጽ 
የበላይና ባለቤት ሆና  ማንም በዚህ ጉዳይ ላይ ሃሳብ 
መስጠትም ፣ መናገርም ሆነ መንቀሳቀስ  አይችልም 
ብላ  ቆይታለች። 

አሁን የኢትዮጵያ  ጥንካሬ  እያየለ ሲመጣ የግብጽ 
እብሪት ቀነሰ እንጂ  ወታደራዊ  ርምጃ እንወስዳለን 
እያሉ በማስፈራራት  የሚንቀሳቀሱብት  ሁኔታም 
ነበር። በስምምነቱ  ይሄ ሁሉ ነገር ፈራሽ ሆኗል። 
በተለይ  ግብጾች ሁልጊዜ በተባበሩት መንግሥታት  
የጸጥታው ምክር ቤትም  ሆነ በአፍሪካ ህብረት 
ኢትዮጵያን ለማስወቀስና ለማሳጣት  እንደ  ተበዳይ  
ሆነው የሚያቀርቡበት ሁኔታ ነበር።  ኢትዮጵያ 
ለሠብዓዊነት ምንም ደንታ እንደሌላት፣  የግብጽና 
የሱዳንን  ሕዝብ ለማጥቃት እንደተነሳች   ሀገር 
አድርገው   ሁልጊዜ ይከሱ ነበር። ይህን የሚያደርጉትና 
የሚመኩት  ታዲያ በቅኝ ግዛት ውሉ ነበር። አሁን ይሄ 
ውድቅ ሆኗል።   ከአሁን  በኋላ ደግሞ  ምን ይዘው  

   - ፕሮፌሰር ብሩክ ኃይሉ በሻህ

የኢትዮጵያ  ዲፕሎማሲ 
አካሄድ  የረቀቀ 

ነው። ያልተሸነፍነው  
በረቀቀ  ሁኔታ  

የዲፕሎማሲ እንቅስቃሴ  
ስለምናደርግ ነው።  
ያንን ስናደርግ  ብዙ  
ብሔራዊ ጥቅማችንን 

በማስቀደም ነው 



ፖለቲካና ወቅታዊ

ወቅታዊ 
                 አዲስ ዘመን   ሰኞ ጥቅምት 18 ቀን 2017 ዓ.ምገጽ 10

ከገጽ 9  የዞረ

“የናይል ትብብር ስምምነት የቅኝ ግዛት...
እንደሚመጡ አይታወቅም። ይሄ ስምምነት በዓለም 
አቀፍ ሕግ መሠረት  አዲስ  ምዕራፍ  የከፈተ ነው 
የሚባለው ለዚህም ነው። 

አፍሪካ ህብረት ብቻ ሳይሆን እስከ ተባበሩት 
መንግሥታት  ድረስ  ሀገራት ተሰባስበው ተፈጥሮ 
የሰጠንን  የውሃ  ሀብት በጋራ  በመነጋገርና በመጠቀም 
የጋራ እድገትና ብልጽግና   ላይ  የሚያውል ስምምነት  
ተግባር ላይ ውሏል ። ከዚህ በኋላ የቅኝ ግዛት ውሉ  
ወድቋል። ከአሁን በኋላ እሱን ይዘው የሚያነሱት 
አቧራ አይኖርም ፤ ተቀባይነትም አያገኝም ። 

አዲስ ዘመን፡- የስምምነቱን ወደ ተግባር 
መግባት ተከትሎ ምን ዓይነት ህጎች ሊወጡ 
ይችላሉ?

ፕሮፌሰር ብሩክ ፡- ስምምነቱ አራት ዋና 
ዋና  ምዕራፍ  እና  አርባ አምስት አንቀጽ  አለው። 
የውሃ ሀብቱን በተመለከተ ፍትሀዊ  እና ተመጣጣኝ 
አጠቃቀም  ላይ የተመሠረተ ነው።  ይሄ ዋናውና ትልቁ 
አንጓ ነው። እሱ ላይ በተመሠረተ  እያንዳንዱ የዓባይ 
ተፋሰስ ሀገራት አስተዋጽኦ ግንዛቤ ላይ ይውላል። 
የኢትዮጵያ  አስተዋጽኦ  የአንበሳውን ድርሻ ይይዛል። 
እንደ አስተዋጽኦው የተጠቃሚነት  ነገር ይንጸባረቃል።  

ሌላው ውሃውን  ለማልማት የሚኖረው አካሄድ  
ነው። ኮሚሽኑ ዳታና መረጃ መለዋወጫ  ማዕከል  
ይኖረዋል። ለምሳሌ  ሩዋንዳ አንድ ግድብ ለመሥራት 
ብትፈልግ  ለኮሚሽኑ  ታቀርባለች። ውይይትና ምክክር 
ይደረግባታል። እያንዳንዱ  ሀገርም ያንን ያቀርባል፤ 
ሁሉም በነጻነት ይወያያሉ፤ ይነጋገራሉ።  በዚህ 
ስምምነት ውስጥ  የኤክስፐርቶች ድጋፍ  ይኖራል። 
በኮሚሽኑ ውስጥ  ኤክስፐርቶቹ የማገዝ ሁኔታ 
ይኖራል። ለምሳሌ ኢትዮጵያ ጉምቱ የሆኑ  በውሃ 
ዙሪያ በቂ ባለሙያዎች አሏት። እነዚህ ባለሙያዎች  
በኮሚሽኑ ስር ሆነው የሚያስፈልጉ ሙያዊ እገዛዎችን 
ማድረግ ይችላሉ፡፡ 

ለምሳሌ ብሩንዲ ግድብ ያልሠራችው አቅም 
ሳይኖራት ቀርታ ይሆናል። አሁን አቅም ያላቸው  ሁሉ  
ይረባረባሉ።  በህብረት ስለሚሰሩ ሃምሳ ሎሚ ለአንድ 
ሰው ሸከም ነው  እንደሚባለው ማህበራዊና ኢኮኖሚያ 
ችግሮች ያሉባቸውን በጋራ በመረዳዳት የመፍታት  
ባህል ይኖራል። እንደ ሀገር የሌለውን ይጠይቃል፤ 
ያለውን ይሰጣል።  ገንዘብም፣ እውቀትም፣ ሙያም 
የማዋጣት ሁኔታ ይኖራል። ስለዚህ  አቅም መገነባባት  
ስለሚኖር ደከም ደከም ያሉ ሀገራት አሁን መሥራት 
የሚችሉበት ሁኔታ ይፈጠራል።  

ሌላው ደግሞ የውሃ ሀብቱን  በአግባቡ 
ማስተዳደር ባለመቻሉ ብዙ የሚባክን ውሃ አለ። 
ይሄን ብክነት በመቀነስ ሁሉም ከምንጩ ጀምሮ  
በአግባቡ እየተጠቀመ ውሃውን  ያለማል ። ሁሉም 
ውሃውን እየተጠቀመ ነገር ግን ሳይገድበ እያሳለፈ 
ይሰጣል።  የውሃው ደህንነት እየተጠበቀ  ጥግ ድረስ  
መጠቀም የሚቻልበት ይሆናል ። የውሃው ንጽህና፣ 
የኬሚካል  ውጤቶች በአቅራቢያው እንዳይኖር 
የማድረግ ሁኔታ፣  የመለስተኛ ግድብ፤  የውሃው 
ደህንነትና ጤንነትን የመጠበቅ ሥራ ሁሉ  በኮሚሽኑ 
የሚሠራ ይሆናል። ለእነዚህ ሥራዎችም የባለሙያ 
ቡድን በየሀገራቱ ይላካሉ ፤ይሠራሉ። ውሃውንና 
የውሃውን አካባቢ  የማልማት ሁኔታ አለ። እንዲሁም 
የአካባቢውን ሕዝብ የሚያነቁበትና የሚያስተምሩበት 
ሁኔታ አለ።  እጅግ በጣም ዘርፈ ብዙ ጠቀሜታ 
አለው። ይሄ  የተቀናጀ  ዘላቂ ልማት  ውሃውን  
ሁሉም እንዲጠቀመው፤ የአካባቢ የውሃ ልማት  
ሥራ፤ የአረንጓዴ ልማት ሥራ፣ በዚህ መልኩ ኮሚሽኑ 
ትልልቅ  መዋቅር  ይኖረዋል።  

ኮሚሽኑ ልክ እንደ አፍሪካ ህብረት  የመሪዎች 
የርዕሰ ብሄርና የርዕሰ መንግሥት  ካውንስል  
በየዓመቱ ይሰበሰባል፤ አቅጣጫ  ይሰጣል። በእሱ ስር  
የሚኒስትሮች ምክር ቤት ይኖራል። እነሱ በዓመት 
ሁለት ጊዜ የሰበሰባሉ። ከዛ በታች የኤክስፐርቶች 
አማካሪ ኮሚቴ አለ።  በሀይድሮሎጂ ፣  በሶይል ፣ 
በሜትዎሮሎጂ  … ብዙ ንዑስ  ኮሚቴዎች ይኖራሉ።  
ኤክስፐርቶቹ  ኢንቴቤ  ሄደው  በቋሚነት የሚሠሩ 
ይኖራሉ፤ ከዛም በተጨማሪም  የኮሚሽኑ  ጽህፈት 

ቤት ሠራተኛ  ይኖራል። ከላይ በሚሰጣቸው አቅጣጫ  
ወደ ጎንና ከላይ ወደታች  በተጣጣመ መልኩ  ኮሚሽኑ 
ሥራውን ይሰራል። ይሄ  በሚቀጥሉት ዓመታት 
ይሠራል ብለን የምንጠብቀው  ነው።  

አዲስ ዘመን ፡- የስምምንቱ  ተግባራዊ 
መሆን  ከፓን አፍሪካኒዝም  ፖለቲካ - ኢኮኖሚ  
እሳቤ አኳያ እንዴት ይታያል ?

ፕሮፌሰር ብሩክ፡- አብነቱ ብዙ ነው። 
ፓን አፍሪካ  “የአፍሪካ ሕዝቦች  ሆይ  በብዙ 
ሀገራት አትበታተኑ፤ አቅማችሁን፣ ገንዘባችሁንና 
ጉልበታችሁን  ሰብሰብ  አድርጉ የሚል ነው። ሰብሰብ 
ስትሉ ጠንካራ ትሆናላችሁ። ጠንካራ ስትሆኑ  ጠላትን  
ትመክታላችሁ ፤ ብዝበዛውንም ትገታላችሁ፣  የእጅ 
አዙር ቀኝ አገዛዙን ትቀንሳላችሁ”  የሚል ነው ። 

ሁለተኛ አፍሪካ ህብረት በአህጉር ደረጃ እ.አ.አ 
በ2063 በኢኮኖሚክ፣ በማህበራዊ  እና ፖለቲካል 
ህብረት ለመፍጠር እየሠራ ነው።  በፖለቲካውም  
አንድ ፓስፖርት እንዲኖር ፣ ያለ ቪዛ መንቀሳቀስ 
መቻልን በተመለከተ እና በቀጣናው ትስስር  እንዲኖር 
ለማድረግ ጥረት እየተደረገ ነው።  ይሄ ጠንካራ 
ሞዴል ነው።

አፍሪካ  ሀብቷ የማዕድን ሀብት  ብቻ አይደለም፤ 
የውሃ ሀብት አላት ። ኢትዮጵያ ከአፍሪካ  በውሃ 
ሀብት  ሁለተኛ ሀገር ናት።  የውሃ ማማ የሚባለው  
የመጀመሪያ ሀገር  ዴሞክራቲክ ኮንጎ ነው ። ሀገሩ 
ሰላም ከሆነ አቅም ከተፈጠረለት   በውሃ  ሀብቱ 
ተጠቃሚ የሚሆኑት እነርሱ ናቸው ። ናይል ቤዝን 
የአፍሪካን  የቆዳ ስፋት 10 ከመቶ ይይዛል፤ የአፍሪካ 
ሀገራት ተባብረን ከሠራን  ለውጥ ልናመጣ እንችላለን። 

አዲስ ዘመን ፡-  በዓለም አቀፍ ደረጃ  
ድንበር ተሻጋሪ  ወንዞችን በጋራ የማልማትና 
በፍትሃዊነት የመጠቀም መብትን የሚያጎንጽፉ 
ተመሳሳይ ማሕቀፎች ካሉ ቢነግሩን ?

ፕሮፌሰር ብሩክ፡- በዓለም ላይ  በጋራ 
ማልማትንና በፍትሃዊነት የመጠቀም መብትን  
የሚያጎናጽፉ  ስምምነቶች  አሉ። ለምሳሌ ከቱርክ 
ብዙ ውሃ ይመነጫል፤ ቱርኮች በውሃቸው ላይ 

ብዙ  ግድቦችን ሠርተዋል ።  እሱን  አልፎ ሄዶ ወደ 
ሲሪያ ኢራክ የሚገባ ውሃ አለ። ተጠቃሚው ብዙ 
ነው፤  ስለዚህ እንዲህ አይነት  አሠራር ለመጠቀም  
ሞክረዋል። 

ላቲን  አሜሪካዎች በአማዞን ወንዝ አካባቢ 
ግድቦችን ለመሥራት እንቅስቃሴ አድርገዋል። 
በአውሮፓ ዳንዩብ እና ራይን የሚባሉ በርካታ 
ሀገራትን አቋርጠው የሚያልፉ ወንዞች አሉ፡፡ 
አውሮፓዎቹ የብዙ ዓመት በጋራ ወንዞችን የመጠቀም 
ልምድ ስላላቸው በስምምነት ያለ ምንም ጉልህ ችግር 
ተማምነው በጋራ ግድብ በመሥራት ይጠቀማሉ፡፡ 

አዲስ ዘመን፡- የናይል ትብብር ስምምንት  
ተቀብለው ለማጽደቅ ፈቃደኛ ያልሆኑ  የተፋሰሱ 
የታችኞቹ ሀገራት ስምምነቱን  እንዲቀበሉ 
የሚገደዱበት ሁኔታ ይኖራል ?

ፕሮፌሰር ብሩክ፡- የናይል ትብብር ስምምነትን 
ተቀብለው ለማጽደቅ ፈቃደኛ ያልሆኑ   የታችኞቹ  
የተፋሰሱ ሀገራት  እንዲቀበሉ የሚያስገድድ ሕግ 
የለም። በፍላጎት ላይ የተመሠረተ ነው። አሁን ግን  
ስድስት ሀገራት  ስምምነቱን ፈርመዋል፤ ግብጽ 
ወደፊትም ብትመጣ በሩ  ሁልጊዜ   ክፍት ነው። 
በፈለጉት ሰዓት መግባት ይችላሉ። ይሄ መብት 
አላቸው።  እንድትገባ ማስገደድ ግን አይቻልም። 
ስምምነቱን ያላጸደቁት አራቱ ናቸው፡፡ ኬንያ፣ 
ዴሞክራቲክ ሪፐብሪክ ኮንጎ ፣ ግብጽና  ሱዳን ናቸው።  

አዲስ ዘመን ፡- የናይል የትብብር ስምምንት  
በአፍሪካ ህብረት ተቀባይነት  እንዳገኘ ሁሉ 
በሌሎች ዓለም አቀፍ ተቋማት  ፤ በተባበሩት 
መንግሥታት እና መሰል ዓለም አቀፍ ተቋማት 
የሚኖረው ዕውቅና እና ተቀባይነት ምን 
ይመስላል ?  

ፕሮፌሰር ብሩክ፡-  የናይል ቤዝን ኮሚሽን  
(ኤን አር ኤ ቢ ሲ)  ይባላል። ይሄ ኮሚሽን  ሲቋቋም 
የአፍሪካ ህብረት   ኦብዘርቨር ስታተስ  ወንበር ይሰጠኝ 
ብሎ  መጠየቅ ይችላል።  አፍሪካ  ህብረት ስብሰባዎች 
ላይ ድምጽ ሳይሰጡ  መታዘብ ይችላል።  ድምጽ 
መስጠት ባይችሉም ጊዜና እድል ሲኖር የመናገር፤ 

በጽሁፍ  ሃሳብ የማቅረብ  እና የመቃወም  መብት 
ይኖራቸዋል።  በተባበሩት  መንግሥታትም  ልክ እንደ 
አፍሪካ ህብረቱ  በታዛቢነት አመልክተው የሚገቡበት  
እድል ሊኖር ይችላል፡፡ ይሄ  በቀጣይ የሚታይ 
ይሆናል። ይሄንን መሰል ኮሚሽኖች ጋር ለምሳሌ 
በላቲን አሜሪካ  መረጃ መለዋወጥ፣ የእውቀትና ልምድ 
ልውውጥ እንዲሁም  መማማርን አዲስ የሚቋቋመው 
ኮሚሽን አብሮ ይሠራል የሚል እምነት አለኝ።  

አዲስ ዘመን፡- ያልተዳሰሱ መነሳት አለባቸው 
የሚባሉ የቀሩ ጉዳዮች  ካሉ እድሉን ልስጥዎት ? 

ፕሮፌሰር ብሩክ፡- ከዚህ ተሞክሮ የምንወስደው   
ተፈጥሮ ያደለችን  ብዙ ነገር አለ። ውሃ ግን ሕይወት 
ነው።  ከዚህ አኳያ  ውሃ  ውስን የሆነ ሀብት ነው።  
የሀገራት  የውሃ ተጠቃሚዎች  ቁጥር በቢሊየን  እያደገ 
ነው፡፡ ስለዚህ  ሀብቱን ደርዝና ሥርዓት ባለው ሁኔታ  
በዓለም  አቀፍ ሕግ መሠረት አብቃቅቶ   መጠቀም 
ያስፈልጋል።  የውሃ ብክነትን ቀንሶ  አብሮ መሥራት 
ይመረጣል። የእኛ ቀጣና ኢትዮጵያን ጨምሮ ከላይ 
የተጠቀሱት ሀገራት ጊዜያቸውን መስዋዕት አድርገው 
ሰላሳ ዓመታት ለተጠጋ ጊዜ ሳይታክቱ   ኮሚሽኑን 
ተግባራዊ ለማድረግ ስምምነት ማድረግ መቻላቸው 
እና ውጤት ማምጣታቸው የሚደነቅ እና በእጅጉ 
የሚያስመሰግናቸው ነው፡፡

ሌሎች የአፍሪካ ሀገራት ከዚህ ኮሚሽን  ስኬት 
ትምህርት  መቅሰም ይችላሉ።  በጋራ  እንሥራ፣ 
በጋራ እንደግ፣ ለሰላም ቅድሚያ እንስጥ፤ 
እንተባበር ፣ እንደማመጥ  እላለሁ። በዚህ አጋጣሚ 
ኢትዮጵያውያንን  እንኳን ደስ አለን  ለማለት 
እወዳለሁ። በዚህ  ሥራ ውስጥ በቀጥታም ሆነ 
በተዘዋዋሪ መንገድ የተሳተፉ፣ በሕይወት ያሉም 
ሆኑ የተለዩ ሁሉ ምስጋና ይገባቸዋል።  በየዘመኑ 
የነበሩ የሀገር መሪዎች ሊመሰገኑ ይገባል፡፡ የጠንካራ 
ዲፕሎማሲያዊ ጥረትና የቆራጥነት  ውጤት ነው። 

አዲስ ዘመን፡- ስለሰጡኝ ሰፊ ማብራሪያ 
በአዲስ ዘመን ጋዜጣ ዝግጅት ክፍል  ስም ከልብ 
አመሰግናለሁ።

ፕሮፌሰር ብሩክ፡- እኔም በጣም አመሰግናለሁ። 

የእኛ ቀጣና 
ኢትዮጵያን ጨምሮ 

ከላይ የተጠቀሱት 
ሀገራት ጊዜያቸውን 
መስዋዕት አድርገው 
ሰላሳ ዓመታት ለተጠጋ 
ጊዜ ሳይታክቱ   
ኮሚሽኑን ተግባራዊ 
ለማድረግ ስምምነት 
ማድረግ መቻላቸው እና 
ውጤት ማምጣታቸው 
የሚደነቅ እና በእጅጉ 
የሚያስመሰግናቸው 
ነው



      አዲስ ዘመን   ሰኞ ጥቅምት 18 ቀን 2017 ዓ.ም ገጽ 11

ትዝብት/ ማረፊያ 

ፋሽን      
ስፖርት እና መዝናኛ

ሰሚራ በርሀ 

ሴቶች ከቤት ውጪ በሚያደርጓቸው ማናቸውም 
እንቅስቃሴያቸው  ቦርሳ አይለያቸውም። ከቤት ለመውጣት 
ሲያስቡም እንደ ዋዛ ያላቸውን ቦርሳ ያዝ አድርገው 
አይወጡም። ከልብሳቸው እና ከሚገኙበት ሁነት ጋር 
አብሮ ሊሄድ የሚችል  ቦርሳ ይመርጣሉ። የቦርሳቸው  
አገልግሎት  እቃዎችን ከመያዝ ያለፋል። ለሥራ ፣ ለጉዞ ፣ 
ለተለየዩ ፕሮግራሞች  የሚመረጡ  ከመሆናቸውም በላይ 
በአይነትም ይለያያሉ፡፡

‹‹ቦርሳ ለሴት ልጅ በጣም ወሳኝ ነው፤ እኔም ቦርሳ 
በጣም እወዳለሁ ››  የምትለው ዲዛይነር ረድኤት እጅጉ፣  
ከቤት ውጪ በሚኖራት እንቅስቃሴዋ ሁሉ ቦርሳ ከእጇ 
እንደማይጠፋ ትናገራለች። ዲዛይነሯ ቦርሳ ትሠራለች። 
ከምትሠራቸው ቦርሳዎች መካከል በሴቶች ትእዛዝ 
የምትሠራቸው ቦርሳዎች ይገኙበታል። 

‹‹ዱዋላ ሌዘር ›› በተሰኘው ድርጅቷ ከቆዳ የሚሠሩ 
ቦርሳዎችን በደንበኞቿ ምርጫና ፍላጎት  እንደምትሥራ 
ተናግራ፣ ለድርጅቷ ‹‹ዱዋላ ሌዘር›› የሚለውን ስያሜ  
የሰጠችበት ምክንያትም፤ ቃሉ  ከቤንች ቋንቋ የተወሰደና 
ትርጉሙም  በልዩነት አንድነት የሚል መሆኑን ገልጻለች።  
‹‹ዱዋላ ሌዘር›› ከተመሠረተ ሁለት ዓመት አስቆጥሯል። 
በሰዎች ዘንድ ያለው ተቀባይነት መልካም  ነው። 

የቆዳ ቦርሳዎችን በሰዎች ምርጫ በትእዛዝ መሥራት 
በኢትዮጵያ ብዙም አልተለመደም ያለችው  ረድኤት ፣ 
ቦርሳዎችን በትእዛዝ ብቻ አትሠራም። ያረጁ እና አገልግሎት 
መስጠት ያቆሙ ቦርሳዎችን በተለየ መንገድ በማደስ  
በድጋሚ አገልግሎት እንዲሰጡም ታደርጋለች። 

ወደ እዚህ ሥራ ልትገባ የቻለችው አባቷ በመኖሪያ 
ቤታቸው የቆዳ ጃኬቶችን ሲሠሩ  በትኩረት ትመለከት 
ስለነበር ነው፤ በዚህም ሙያውን በሚገባ መማር ችላለች። 
ኢትዮጵያ ውስጥ ቦርሳ መሥራት ብዙም ያልተለመደ 
መሆኑን በማሰብ ‹‹ቦርሳዎችን በሰዎች ፍላጎት ዲዛይን 

አድርጌ ለምን አልሠራም የሚል ሃሳብ መጣልኝ›› ትላለች። 
የእጅ ሙያ ረድኤት ባደገችበት ቤተሰብ ውስጥ የሚበረታታ 
እና የሚደገፍ መሆኑም ወደ ቦርሳ ሥራው እንድትሳብ 
ያደረጋት ምክንያት ነው። ወደ እዚህ ሥራ ስትገባ ከወላጆቿ 
ጥሩ ድጋፍን ማግኘቷም በሥራው ውጤታማ እንድትሆን 
እንደረዳት ገልጻለች።  

ረድኤት አሁን በቢዝነስ ማኔጅመንት የመጀመሪያ 
ዲግሪዋን ለመያዝ እየተማረች ትገኛለች።  ወደዚህ ሥራ 
ለመግባት ያሰበችው  የ12ኛ ክፍል ሀገር አቀፍ ብሄራዊ 
ፈተና ወስዳ እረፍት ላይ በነበረችበት ወቅት ነው። የፈተና 
ውጤቷን እየጠበቀች ባለችበት ወቅት በእረፍት ጊዜዬ ምን 
ልሥራ በሚል ሃሳብ  ሰዎች በፈለጉት ዲዛይን ማለትም 
በደንበኞች ፍላጎት መሠረት ‹‹ custom made ›› የሴት ቦርሳ 
ለመሥራት መወሰኗን ገልጻለች።    

‹‹የተመደብኩት ባህርዳር ዩኒቨርሲቲ ነበር። በወቅቱ 
የነበረው የጸጥታ ሁኔታ ከባድ ስለነበር እዚሁ በኮሜርስ 
የማታ እየተማርኩ ቀን ቀን ስራዬን ለመሥራት ወሰንኩ›› 
የምትለው ረድኤት፤ ከዚያም ሙሉ ጊዜዋን ለእዚህ 
መስጠቷን ትገልጻለች። 

‹‹ቦርሳ እንደ ፋሽን በሀገራችን  ገና ብዙ ሊሠራበት 

የሚገባ ነው›› የምትለው ረድኤት፣ የዩኒቨርሲቲ ትምህርቷን 
ቤተሰቦቿ ጋ ሆና እየተከታለች ቢዝነሷን ለማስኬድ ወስና 
እየሠራች ትገኛለች። ቀጥላም ያደረገችው የወሰደችውን 
የአጭር ጊዜ ሥልጠና  እንዲያጠናክርላት በቤቷ  ሆና ቦርሳ 
መሥራቱን መሞከር እና በቅርቧ ላሉ ሰዎች ማስተዋወቅ 
ነበር። 

ሥራውን ስትጀምረው ደንበኛ ማግኘትና ሰዎችን 
ማሳመን በጣም ከብዷት ነበር፤ በሂደት ግን ቦርሳዎችን 
ለመሥራት በቅታለች። ሥራዋን በጀመረችበት ወቅት 
የቅርቤ የምትላቸው ሰዎች እና ቤተሰቦቿ እሷን ለማበረታት 
ብለው ቦርሳ እንድትሠራላቸው ያደርጉ እንደነበርም 
ታስታውሳለች።  

ሥራው ፈታኝ እንደሆነም ጠቁማለች። ከቆዳ የሚሠሩ 
ቦርሳዎችን በማዘጋጀት ሒደት ውስጥ ዋናው ግብዓት 
የሆነው ያለቀለት ቆዳ፣ ዚፕ ፣ ማንጠልጠያ ፣ ቁልፎች እና 
ማስዋቢያ ጌጣጌጦች በአብዛኛው ከውጭ ሀገር የሚመጡ 
እንደሚመጡ ጠቅሳ፣ ‹‹እነዚህን ግብዓቶች ማግኘት በጣም 
ይከብዳል፤ ዋጋቸውም በጣም ውድ ነው›› ትላለች፡፡

ረድኤት የቦርሳ ሥራዋ አነስተኛና በራሷ 
የምታንቀሳቅሰው ቢዝነስ መሆኑን አመልክታ፣ 
የምትጠቀማቸውን ግብዓቶችም በአነስተኛ ዋጋ ከሚያቀርቡ  
አከፋፋዮች ነው የምትገዛው። 

ግብዓቶቹን በማታገኝበት ጊዜ ደንበኞቿን ሌላ 
አማራጭ እንዳለ ትነግራቸዋለች፤ ምክንያቱም ደግሞ እሷ 
የምትሠራው ሰዎች በሚፈልጉት የቆዳ ቀለም ያዘዙትን 
የቦርሳ አይነት በመሆኑ ነው ትላለች። 

ሰዎች በፎቶ አይተው የወደዱትን ማንኛውንም 
እቃ በአካል ሲመለከቱት የሚኖራቸው ምላሽ ተመሳሳይ 
አይሆንም። በፎቶ ያዩትን ልክ ሆኖ ሲያገኙት  በእርግጥም 
በሀገር ውስጥ የተሠራ ነውን  ሲሉ በጥርጣሬ እንደሚጠይቁ 
ገልጻለች። 

የምትሠራቸውን ቦርሳዎች የተመለከቱ ሰዎች  የተለያዩ 
ዓለምአቀፍ ብራንድ የሆኑ እና የታወቁ የቦርሳ ዲዛይኖችን 

በማሳየት ቦርሳውን በሀገር ውስጥ እንድትሠራላቸው 
እንደሚፈልጉ ጠቅሳ፣ ‹‹ብዙ ሰዎች ደውለው በትክክል 
ይመጣል ወይ ብለው እንደሚጠይቋት ትናገራለች። 
‹‹እኔ ግን ትክክለኛውን  ዲዛይን ለማምጣት በቅድሚያ 
በቆዳ ላይ ከመሥራቴ በፊት በሴንቴቲክ ላይ  በተደጋጋሚ  
እሞክረዋል፤ ሰርቼ ስጨርስ ካልወደዱት ደግሞ መልሼ 
አስተካክለዋለሁ ›› በማለት ታብራራለች። 

‹‹ደንበኞቼ መጀመሪያ የሚፈልጉትን አይነት የቦርሳ 
ዲዛይን ፎቶ ይልኩልኛል። እኔም ለቦርሳው የሚሆነውን 
የቆዳ አይነት አማራጭ አሳያቸዋለሁ። የሚፈልጉትን 
ከመረጡ በኋላ የሚያስፈልጉኝን  እቃዎች አሟላለሁ ›› 
የምትለው ረድኤት፤ ሥራውም ከ10 እስከ 15 ቀናትን 
እንደሚፈጅ አስረድታለች። 

ረድኤት ቦርሳዎችን በአካባቢዋ ለምታውቃቸው 
ሰዎች በመሥራት እና በማስተዋወቅ ስትሠራ ቆይታለች፤  
በቅርቡ ደግሞ የራሷን የማህበራዊ ሚዲያ ገጽ ከፍታ 
ምርቶቿን በማስተዋወቅ ጥሩ ደንበኞችን በአጭር ጊዜ 
ውስጥ ማፍራት መቻሏንም ገልጻለች። ለዚህም ፈጣሪዋን 
እና በሥራዋ የደገፏትን ወላጆቿን  አመስግና፣ በቅርቡም 
የራሷን ዲዛይኖች ይዛ አንድ መድረክ ላይ እንደምትቀርብ 
ጠቁማለች። 

ቦርሳ ዲዛይን ማድረግ ልምድ እንደሚጠይቅ ጠቅሳ፣ 
አሁን ሰዎች ያሳዩዋትን ዲዛይን መሠረት አድርጋ ቦርሳዎችን 
እያመረተች ሲሆን፣ ወደፊት የራሷ ዲዛይን እንዲኖራት 
ለማድረግም አቅዳለች።  

ረድኤት በቀጣይ ደግሞ በሀገሪቱ ብዙም ትኩረት 
ያልተደረገባቸውን ሰፌድን እና ቆዳን ከሀገሪቱ ጥለቶች ጋር 
በማጣመር ከቀርከሃ የሚሠሩ ቦርሳዎችን ለመሥራት ሃሳቡ 
አላት። ቦርሳ የሚያስውቡ ጌጣጌጦች ከውጭ የሚመጡ እና 
ውድ መሆናቸውን ጠቅሳ፣ እነዚህን ግብዓቶች በሀገር ውስጥ 
ከሚሠሩ ጎበዝ ባለሙያዎች ጋር ለመሥራት ማሰቧንም 
ገልጻለች። ወጣቷ ዲዛይነር ረድኤት  በቅርቡም በሰዎች 
ምርጫ ጫማዎችን መሥራት እንደምትጀምር ጠቁማለች።  

የቆዳ ቦርሳዎችን በደንበኞች ትእዛዝ የምትሠራው ዲዛይነር

መልካምሥራ አፈወርቅ

በሰው ልጆች ማንነት ውስጥ  አንዳንዴ  ራስን 
የመውደድ ልማዶች  ጎልተው ይታያሉ።  ይህ እውነታ 
ደግሞ  የተፈጥሯዊ  ሥብዕና   መገለጫ  ነው። ከዚህ  
አኳያ ማንም ራሱን ከፊት  አስቀድሞ  ስለሌሎች  ችላ  
ብሎ  ቢገኝ  ለምን  ብሎ    መቃወሙ  ተገቢ ላይሆን 
ይችላል። ሰው ማለት  በአንድም ይሁን በሌላ  ራሱን 
ከሌሎች በላይ  መመዘኑ   ብርቅ   አይደለምና ፡፡

በተለምዶ  ሰዎች  የራስ ጥቅም ተገዢዎች  ናቸው 
ቢባልም  አንዳንዶች ደግሞ ከራሳቸው ይልቅ ስለ 
ሌሎች መኖርን በተግባር ያሳዩናል። እንዲህ አይነቶቹ 
ልበ መልካሞች ፍቅር ይሉትን ታላቅ ጉዳይ ስለእውነት  
የሚተረጉሙ፣ ኖረውትም የሚያሳዩ ናቸው። እነሱ 
በትክክልም ከራሳቸው ይልቅ ስለሌሎች ጥቅም  ቅድሚያ 
መስጠትን ያውቃሉ፡፡

እርግጥ ነው፤  እንዲህ አይነት ልበ -መልካሞች  አሉ 
ቢባል   ከስንት አንድ ሊሆን ይችላል። ቅን አሳቢነታቸውን 
አውቆ  የተከተላቸው ቢኖር  ግን በሕይወቱ  ጠቀሜታን 
ማግኘቱ አይቀሬ  ነው። በነገሬ መግቢያ ላይ ወደ 
ጠቆምኩት የራስ ወዳድነት ጉዳይ ልመለስ። ይህን ርዕስ 
ለማንሳት ምክንያት የሆነኝ አንድ እውነታ ነው፡፡

ሰሞኑን በአንድ የማህበራዊ ሚዲያ ላይ እንደዋዛ 
ከጆሮዬ የደረሰው ጉዳይ  ሲያስገርመኝ ከርሟል። 
በድንገት ነው። ከእይታዬ የገባውን አጭር የቪዲዮ ምስል 
እንደነገሩ ማየት ጀምሪያለሁ።  አንድ ሰው አንዲት አነስ 
ያለች እሽግ በእጁ ይዞ የሆነ ነገር ይናገራል። ፊቱ ላይ 
ግርምት ቢጤ ያየሁ መሰለኝ።  መልዕክት እያስተላለፈ 
ሳይሆን አይቀርም፡፡

መጀመሪያ  ሁኔታው የተለመደ የቲክቶክ ጨዋታ 
መስሎኝ ነበር። ቆይቶ  ግን ጉዳዩ የቀልድ አለመሆኑን 
ስረዳ ዓይንና ጆሮዬን ሰጠሁት። ሰውዬው በተለየ  ትኩረት 
ማብራራቱን ቀጥሏል። በእጁ አጥብቆ  የያዘውን እሽግ 

ምንነት ለማወቅ ጓጓሁ። ከአንደበቱ በሚወጣው ቃል  
ደግሞ ይበልጥ  ተስቤ ወደእአርሱ  ማተኮሬን ቀጠልኩ። 

ልብ አላልኩትም እንጂ ከሰውዬው በስተጀርባ 
‹‹አቁሙ›› የሚል ጽሁፍ በጉልህ ይነበባል። ጽሁፉ 
በአምስት ጣቶች ምልክት የታጀበ ነው። ተናጋሪው 
ለማስጠንቀቅ  ‹‹ቁም›› ለማለት የምናሳየውን  ማገጃ 
ለጉዳዩ ሃያልነት ተጠቅሞበታል። ከአጠገቡ ደግሞ 
አስቀድሜ  ያልኳችሁ እሽግ በወጉ  ተቀምጦ  ሁለመናውን 
ያስጎበኛል፡፡

በመጠኑ ለመረዳት እንደሞከርኩት ከእሽጉ  በስተጀርባ  
ማንነቱን የሚገልጽ ስያሜ ተቀምጧል። የተመረተበት 
ዘመን ፣ አገልግሎቱ የሚያበቃበት ጊዜና  ሌሎች 
መረጃዎች ጭምር በአግባቡ ተጽፈዋል። የመልዕክት  
አስተላላፊው ድምጽ  አሁንም አልተለሳለሰም። ሃይለ-ቃል 
እንደተሞላበት ነው። 

አሁን ጉዳዩ  የተለመደው አይነት ተራ ወሬ አለመሆኑ  
ገባኝ። ‹‹እስከመጨረሻው አዳምጡት›› የሚለውን 
ማስፈንጠሪያ ነክቼ ሃሳቡን አንድ በአንድ  ማዳመጥ 
ጀመርኩ። የተናጋሪው ሃሳብ  ገና  ከመነሻው  እያስገረመኝ 
ነው። እውነትም እስከ መጨረሻው….  ማዳመጥ አለብኝ። 
በአትኩሮት  ክትትሌን  ቀጠልኩ፡፡

ተናጋሪው ዋናውን ሃሳብ ከመዘርዘሩ በፊት ከእሽጉ 
ጋር በተያያዘ  ያዘነበትን እውነታ ይነግረናል። በላዩ ላይ 
የተጻፈውን ሀቅ ሳያነቡ ማንኛውንም ምርት በሚገዙና 
በሚጠቀሙ ሰዎች  ልማድም በእጅጉ ማዘኑን፣ እንደውም  
ማፈሩን ጭምር  አይደብቅም።   

ይህ ሰው በእጁ አንስቶ  የሚያሳየንን ብስኩት 
መሰል  እሽግ ያገኘው ከሱቆቹ  ሆድ በአንደኛው ለገበያ 
ቀርቦ  ነበር። እሱ እንደሚነግረን ይህ እሽግ በዚህ 
ቦታ እንደዋዛ ለሽያጭ  መቅረብ የሌለበት ነው። ነገር 
ግን  እንደማንኛውም ብስኩት በተገቢው መጠቅለያ 
ተሸፍኗል። ተመሳሳይ ምርት በሚሸጥበት ዋጋም ለሽያጭ 
ቀርቦ የሚፈልጉት ጠያቂዎች ሁሉ  እንዳሻቸው  እየገዙት 

ነው፡፡
ጉዳዩ ይህ መሆኑ  ብቻ አይደለም። ‹‹ጉድና ጅራት 

ከወደኋላ›› እንዲሉ ብስኩት ተብሎ የሚቸበቸበው 
ጣፋጭ  እንደታሰበው ለዚህ ፍላጎትና ዓላማ ሲባል  
የተሠራ አልነበረም። ይህን ጥቅል አገላብጦ ምንነቱን 
ሊመረምር የሚፈልግ ቢኖር እውነታውን በግልጽ 
ይረዳዋል። ታዛቢው ሰውም  በእሽጉ ጀርባ ላይ ተጽፎ 
ያገኘውን እውነት ቃል በቃል እንዲህ ሲል ያነበዋል፡፡

‹‹በምግብ እጥረት ወይም በርሃብ ምክንያት ለሚሞቱ 
ህጻናት በአሜሪካው የርዳታ ድርጅት በ ዩኤስ. አ.ዲ 
አማካኝነት ተዘጋጅቶ የሚቀርብ ‹‹ነፍስ አድን ምግብ››

ጉድ ፈላ ! አዳሜ ለካ  ‹‹ይጣፍጣል›› እያለ 
የሚኮረሽመው ‹‹ፍላንፍሌት›› ይሉት  ብስኩት   በርሃብ   
ለሚሞቱ ህፃናት የተዘጋጀውን ምግብ  ኖሯል። ለዛውም 
‹‹ነፍስ አድን›› የሆነውን  ንጥረ ነገር። ጉዳዩ  ከማስገረም 
አልፎ በእጅጉ አስደነገጠኝ። ታዛቢው ‹‹ባየሁት ሁሉ 
አፍሬያለሁ›› ያለው ለካ  እውነቱን ነበር። መለስ ብዬ ቀሪ 
ንግግሩን ለማዳመጥ ጆሮዬን ጣልኩ። አሁንም ከነግርምቱ 
ሃሳቡን ይዘረዝር ይዟል፡፡

ታዛቢው አገኘሁት እንዳለው  ጥናት በአፍሪካ  
ዕድሜያቸው ከአምስት ዓመት በታች የሆኑ ከ600 ሺህ 
በላይ ህጻናት በየዓመቱ በርሃብ ምክንያት ሕይወታቸውን 
ያጣሉ። በሀገራችን  በብስኩት ስም በየሱቁ  የሚቸረቸረው 
ንጥረ ነገር  ደግሞ ለዚህ አይነቱ ፈታኝ  ችግር ጥቅም ላይ 
እንዲውል ሲባል ብቻ  የተዘጋጀ ነው። ነገሩ ሁሉ ‹‹ፍየል 
ወዲህ ቅዝምዝም ወዲያ›› ሆኗል ፡፡

እንደ አባባል ‹‹በልጅ አመሀኝቶ ይበሏል አንጉቶ›› 
ይሉት ብሂል  ቢኖርም እንዲህ ዓይን ባወጣ መልኩ 
ነፍስን ከእጅ ላይ ለሚነጥቅ ሁኔታ ግን  አልተተረከም። 
በእርግጥ ለዚህ ነውረኛ ድርጊት ተጠያቂው ይለይ ቢባል 
ሚዛኑ በገዢው ሳይሆን ለገበያ በሚያቀርበው ወገን ላይ 
ሊያጋድልና ሊያስረፈርድ ይችላል። እኔ ግን ተጠያቂነቱ  
ሁሉም ወገን ይውሰደው ባይ ነኝ፡፡

ለምን ቢባል ገበያ አቅራቢው በራስ ወዳድነት 
ሕይወትን በገንዘብ ሲለውጥ ገዢው አካልም አውቆም 
ሆነ ሳያውቅ የድርጊቱ አጋር ሆኗልና። ዛሬ ዓለማችን በብዙ 
ችግሮች እየተፈተነች ነው። ጦርነት ፣ስደት፣ ርሃብና ድርቅ 
በሚመላለስባት አፍሪካም በርካታ ጨቅላዎች በምግብ 
እጥረት እየረገፉ ናቸው፡፡

ለእኛ  መሰል ድሃ   ሀገራት  ደግሞ  የልመና እጆችን  
በሚያጥፉልን ምእራባውያን ክንድ  መውደቅ   አዲስ 
አይደለም። ሁሌም ለርሃባችን  ማስታገሻ ስለነፍስ 
በሚሰጡን ትንፋሽ ማራዘሚያ  ህይወታችን ይተርፋል። 
በስደትና መፈናቀል ጊዜ ለርሃብ የሚጋለጡ ህጻናት በነፍስ 
አድን ንጥረ ነገር ነፍሳቸው ትመለሳለች። ንጥረ ነገሩ 
ከዚህ አልፎም ብርታት ጥንካሬ ይሆናቸዋል። ምግብ ፣ 
እንጀራቸው ሆኖም  ለነገዋ ጀንበር  ያሻግራቸዋል። 

ይህ ብስኩት መሰል ምግብ ለነዚህ ህጻናት ነፍስ አድን 
ነው። ከሞት አፋፍ ይመልሳቸዋል። ቆመው እንዲሄዱ፣ 
በወጉ እንዲተነፍሱ ሃይል ጉልበት  ይሆናቸዋል ። ወዲህ  
ስንመለስ ደግሞ ይህ በርዳታ አልያም  በነጻ  የሚገባው 
ነፍስ አድን ዛሬ የሱቆች ተራ ሸቀጥ ሆኗል። ገንዘብ 
እየተከፈለበት ፣ ገበያ ያመጣል። የነጋዴዎችን ኪስ 
ያደልባል፡፡

በትኩረት ሳየው ወደነበረው ቪዲዮ ተመልሼ ከስር 
የተሰጡ አስተያየቶችን መቃኘት ያዝኩ። አብዛኞቹ ይህን 
ንጥረ ነገር ያውቁታል። እንደውም አንዳንዶቹ እሱን 
በመብላት ሱስ እንደያዛቸው ይናገራሉ። ከአስተያየቶቹ 
ጥቂት የማይባሉት ድርጊቱን የኮነኑ ናቸው። ከእነዚህ 
መሀል  ደግሞ ንጥረነገሩን የሚሸጡ ነጋዴዎች ከሞተ ሰው 
ከፈን ቀዶ፣ ኪስ በርብሮ እንደመውሰድ ያህል  የድርጊቱን 
ጸያፍነት ሊያሳዩት ሞክረዋል። በእርግጥም ይህና ሌላ 
ስሜት በውስጣችን ቢመላለስ አይገርምም። ጎበዝ ! ወዴት 
እየሄድን ይሆን ? ለጥቅም፣ ሲባል የሌሎችን ሕይወት 
እስከመንጠቅ መስገብገቡስ  እስከመቼ? በዚህ ጉዳይ ብዙ 
ማለት ይቻላል። ለማንኛውም ልቦናውን ይስጠን።

 ከሱቆቹ  ሆድ  …  

ዓለም አቀፍ 

በጋዜጣው ሪፖርተር 

ሂዝቦላህ በሰሜናዊ እሥራኤል ያሉ 14 መኖሪያ 
መንደሮች ቤታቸውን እንዲለቁ አስጠንቅቋል፡፡

ከአንድ ዓመት በፊት የፍልስጤሙ ሐማስ 
በእሥራኤል ላይ ያልተጠበቀ ጥቃት መፈጸሙን ተከትሎ 
የተጀመረው ጦርነት አድማሱን እያሰፋ ይገኛል፡፡

ከአንድ ወር በፊት በሊባኖሱ ሂዝቦላህ እና እሥራኤል 
ጦር መካከል ይፋዊ ጦርነት የተጀመረ ሲሆን የእሥራኤል 
ጦር ወደ ደቡባዊ ሊባኖስ ገብቶ ከሂዝቦላህ ተዋጊዎች ጋር 
እየተዋጋ ይገኛል፡፡

በሁለቱ ድንበር አቅራቢያ የነበሩ ዜጎች መኖሪያ 
ቤታቸውን እየለቀቁ ሲሆን በሰሜናዊ እስራኤል 14 
መኖሪያ መንደሮች ነዋሪዎች ቤታቸውን ለቅቀው 
እንዲሄዱ ሂዝቦላህ አስጠንቅቋል፡፡

ሂዝቦላህ በሰሜናዊ እሥራኤል የሚኖሩ 
እሥራኤላውያን መኖሪያ ቤታቸውን እንዲለቁ 
ያስጠነቀቀው የሀገሪቱ ጦር ነዋሪዎች ባሉባቸው 
አካባቢዎች ሰፍሯል በሚል ነው፡፡

ነዋሪዎች ማስጠንቀቂያ ችላ ብለው ለሚደርስባቸው 
ጥቃት ኃላፊነቱን እንደማይወስድም ሂዝቦላህ 
አስታውቋል፡፡

እሥራኤል ሂዝቦላህ እና ሐማስን ጨምሮ 
በመካከለኛው ምሥራቅ ሀገራት ውስጥ ያሉ ፀረ እሥራኤል 
ድርጅቶች በእስራኤል የሚደገፉ ናቸው ስትል ትከሳለች፡፡

የየመኑ የሁቲ አማፂ ቡድን በኢራን ይደገፋሉ 
ተብለው ከተለዩ ድርጅቶች መካከል አንዱ ሲሆን 
በቀይ ባሕር ከእሥራኤል ጋር ግንኙነት አላቸው የተባሉ 
መርከቦችን እየመታ ይገኛል፡፡

እሥራኤል በየመኑ ሁቲ አማፂ ቡድን ይዞታዎች 
ላይ የአየር ድብደባ ያደረገች ሲሆን አሜሪካም የምድር 
ቦምቦችን በመጠቀም በቡድኑ ላይ ተደጋጋሚ የአየር ላይ 
ጥቃት ሰንዝራለች፡፡

በኢራን ይደገፋሉ ከሚባሉት ውስጥ እሥራኤል 
ከሐማስን እና ሂዝቦላህ ጋር ይፋዊ ጦርነት ውስጥ ስትሆን 
የቡድኖቹን አመራሮችም ገድላለች ሲል የዘገበው አል 
ዓይን ነው፡፡

ሂዝቦላህ በሰሜናዊ እሥራኤል ያሉ 14 መኖሪያ 
መንደሮች ቤታቸውን እንዲለቁ አስጠነቀቀ

በጋዜጣው ሪፖርተር

አሜሪካ ኢራን በእሥራኤል ላይ የአጸፋ እርምጃ 
እንዳትወስድ አስጠንቅቃለች፡፡

ከአንድ ዓመት በፊት የፍልስጤሙ ሐማስ 
በእሥራኤል ላይ ያልተጠበቀ ጥቃት መፈጸሙን 
ተከትሎ የተጀመረው ጦርነት አድማሱን እያሰፋ 
ይገኛል፡፡

እሥራኤል በኢራን ይደገፋሉ የምትላቸው 
የሐማስን እና የሊባኖሱን የሂዝቦላህ መሪዎችን 
ገድላለች፡፡

ኢራን ለእሥራኤል ጥቃት በያዝነው ወር መግቢያ 
ላይ በእሥራኤል ላይ የሚሳኤል ጥቃት የፈጸመች 
ሲሆን ከትናንት በስቲያ ደግሞ እሥራኤል ለኢራን 
ጥቃት የአፀፋ እርምጃ ወስዳለች፡፡

ይህን ተከትሎ ሁለቱ ሀገራት ወደ ፊት ለፊት 
ጦርነት እንዳይገቡ የተሰጋ ሲሆን አሜሪካ ኢራን 
እሥራኤል ላይ የአጸፋ እርምጃ እንዳትወስድ 
አስጠንቅቃለች፡፡

የአሜሪካ መከላከያ ሚኒስትር ሊዮልድ ኦስቲን 
እንዳሉት የመካከለኛው ምስራቅ ወደ ተባባሰ ጦርነት 
እንዳይገባ ሁለቱም ሀገራት የገቡበትን መካረር 
እንዲያረግቡ ጥሪ ማቅረባቸውን ሮይተርስ ዘግቧል፡፡

የኢራን የውጭ ጉዳይ ሚኒስቴር በጉዳዩ ላይ 
ባወጣው መግለጫ፤ የእስራኤልን የአየር ድብደባ 
በማውገዝ፤ ኢራን ራሷን የመከላከል መብት እና 

ግዴታ አለባት ሲል አስታውቋል።
የኢራን ጦር በበኩሉ፤ እሥራኤል በኢላም እና 

ኩዜስታን ግዛቶች ድንበር አቅራቢያ ላይ የሚገኙ 
የኢራን ራዳር ሥርዓት ላይ ቀለል ያሉ ሚሳዔሎችን 
ተጠቅመው ጥቃት መሰንዘራቸወን አስታውቋል።

ይህ በዚህ እንዳለ ግን ኢራን ለእሥራኤል ጥቃት 
የአፀፋ እርምጃ ስለመውሰዷ እስካሁን ያለችው ነገር 
የሌለ ሲሆን ለአሜሪካም ማስጠንቀቂያ እስካሁን 
ምላሽ አልሰጠችም፡፡

አሜሪካ ኢራን በእሥራኤል 
ላይ የአጸፋ እርምጃ 

እንዳትወስድ አስጠነቀቀች

የኢስራኤል-ሒዝቦላህ ጦርነት ከተጀመረ አንድ ወር አልፎታል

ኢራን በበኩሏ ራሴን የመከላከል መብት አለኝ ከማለት 
ውጪ የአጸፋ እርምጃ ስለመውሰዷ እስካሁን አልተናገረችም



ቦጋለ አበበ

ኢትዮጵያዊው የረጅም ርቀት ኮከብ አትሌት ዮሚፍ ቀጄልቻ 
የዓለም ግማሽ ማራቶን ክብረወሰንን አሻሽሏል። የ2024 ቫሌንሲያ 
ግማሽ ማራቶን ውድድር ትናንት ሲካሄድ ወጣቱ ድንቅ አትሌት 
ርቀቱን በ57:30 ሰዓት በማጠናቀቅ ክብረወሰኑን በእጁ አስገብቷል። 
ያጠናቀቀበት ሰዓትም ቀድሞ የዓለም ክብረወሰን ከነበረው ሰዓት 
በአንድ ሰከንድ የተሻለ ሆኖ ተመዝግቧል። 

የርቀቱ የቀድሞ የዓለም ክብረወሰን ከሦስት ዓመት በፊት 2021 
ላይ በሊዝበን ግማሽ ማራቶን በዩጋንዳዊው ኮከብ አትሌት ጃኮብ 
ኪፕሊሞ የተመዘገበ ሲሆን ሰዓቱም 57:31 እንደነበር ይታወሳል። 

በዝናባማ የአየር ፀባይ የተካሄደው ውድድር የሙቀት መጠኑን 
ቢያረግበውም የነበረው ወበቅ ለአትሌቶች ምቹ እንዳልነበረ የዘገቡ 
መገናኛ ብዙኃን ዮሚፍ የቫሌንሲያ ጎዳናዎች ፈተና ሳይበግረው አዲስ 
የዓለም ክብረውን ጨብጧል ሲሉ አድናቆታቸውን ገልፀውለታል። 

በውኃ የተጥለቀለቁ የቫሌንሲያ ጎዳናዎች አሯሯጮችን በእጅጉ 
ፈትነው ከአራት ኪሎ ሜትር በኋላ ወደፊት መግፋት አልቻሉም። 
በዚህ ፈታኝ ሁኔታ ውስጥ ዮሚፍ ሌሎች አትሌቶችን አስከትሎ 
አምስት ኪሎ ሜትሩን 13:38 በሆነ ሰዓት አገባዷል። ይህ ግን 
የርቀቱን የዓለም ክብረወሰን ለማሻሻል በቂ አልነበረም። ይሁን እንጂ 
ኢትዮጵያውያኑ ገመቹ ዲዳ እንዲሁም የ2020 ቶኪዮ ኦሊምፒክ 
የ10ሺ ሜትር ባለድሉ አትሌት ሰለሞን ባረጋ ከኬንያውያኑ አትሌቶች 
ቪንሰንት ላጋትና ኢሳይ ኮይች ጋር ውድድሩን በማፍጠን 10 ኪሎ 
ሜትሩ በ27:12 ደቂቃ ሊገባደድ ችሏል። 

አስራ አምስት ኪሎ ሜትሩ በ40:56 ከተገባደደ በኋላ ዮሚፍ 
ከተፎካካሪዎቹ አትሌቶች ተነጥሎ ፍጥነቱን በመጨመር በመጨረሻ 
ባደረገው ትግል የዓለም ክብረወሰኑን ለማሳካት በቅቷል። 

ዮሚፍን ተከትለው የሁለተኛና ሦስተኛ ደረጃን በመያዝ 

አዲስ ዘመን   ሰኞ ጥቅምት 18 ቀን 2017 ዓ.ም   ገጽ 31

ስፖርት
ዮሚፍ ቀጄልቻ የግማሽ ማራቶን ክብረወሰንን ሰበረ

ኬንያውያን አትሌቶች አጠናቀዋል። ዳንኤል ማቲኮ 58:17 
በማጠናቀቅ ሁለተኛ ሲሆን ኢሳይ ኮይች በሦስት ሰከንድ ዘግይቶ 
ቀጣዩን ደረጃ በመያዝ አጠናቋል። ኢትዮጵያዊው ገመቹ ዲዳ ደግሞ 
በ58:39 ሰዓት አራተኛ ሆኖ ፈፅሟል።

በሴቶች መካከል በተካሄደው ተመሳሳይ ውድድር የርቀቱ የዓለም 
ክብረወሰን ባይመዘገብም በርቀቱ ለመጀመሪያ ጊዜ በተሳተፈች 
አትሌት ፈጣን ሰዓት ተመዝግቧል። የመጀመሪያ የግማሽ ማራቶን 
ውድድሯን ያደረገችው ኬንያዊቷ አትሌት አግኒስ ንጌቲች ቀዳሚ ሆና 
ባጠናቀቀችበት ፉክክር 1:03:04 ሰዓት ማስመዝገብ ችላለች። ይህም 
ሰዓት በርቀቱ ለመጀመሪያ ጊዜ በሮጠች አትሌት የተመዘገበ ፈጣን 
ሰዓት ሲሆን በርቀቱ ታሪክም ሁለተኛው ፈጣን ሰዓት መሆን ችሏል።

ኬንያዊቷ ባለድል ላስመዘገበችው ፈጣን ሰዓት በረጅም 
ርቀት ተስፋ የተጣለባት ኮከብ አትሌት እጅጋየሁ ታዬ ውድድሩ 
ከመጀመሪያ አንስቶ በማፍጠን ትልቅ አስተዋፅዖ ነበራት። ኬንያዊቷ 
አትሌትና እጅጋየሁ በተለይም አስረኛው ኪሎ ሜትር እስኪገባደድ 
ድረስ አስደናቂ ፉክክር በማድረግ የርቀቱን የዓለም ክብረወሰን 
የመስበር ዕድል ነበራቸው። ብርቱው ፉክክር እስከመጨረሻ 
ባለመቀጠሉ ግን 2021 ላይ በዚሁ በቫሌንሲያ ማራቶን ለተሰንበት 
ግደይ ያስመዘገበችው 1:02:52 የሆነው የርቀቱ የዓለም ክብረወሰን 
ሳይሻሻል ቀርቷል።

እስከ ውድድሩ አስራ አምስተኛ ኪሎ ሜትር ድረስ ድንቅ 
ፉክክር በማድረግ የማሸነፍም እድል የነበራት እጅጋየሁ ታዬ 
በመጨረሻ በመዳከሟ ደረጃ ውስጥ መግባት አልቻለችም። 1:04:14 
በሆነ ሰዓት አራተኛ ሆና ፈፅማለች። ሌላኛዋ ኢትዮጵያዊት ወጣት 
አትሌት ፎይተን ተስፋዬ ግን በመጨረሻ ባሳየችው ድንቅ ብቃት 
ርቀቱን 1:03:21 በማጠናቀቅ ሁለተኛ ሆናለች። ኬንያዊቷ ሊሊያን 
ካሴይት ደግሞ 1:03:32 በማጠናቀቅ ሦስተኛውን ደረጃ በመያዝ 
አጠናቃለች።

